
КНИГА

О СЛУЧАЕХ ПОСЛЕДНЯГО ВРЕМЕНЕ.

ТИТИН ПОТРЯСЕТ ВЕЛМИ. 666-е ЧИСЛО.

К читателю

Предисловие.

Господь Бог и Спас наш Исус Христос, предведущая Премудрость Божия, соблюдая нас от всякаго искушения неприязненна, тако правоверных утверждает во истине пребывати глаголя: блюдите да никтоже вас прельстит. мнози бо (рече) приидут во имя Мое глаголюще, аз есмь христос, и многих прельстят: и тогда соблазнятся мнози, и друг друга предадят, и возненавидят друг друга: и мнози лжепророцы востанут, и прельстят многих. и за умножение беззакония, изсякнет любы многих. претерпевый до конца, той спасется. и на ином месте паки глаголет. блюдите, да не прельщени будете, и время приближися, не изыдите убо в след их.

Благодарение Спасу Христу о утвержении с поклонением воздавше, неизреченнаго пресвятаго Его милосердия умилно прошу, подати ми о заложенных моих трудах свет разума, и до совершенства дойти.

Христос Спас начаток всем святым писанием, о последней прелести воспоминая, тако глаголаше: востанут лжехристи и лжепророцы, и дадят знамения велия и чюдеса, яко прельстити, аще мощно и избранныя.

Недоумеватися имамы истинным Христовым словесем яко не точию легкомысленнии, но и избраннии боятися имут многокозненней прелести последней.

Святый апостол Петр о том пишет: быша же и лживи пророцы в людех, якоже и в вас будут ложнии учителие, иже внесут ереси погибельныя. то Петр.

Что же паче сих словес яснейше в нынешния времена; самим делом кийждо не точию видит, но и исповедуют мнози.

Во дни святых апостол, мнози быша лжеучители, и еретики, инии о Божестве, инии о человечестве, яковии суть, Симон волхв, Коринф, Евион, Менандр, и прочии. и по них инии многочисленнии, ложная учения, аки плевелы посреде пшеницы во християнския соборы насевающе.

Таков бяше и Арий возмнев себе паче прочих разумнейша, еретик сотворися, глаголя Сына Божия меньша Отца быти: приим сие от оных Христовых словес, пославый Мя болий. И многих к ереси сей привлече. и в таковом своемнении закосне, и за гордое нрава, ни единому увещанию поддадеся, в толикой мудрости внешней быв. и в толикий глубочайший ров погибели себе снизверже, яко и вечней клятве подлежати.

Таков бяше Несторий патриарх Царя града, не вняв истиннаго учения о Христе, тем же и проста Его человека родитися от Девы мня. сего ради и матерь Его пречистую, христородицею а не Богородицею нарицая. того ради не токмо в вечной клятве себе заключи, но и злою смертию погибе.

Таков бяше Диоскор и Евтих еретицы, два естества во Христе сливающа. И Аполинарий, бездушное тело приписывая Христу, аки бы вместо души самое у него божество было. И Севир утверждая, аки бы Христос не был страстен и смертен и по человечеству. Пирр и Сергий умствоваша, едину даючи Христу волю Божественную, отъемля человеческую. Пелагианы, за ненужную ко спасению человеческому ставляху заслугу Христову, и все Его вочеловечение. Воздержники еретики, брак отрицающе, и тварь Божию скверну быти вменяху. Калвины еретики презревше Христово учение о теле и крови своей глаголемое в евхаристии, о образе точию тела Христова поучают. Подобне же и лютеране не по Христову учению во многих поступают. Суть же и инии мнози еретики в ложных учениих своих на развращение и погубление неутвержденных воставаху, по предречению апостольску: Противники суще Христу и святей Его церкви, не восхотеша в законе Христове ходити, но изволиша из того подданства на своя учения изыти, и погибельными пути ходити. О каковых и Павел апостол предрече сице: Аз бо вем яко по отшествии моем внидут волцы тяжцы не щадяще стада: и от вас самех востанут мужие глаголюще развращенная, еже отторгнути ученики во след себе. И паки той же. Блюдите убо, како опасно ходите, не яко же не мудри, но яко же премудри, искупующе время, яко дние лукави суть. И бояся, яко да не прельстится кто тако утверждаем.

Блюдитеся да никто вас будет прельщая философиею, и тщетною лестию, по преданию человеческому, по стихиям мира а не по Христе. И инде. Аще кто инако учит, и не приступает к здравым словесем Господа нашего Исуса Христа, и ко учению еже по благоверию: разгордеся, ничтоже ведый, но недугуя о стязании и словопрениих. и прочая. Ниже, отступай от таковых.

О како ныне мнози сие апостольское наказание презирают, и ни за что все имеют, превознесшеся. о чем и святый апостол Июда прописа: последняя времена, будут ругатели по своих похотех и нечестиих ходящии. сии суть отделяющии себе от единости веры, и суть телесни, Духа не имущии.

Но мы зряще сия, учимся о настоящих случаех, и блюдущеся разумеваем, яко диавол первый границ Божиих преходитель, присно сосуды своя изобретая, входя во оныя, удерживая их во своей гордыни и презорстве, и теми многия погубляя, отводя их от закона Божия евангельских и апостольских учений. убоимся оных падений, присно апостольская словеса сия поминающе, их же Павел во утверждение правоверным вечное писа: аще мы, или ангел с небесе благовестит вам паче еже благовестихом вам, анафема да будет. Последствующе же сим святых отец вселенстии собори в догматех церковных, тожде подтвержение пишут, а наипаче вселенский седьмой собор заключает оная сице: Вся яже чрез церковная предания и учительства и воображения святых и приснопамятных отец, новосотворенная, и соделанная, или по сем содеятися хотящая, анафема.

И что сих утвержений святыя церкве достовернее, дабы непреступным быти правоверным во установленных духом святых отец.

Но время всяко слуги своя собирает. бяше бо время Божие, тогда святии апостоли споспешествующе Христу во благовестии, слово Его всюду проповедающе, и умножашеся число верных повсюду. Егда же князь мира сего вступление показа, тогда и той споспешники себе восприя, не в созидание, но в разорение правоверных. а наипаче тех в коих слово Божие не вмещается: К коим аще бы и не вступил он, не имели бы разума Христова, в них же повелено пребывати.

О сицевом вступлении пишет святый апостол Павел сицевы словеса: Да никтоже вас прельстит ни по единому образу яко аще не приидет отступление прежде, и открыется человек греха, сын погибели, противник, и превозносяйся паче всякаго глаголемаго Бога, или чтилища, яко сести ему в церки Божии: и прочая. Ниже: И ныне одержащее весте, во еже явитися ему, во свое его время. тайна бо уже деется, точию содержаи ныне, дондеже от среды будет. и тогда явится беззаконник. то Павел яве время вступление антихристова сказа. На кое место святый Иоанн Златоуст сице разсуждает: яко сие о римской власти разуметися имать. то есть, егда власть римская от среды возмется, тогда он приидет: донележе бо (рече) власть сия страх будет, никто не покорится, а егда разорится, нападет на безначальство и человеческую и Божию поищет похитити власть.

О сем верныя и Иоанн Богослов утверждая пишет: Дети последняя година есть, и яко же слышасте. яко антихрист грядет, и ныне антихристи мнози.

На сия возглашая творец книги О вере тако глаголет: О правде! много предотечев, но и сам уже близ есть, по числу еже о нем 666. число бо человеческое есть антихристово кто весть, аще в сих летех 1666 явственных предотечев его. или того самого не укажет.

И сего вступление многих прельстит и отлучит от правды, а наипаче тех, кои растленное житие любят.

Ибо тии и ныне множайшии от святыя церкве отпадают, и небрегут о правости веры, яко не хотят узким путем ходити. блажен обрящется той, кой не соблазнится, и претерпит такову лютость гонения. аще кто достигнет тех времен, на брань с самим диаволом. И ниже убо в забвение слово Ефрема преподобнаго полагати, еже в 50-м слове книги своея тако писа: убоимся и мы любимицы мои, да не и мы в сия впадем, писанная бо вся совершишася. и несть ино ничтоже прочеее, токмо соперника нашего, еже есть антихристова слава. на конец бо римскаго царства, подобает всему совершитися.

Что же; несть ли уже совершилося о римских царех яко престати сим царствовати; но ниже убо слышится имя римских царей за многая лета в последняя ныне времена: яко бы рещи, от великаго Карла. всю же власть от тех времен царьскую и святительскую папа на себе привлече, вкупе и царь и святитель наречеся: не явный ли сей антихристов предотече.

Тем же всегда в памяти своей нам всем православным подобает имети прежде бывшыя вины, и сему внимати, яко по тысящи лет от воплощения Божия Слова, Рим отпаде со всеми западными странами от восточныя церкве.

В пятьсотное лето девятьдесят пятое лето по тысящи, жители в Малой России к римскому костелу приступили, и на всей воли римскаго папы заручную грамату дали ему. се второе отрвание христиан от восточныя церкве.

Оберегая же сие пишет.

Егда исполнится 1666 лет, да не чтобы от преждебывших вин зло некаково не пострадати и нам, но покаянием Бога умилостивити, и милость Его нам к себе привлещи.

И се от слова 30 О вере частию.

Но понеже се зело время по ослаблению народнаго наклонения поступает. и правда законная в христианстве оскудевает, и в презорство все полагается, отчего Боже пощади, да не и нас новшества не объимут.

Тем же во оберегательство христианскаго спасения, а наипаче ведения ради церковнаго разума святых, намерение восприях сочинити книжицу сию. И посем помощи прося от Господа, поступаю в самая намеренная действа.

КНИГА О АНТИХРИСТЕ:

В РАЗНОМ ДОКАЗАНИИ СВЯЩЕННАГО ПИСАНИЯ.

Сказание святаго Андрея архиепископа Кесарии Каппадокийския

о Апокалипсии Святаго Иоанна Богослова.

Господину моему и брату и причетнику о Господе радоватися.

Множицею вопрошен и многою любовию, более своею любви и силы имевше непщевание разгнути Иоанна Феолога Апокалипсис, ибо видение ея, временных притчей проречение, яже суть выше мене начах, воздержахся, ведый великаго ума суще сие, и Святым Духом просвещено яже суть святым видена тайна, хотящая прилучитися в будущее время. Аще бо древних пророк книги многими сказаны. еще глубины сущи таин в них всем не явлену имут до дне онаго, егда уже отчасти разум престанет и совершенне явится, паче множайше, о первом явлении великаго Бога и Спаса нашего. проповедающе; аще нецыи от сих мест, и о втором Его пришествии проповедаша: Како убо кто не дерзе явится, и пророческаго не имый духа, начиная же та их же не уже видел кончины. Но понеже убо послушание паче имения благо, а упование не посрамит и любы по апостолу не отпадет: сею привязан богоугодней души твоей, о богоблаженне, в мале повеленное ми совершити, и Богом покушуся, иже всякаго человека умудряет.

Первое убо, яко же и сам веси, вси богодухновенныя книги. На три части от Божия благодати даны суть, и сим, якоже лепо писание и по видению сказание стоит. а яко прикладание от видимых на мысленное наводя чтущая, яко есть дух хотяи быти высоких возвождение и видение есть яво.

Первое подобает учитися от закона.

Второе живущим в благодати.

Третие же, блаженному совершению.

Идеже Дух воцарится, и повинувшимся Ему всем плотским мыслем и двизанием.

И первое убо сказание. вещем уже бывшим подобиться. А второе, пармийскими притчами, и иным таковым обычаем: яко, терние растет в руку пияницы. И постыдися, рече, сидоне море, и ина подобная. Третие же, сиречь, духовное, во Апокалипсии, паче же Иоанна Богослова. и убо, сказанным словом во иных пророцех видима, в сей же более: паче же, совершенным в разуме, Богом повелено возвещати. Тем же и мы, не яко глубины разумевше сокровеннаго в нем Духа, яже есть видя блаженныи разгибаем: ни в сих по писанию разумеваем и отвещаем: но яко поучающе умную мудрость и народи сущи на сем свете, а желания на будущая пребывающая. и святых разум сих, Божии премудрости, оставльше. яже лета век, егда же сбудется се проречение. их же (рече нам апостолы) не искати. Ниже. ты же о человече Божий молитвою труд измени, не мала [яко же непщую] приносящи смирение памятию воздаяния праведных и грешных. Дозде святый Андрей.

Мы же зде чего ради предложихом сие; вины ради сея: понеже многи ныне невежди явишася таковии, иже не токмо тропологическа (и подобных) разума отнюд не ведят, но некия неуки самыя и грубяне, дерзостно вступают в словеса апокалипсическая, им же не токмо не леть о себе оная глаголати, но ниже по самым апокалипсическим толковником что сказовати лежащих в божественной скарбнице сея Апокалипсии. зрите, о дерзостнии! Кто сей святый Андрей, и коликая премудрости и внешния и внутренния исполнен сущь, обаче с толиким страхом и благоговейными отговорки вступает в ня, и недостойна себе судит таковых решении, яко Духа Святаго премудрости книга Апокалипсии исполнена, и в таинствах сокровенных зело зело лежаща. И не то в ней умствовати, яже литерами являет, но ина и ина, яже во едином Дусе умствуема. Наипаче и в теплых молитвах к Богу, и глубоком смирении оных сокровищь досягати научает ны сей святый: Кая аще и в мале открыется нам, толику еще паче недосяжну глубину мудрости указует, кую воистину ныне сонно ощущаему, негли узрит, егда разум отчасти быти в нас престанет.

Тем же, заградитеся ныне невежествующая уста, тайны Божия в себе повлачити на суесловиях ваших, знайте свое звание, и к тому суесловием вашим, не досаждайте положившему тайны сия Святому Духу. Аминь.

Оглавление вещей содержащихся в сей книжице.

1. Приступ к вещем глаголов.

2. О антихристе что есть.

3. О рождении антихриста.

4. О времени и приметах антихриста.

5. На подзор и омышление о летах 1000, и 666-х и о творце оправдание.

6. О знаках антихристова настатия.

7. О проповеди Еноха и Илии.

8. О летех бытия антихристова.

9. О седалищи, или о месте седения антихристова.

10. О чюдотворениих антихристовых.

11. О злополучии времен антихристовых.

12. О антихристе в подтверждение и довод некоего известнейшаго философа и проповедника слова Божия.

13. О нужде и потребе ведения сего о антихристе.

И в сих коейждо объявительной зде вещи, разныя главизны прочитаяй обрести возможет. И о сих изъявивши, в самая тех словеса поступаю.

Глава 1.

О антихристе беседословии основание.

Некогда в мале упразднитися ми от ненужных моих действ. прииде ко мне человек во умном разсуждении. ища в нечесом склонности моей разумети, в неже желательное его влечаше его вопросити мя, да разрешу сумнительное ему о мне: тем.

Требуя глагола ми.

Ныне я приидох словесы с тобою испытатися о противнице, его же чаем в последняя дни сия на погубление приити многих, о нем же некое во умствовании разньство имамы, и должность ми истая возбуди, оно взаимными словесы искусити, кто в нас, истинствует ты или мы.

Аз извещая рех.

Что ти бысть сему виновное; и что подвизающая, яко минув мужей искусных, приити у человека скудоумна ведомостей взыскати, и испытати чесо подобительнаго твоему благоумию. веси ли, яко сицево решение свойственно есть словесное художество прошедшим, и глубины премудрости Духа испытавшим, а не мне невежди. Ибо я мирский человек есмь, всегда о плоти пекуся, всегда в мирской суете пребываю, всегда имею печальми житейскими ум помрачен. аще и случится ми когда книгу прочитати. но подавлением внешних мыслей, память моя погибает. тем же прошу тя, оставив мя вопроси могущих.

Требуяй.

Но ты иже довольная лета прежил еси, негли от тех что к видению сего и собрал еси: и что имаши прошу то сказати. аще ли сего не сотвориши. зри, да не беду в моем от тебе сомнении приимеши, и греху неведения моего в хуле приобщишися.

Извещаяй.

Что пользуют сына глупаго многия лета, аще в тех прозевает мудрости изрядство: Но последними словесы ты зело мя утеснив в страх вложил еси. тем яви мне оно, о нем же от моего малоумия слышати хощеши.

Глава 2.

О антихристе. что есть он.
Требуяй.

Что есть антихрист; и что о нем умствовати; то я от тебе слышати хощу.

Извещаяй.

О таинстве не малом ищеши у нас словесе, вонь же я вступати зря свое неискусство, опасен есмь. Ибо, прежде неже о таких вещех тайнозрителю своему Иоанну яви Бог, показа ему о сем книгою запечатленною, и како я, невежествуяй оным тайнам словом приступити; или что закрытаго глаголати; ибо 7 громов апокалипсических, иже тайну Божию в небеси возгремеша, хотя Иоанн глаголющая ими написати; запрещен бысть ангелом не писати, некоих ради, да видяще не видят, и слышаще не разумеют.

И сих ради вин, не достигшим высокаго разума, лучше есть о том молчать, да не худосильством плавая глубину сию, не погрязнет. мощно бо есть и от инших преданий церковных дознатися о спасении.

Требуяй.

Обаче аще и тако: но всемилостивый Бог угоднику своему тайны сия показа, в наше спасение показа. тем же, и всею душею ищущим. посторонними разумы открывает: и сие оною же запечатленною книгою яви. ибо она в деснице Божии зрящеся внутри и наружи написана. сим Благий яви, яко нерадивым, Божия тайна скрыта, а тепле ищущим яве есть. а наипаче при окончании Апокалипсии ангел от лица Божия Иоанну не повеле сию книгу пророчествий запечатлети. И таковых ради даров в милости Божии к нам, аще мы на разрешение сих таин и недостойными возглаголем.

Извещаяй.

Буди тако: но внимательно послушати оно прошу, да не в суд нам глаголемая будут.

Требуяй.

Ухо мое и сердце готов к тому прострети.

Извещаяй.

Разная суть о сем [антихристе] толкования предаются разумети: Павел апостол нарицает антихриста противником. а Златоуст нарицает антихриста отступление. Кирил же святый антихриста тожде наричет с прилогом сим, отступление правыя веры: Памва же Берында, в писмени 1: антихрист что есть, противник Христу, абы противник Богу. Ведати же подобает, яко сие речение антихрист, есть греческое, сложно анти и христос, еже есть противник Христу: по коему имени, мощно всякаго противника Христова, противящася Ему ложным учением, или гонящаго правоверных, антихристом нарицати, уподобительне по словеси святаго Иоанна Богослова, яко антихрист грядет, и ныне антихристи мнози. яко бы бяху гонители: Нерон, Максим, Диоклетиан, Иулий: и прочии. или и ложнии учители еретицы, Арий, Македоний, Несторий, Савеллий, Аполинарий, и прочии противящиися Христу ложным учением, суть и глаголются антихристы. о них же Павел глаголет: от нас изыдоша, но не быша от нас, зде знаменает оных еретиков и отступников, кои изыдоша от праваго учения ложным учением, оставивше правую веру и догматы святыя церкве, их же кроме спастися не можно. се явих ти в чем сие имя состоит антихрист: аще уветливо ти есть.

Требуяй.

Но нам зде не о тех настоит глаголати кои уподобительне антихристами нарицаются, но о свойственном и существенном антихристе ожидаеши ли такова человека, кой един во вселеную пришед, возобладает ею церкви, и божественныя и церковныя законы испревратит, и испразднит и многих от царствия Бога нашего отведет, и себе веровати и поклонятися устроит: а не покаряющихся люте гонити и мучити будет. о таковом ми скажи, умствуеши ли быти таковому антихристу.

Извещаяй.

Не вем откуду сице глаголати ми.

Требуяй.

Павел апостол ясно о сем глаголет: яко аще не придет отступление прежде, и открыется человек греха сын погибели, противник, превозносяйся над всякаго глаголемаго бога, или чтилища, тако, яко сести ему в церкви Божией аки Богу, и прочая.

Извещаяй.

Чувственное ли по телеси седение Богу творцу во своей Его церкви; или умное.

Требуяй.

Умное и благодатное за слова Его хранение.

Извещаяй.

Отсюду нам научитися подобает и о антихристе, сести бо ему Павел глаголет, аки Богу: уподобительне сказует. зде разумети леть, яко Божие в церквах седение не есть чювственное, то есть не видимое, не телесное, не осяженое: так и антихристово. ибо глаголет сести ему аки Богу, ино вместо инаго сказательне.

Но услышим, и воньмем, что святый Иоанн Златоустый на оная Павлова словеса разсуждая беседует: о антихристе [рече] глаголет, и велия открывает тайны. Что есть отступление; того самого антихриста нарицает отступление, яко многих имущаго погубити, и отставити, тако яко [рече] соблазнити аще мощно и избранныя. и человека греха нарицает и: безчисленныя бо соделает и приуготовит иных да делают лютая. сына же погибели глаголет и: зане и той погибнет. кто же есть сей; убо ли сатана; никако. но человек некий всякое егово приемляй действо. и открыется человек (рече) превозносяйся над всякаго глаголемаго бога, или чтилища. небо во идолослужение введет он, но богопротивен некто будет, и всех разорит богов, и повелит кланятися себе вместо Бога. И сядет во храме Божии, не иже во Иеросалиме, но в церквах: показующе (рече) себе бога: не рече глаголюща, но покушающася показати. Дозде Златоуст.

От его же Златоустовых словес удобно есть познати: яко отступление оное Павлом апостолом сказуемое, указанием самого антихриста быти человека же греха, виновника греха, то есть, вводящаго грех отступления разумеваем: иже и не есть диявол, но поспешествуяй диявольской воли во отступлении онаго греха, ему же и прочих соизволяющих приуготовит, да творят лютая: то есть или да защищают лжу словесы, и ону в лице истины поставляют: или непокаряющияся той мучительною силою но оной влекут. А еже превозносящася его быти над всякаго глаголемаго бога сказует; познаваем, не на Творца небесе и земли, иже естеством сый Бог, но на именуемых богов вознестися, ибо и духовных и мирских начальников писание наричет богами.

Зри же, что и сие глаголет: яко во идолослужение не введет он, а кланятися себе повелит вместо бога, и сядет в церквах аки бог.

Нецыи убо от учителей церковных и изящных богословцев, в сих папу римскаго быти разумевают, кой на духовныя архипастыри возносяся равнаго себе никого вменив, вместо Христа Господа нашего, над вся главою себе поставит. тем же аще и не глаголет себе Бога, но равенством Христу над вся превознесеся. поучився показати себе бога. И тако, богом естественным себе аще и не наричет а приравнением оным в сие приити тщится. и сице поклона должнаго Богу от человеков не отъемлет, а свойственный Богу поклон себе влечет, и идолослужение не творит.

И тако на Павлова словеса решение придав, аще годствует ти приими.

Требуяй.

Но сия мне мнится о предотечах антихристовых глаголема Павлом быти, аще папа и друзии. а не самому антихристу.

Извещаяй.

Яко же вышереченная Павлова словеса. так и Златоустова беседословия на тая, не о предотечах антихристовых, но о самом антихристе, аки перстом указаша того самого.

Что бо сего яснейше указания. ибо сказует:

яко открыется человек греха.

яко отступление содействует.

яко многих от дверей царствия отведет.

яко сядет в церкви аки бог.

яко богопротивен будет во учении.

яко во идолослужение не введет.

яко превознесется.

И сия вся не о предотечах антихристовых, но о самом антихристе опасно сказашася: кая уже в самых папежах и прочих державствующих духовною и мирскою властию сбышася. Ибо духовный тамо чин вознесшися. во всех правоверных сугубую схизму отступлении содея. и во всех владыках главнейший назвася, и себе единому власть духовную и мирскую причини. и в наместничество Христово вступи.

Придаток: Повествует о сем Апокалипсиею Иоанн Богослов, во главе 36-й.
И видех инаго зверя восходяща от земли, имуща два рога, подобно агньчим. и глаголюща аки змий.

Толку 1-го: стих 164-го. Змий сей лживый пророк есть, из земли убо восходящь, сиречь из земнаго жития. Имяше же два рога подобна агньца. гладок бо кажется сокровенный волк в кожи овчей убийственное сокрывающий, за образ благия веры в начатце его.

Сущее. И власть перваго зверя всю творяше пред ним: и творяше землю, и вси живущия на земли, поклонитися первому зверю.

И паки во главе 52. стих 199.

Сущее. И видех (рече) из уст змиевых, из уст звериных, из уст лжаго пророка, духи три нечистыя, аки жабы исходящыя.

Втораго толка: Ложнаго пророка разумеваем быти еретиков бывших, и еще попущением Божиим быти хотящих, да вернии искусни явятся, жабами же их наричет за многоглаголивое и нечистое на Господа нашего Исуса Христа хуление, и на верующих вонь.

Дозде от Апокалипсии 4 толковой.

О сих всех предложенных, явственное решение восприяхом. яко Павлова словеса проречением быша о римской державе, в ней же гананствова быти отступлению, им же воспоследствова, самаго антихриста настатие. о чем и Иоанну откровено бысть, яко римская держава антихриста перьвее произведет, что от восточных виною отступления видим содеяно. а что Павел единаго человека глаголет: и открыется (рече) человек греха. и прочая. то разуметися может иносказательне, един вместо многих, яко же обычно писанию. како же может быти, единому на многих обращение. или развращение, и ввести сии народы во отступление, разве заводом, а прочих к тому с пристатием и с поможением якоже и Златоуст рек: и иных поострит делати лютая. не един ли Арий нача хулы о Сыне Божии. но потом колико послешников ереси приобрете. И ни един ли Македоний, и не един ли Евтих. кийждо ереси начина, и в них помощников приобретаху на пагубу народа. так и един на западе папа Леон отступление сотвори и по нем в совершенное веры отступление содеяти, якоже зряще видим и разумеваем их веры противности Христу.

Глава 3.

О рождении антихриста.
Требуяй.

И аще тако сущаго [на единаго человека] определения не полагати. якоже из случаев глаголеши, ему же бы повсеместно на вселенную подобало приити: то како писание оно о антихристе сбудется. яко антихрист родится человек от девицы нечистыя жидовки.

Извещаяй.

Смотри тамо же есть писано. яко бы родитися ему от оныя. но по приведению; разумей. привиденныя бо вещи в нас, сия суть, кия чювствы телесными не объятны. и таковое видение есть безплотно и некое есть сонное, и единаго мечтанию ума подлежаще. и сие что есть; разве диявольское, или сам диявол, а не человек. о нем же и Ипполит. того ради церковнии учители, разная описания антихристову рождению дают.

1: Иеремия пророк глаголет родитися антихристу от Дана, по оному спех от Дана услышим, борзостию коня его потрясется вся земля.

2: Моисей глаголет родитися антихристу от Васана, по оному: скимен львов Дан искочи от Васана.

3: Даниилу пророку показано, родитися антихристу от четвертаго зверя, по оному: и видех рог мал восходящ, имея уста хулна.

4: Пророк Иосия глаголет родитися антихристу от пустыни, по оному во дни оны наведет Господь ветр жгущь от пустыни на ня (сиречь церковь).

5: Во Откровении явлено Иоанну. родитися антихристу от моря по оному: и видех зверя восходяща от моря.

6: Ипполит же святый родитися антихристу аки бы от девицы: а во ином глаголет от жены.

Но сию антихристову матерь аще восхощем како ю нарещи, не обретаем. Ибо:

нарицается, женою прелюбодейною.

нарицается дщерию вавилонскою.

нарицается римскою державою.

наричется гордынею.

наричется мирскою роскошью.

наричется Вавилоном.

наричется Египтом.

наричется Галилеею.

наричется греховным калянием.

наричется и самим грехом.

наричется силою сатаниною.

и прочими имены наричется.

И от сих предложенных, кое ей имя глаголати определенно, не вемы.

Аще же восхощу и сына тоя антихриста определено имя знати, не обретаю на кое прибегнути.

Ибо сей антихрист, глаголется:

и отступление.

глаголется зверь седмоглавный и десятирожный.

глаголется и ересь, и мерзость запустения.

глаголется змииная икона.

глаголется и ветр от пустыни исходящий.

глаголется и князь мира сего.

Место ли рождения его взыскати. но сия множественна суть:
1: Сказуется, антихристу родитися в Риме, по оному: антихрист от Рима изыдет.

2: Сказуется антихристу родитися в восточных странах в земли персидстей идеже колено Даново, от корене еврейска.

3: Сказуется родитеся антихристу во Египте.

4: Сказуется антихристу родитися в Галилеи, отнюду же и Христос изыде, яко же пишется, скимен львов Дан, изкочит от Васана. сей же есть, Скифополь, рекше скифский град.

5: Родитися имать антихрист в Вавилоне граде велицем, по разумению Иеронима в толковании на 11 главу Даниила пророка.

От сих предложенных не удобь есть познати.

Яко о имени антихристове, так и о матери его, и о месте рождения подлинно. И аще неудобь сих познати, убо несть существа телеснаго той. ибо вси телесно рождении, имут собственное имя свое, матери и места.

Требуяй.

Сия еликая изрекл имена, имене антихристова, имена матери его, имена мест, не есть свойственных но уподобительных имен: якоже и Господь наш Исус Христос глаголется дверь, глаголется пастырь овцам словесным, глаголется свет, глаголется путь, глаголется истина, глаголется камень. глаголется хлеб животный: И прочими имены наричется. Подобне и Мати Его присно Девая разными имены наричется: наричется гора, наричется полата, наричется престол, наричется лествица, наричется свещник позлащенный, наричется легкий облак, наричется киот, жезл, стамна, и прочая и прочая. обаче сих ради уподобительных имен не отричется ни киими собственная имена имети. якоже Господь наш и Мати Его. Нечто же рещи и о антихристе годствует: аще имать некая метонимическая уподобительная имена себе и матери и места. обаче не извлекается собственных имен.

Извещаяй.

И аз на сия тожде тебе глаголю. что оная антихристу и матери его и месту не есть существенная и свойственная, но иносказательная и уподобительная имена: речеся ему родитися от Васана: васан толкуется студ. речеся родитися ему от Дана: сиречь от диявола. родитися ему от моря, сиречь от мирскаго жития: и прочая. но сия вся имена уподобительная, и свойственнаго имене его и прочим не обретаем. Христу же Спасу нашему и пречистей Его матери, и месту в нем же родися, и в нем же воспитан, и где распяся. и како воскресе, и како на небеса взыде вся предречена свойственне и существенне. снидет яко дождь на руно. матери же Его будет имя Мария. и наречеши имя Ему Исус, и яко в Вифлееме родитися. Бог от юга приидет: ибо Вифлеем от Иеросалима на юг. и проч. о всем ясно во пророцех предсказано.

Глава 4.

О времени антихристова настатия.
Требуяй.

Но аще каковым либо образом, обаче ведомо то есть известно от писаний, яко антихристу не отменно в мире явитися: сего ради прошу рцы ми: мощно ли от писаний священных время его появления знати свойственне.

Извещаяй.

Святый апостол Павел во втором послании к селуняном тако о сем пишет: и ныне одержащее весте. во еже явитися ему (сиречь антихристу) во свое ему время. тайна убо деется беззакония. точию содержай ныне, дондеже от среды [отъят] будет: И тогда явится беззаконный.
На сия Павлова словеса святый Иоанн Златоуст толкуя глаголет: точию содержай ныне, донележе от среды будет: сиречь, власть, римская, егда возмется от среды. тогда он приидет. И в лепоту. донележе бо сия власти страх будет, никтоже скоро покорится: егда же тая разорится, нападет на безначальство, и человеческую и Божию поищет похитити власть. яко же бо прежде сего разоришася царствия.

мидское от вавилонскаго,

вавилонское от перскаго, сиречь

перское от македонскаго,

македонское от римскаго.

Так и сие от антихриста: а он от Христа. и к тому не содержит.
О том же и святый Ипполит пишет сице: Приведу же, рече, в среду достоверна свидетеля, пророка Даниила, иже сония Навходоносору разреши. и от царствия даже до скончания показа путь неуклонен, шествовати хотящим во истинне явления. что бо пророк Навходоносору изрече; зряще ты о, царю: и се образ велий стоящь пред агнцем твоим,

его же глава злата.

мышца его и рамена сребрена.

лыста и чресла и стегна медена.

нозе часть некая железна и часть скуделна.

Зряще дондеже отсечеся камень без рук, и порази образ на нозе железне, и скуделне, и истни и до конца. тогда истнися купно скудель и железо и медь и сребро и злато, и быша яко прах от гумна жатвеннаго. и камень поразивый образ бысть в гору велику, и исполни всю землю. И ниже. К сему присовокупи самого Даниила видение четырех зверей от моря восходящих яже суть.

Первый [зверь] яко лвица, криле ея якоже орла: и зрех дондеже издаде крыле свои, и взятся от земли, и на ногах человеческих ста, и сердце человека дадеся ей.
И се зверь вторый подобен медведице, и на страну ста три ребра во устех его.

Зрех, и се зверь третий, аки рысь и тому крыле четыре птичи превыше его главы четыре зверю.

Последи же сего зрех: и се зверь четвертый страшен, и удивляя, и крепок зело: зубы его железны. и ногти его медяны поядая и истнивая, и прочая ногами своими попирая: и той разньствова паче всех зверей прежде его бывших.

И имея десять рогов. внимах убо рогов его: и се рог мал взыде посреде их, и трие рози пред ним искоренишася, от лица его. и се яко очи в розе сем, и уста глаголющая вельми. Дозде самая Ипполитова словеса.

Истолкование же на сия звери кратко из его словес полагаю тако: Перьвый зверь есть вавилонское царство в подобие златыя главы образа онаго. Вторый зверь есть перское царьство: а три ребра, три языки персы мидяны, и вавилоняны, еже значит образа сребро. Третьяго зверя глаголет, еллинское царьство бывшее во персах: еже значит медь. четыре же главы знаменают, яко по Александре на четыре части разделися царство оно. А четвертый зверь есть римское царьство, твердо аки железо. десять рогов десять перст ножных образа значит, во указание десяти царств от него востающих. рог же малый посреде их, являет антихриста.
На уяснение же сих и святаго Кирила предлагаю сия словеса.

Приидет бо [рече] преждереченный антихрист таковым подобием, егда исполнятся лета римския власти. то уже близ есть кончина мира. Ниже. Сие бо учим не от себя глаголюще, но от святаго писания собирающе а наипаче взяв от пророчества Даниилова, якоже и архангел Гавриил поведа тако глаголя: зверь четвертый, царство четвертое будет на земли, иже превыше будет всех царств. и сие поистинне римския церкве учители предаша ми.

первое бо славно было царьство ассирийское.

второе мидское соединено с перским.

третие македонское.

четвертое ныне римское.

Таже паки Гавриил прилагает глаголя, десять рогов его, десять царей востанет. И по нем востанет другий, иже преидет всех первых злобою, не токмо глаголет десяти, но и всех иже прежде его быша, и триех царей победит.
Ведати же подобает, яко из тех десяти, трех царей того ради победит, яко сам осмь будет царьствовати, и наивышняго имать рещи словеса еретическая отступных беззаконник.

Разсуждение
Двоя подобия о наставании антихриста на царстве римском, от пророчества собрав поведает нам.

Первое
От того времене антихристово царьство в Риме зачнется, яко же глаголет егда исполнятся лета римскаго царьства. и не глаголет, егда возмущено будет: но егда, исполнятся лета еже есть когда уже Римом цари не имут владети яко же и ныне видим, уже не владеют. Ниже.
Второе
Подобие показует нам, како и коим образом последняго антихриста на оном престоле римском надеятися леть, яко же глаголет тогда востанут в Риме десять царей в разных местех к римскому единонадесятому царству воедино послушание будет, тогда в Риме на том единонадесятом царе последнем антихристе, скоро содеятися имат ибо седмь царей в послушание свое антихрист к римскому престолу слугами своими в то время доброволно и без брани взыскати имать: а трех паки войною и силою со оными седмию цари достанет яко же во главе 4 воспомяне. тии же трие цари за единым римским царем, и именем пребывати начнут, понеже повелением и промыслом римскаго престола побеждени будут. и того ради сам осмь прозовется антихрист на царстве римском седя дух лукавый седмь лютейших поймет: и приходит к человеку тому лесть последняя горше первыя. Дозде свидетельство святых о времени.
От коих явственно ти показася время антихристова настатия как от святаго апостола Павла, так и от толковника его Иоанна Златоустаго, и как от Даниилова видения, так и от Новходоносорова и так и от Ипполитова и Кирилова истолкования, во всех единаго согласия, яко тогда антихристово время открыется, когда римское свойственное царство разрушится.

Требуяй.

Внях убо добре сие, но не могу того ведати, истее ли разрушися римское царство, или еще пребывает; и по чему я дознаюся сего.

Извещаяй.

Аще добре разумееши о показанном образе Навходоносору, то дознатися известно можеши и о разрушении римскаго свойственнаго царства. ибо две голени онаго образа знаменованием быша римскаго царства, во единой державе двоих мест, востока и запада. но уже восточных царей власть на западе быти преста, кая от лет древних, и от лет великаго Константина в новом Риме (сиречь в Константинополи) царствоваша неотъемлемо и ветхим Римом владеюща, власть оная до францужскаго великаго короля Карула пребываше. сего же на царство римское возведением разрушися: и начало великой схисме с востоком западу сотворися. и се видиши единыя голени онаго образа сокрушение: после же нахождением Моамефа на восточныя страны и вторая голень сокрушися: и тако до конца оный образ сокрушися, и четвертый зверь показанный Даниилу упразднися иже знамением бысть четвертаго римскаго монаршества.
Требуяй.

Где писано есть о сем.

Извещаяй.

Пишется в книге О вере московския печати во главе 21. о отступлении римлян, яко в лето от рожества Христова осмь сотое, Леон папа, на римскую державу чюждаго короля Карула франков короновал, и цесарем римским провозгласил: отчего власть римская надвое раздрася: и первую к разорванию соединения церкве вину подал, и потом, в наступающих папежах: другая пременная вина о Святом Дусе изниче в соединение веры раздор сотворила, и проклятое отступление изнесла. о чем (глаголем повыше). Устрашися небо и вострепета зело, рече Господь: яко двое лукавое сотвориша людие мои: оставил костел западный святую восточную церковь, а затем и правую веру: и инаго себе господьствующа вознес.
И паки в книге Кирила Иеросалимскаго на полском языке печатной, в знаке седмом пишется сице: О том Павел апостол явный показа знак мовячи, иже если перше не будет отщепенство, и окажется человек беззаконный, сын затраченя. Ниже: Ни ли не помятуете. яко же вам мовил еще у вас живучи, и топерь ведаете што его задержует. Ниже: то Павел мовил. а ныне уже есть отщепенство. отступили людие от правыя веры. И едины Сыно Отчее вызнавают, а другия Христа от небытности на небытность приведена смеют мовити. и перше явны были еретикове, а топерь их полна церковь таячихся. отступили человецы от правды. и чешут слухи приправными словами. и вси слухают благодарно вымыслов, и вси даются намовити отдалися людие от прав добрых, и болше изволяют на умыслы, нежели похваляют самую истину. оттожь уже отщепенство: а маем ожидати и врага. и уже помалу и малу высылает пред собою передоеждов. дабы на готовое пришедши останок половить. стережись теды человече. и утвержай твою душю. о тося церковь осведчает пред живым Богом и прежде исповедает о антихристе нежели приидет. И если и при тебе будет: мнится ми лучше вперед ведати, и о том укрепитися.
Вырозуменье.

Перше готует диавол [отщепенство] знак наипевнейший поведает антихристовы купы отщепенство. кое на он час знатчее зачалось, егда от святой восточной соборной и апостольской церкви, православия греческаго духовныя римскаго костела отступивши, разорвали христианскую света сего монархию, и отделишася сами особно, яко же речеся в знаке втором. И затем все церковныя уставы и каноны седми вселенских соборов псуючи, свои росказы и уставы почали становити. и всем удаватися: яко же и самое истинное вызнанье веры, то есть верую во единаго Бога. над ухвалу и поставление всех седми святых вселенских соборов. Формос папа в Риме с помощниками своими сопсовати, а исхождении Святому Духу и от Сына приложити смел. поведаючии же Сын Божий, и вси вселенскими соборы не досконале рекли, которыи от Отца походит: потреба приложити и от Сына. и учинил отцем сына Духу Святому. о чом святый Кирил мовит: отступили людие от правыя веры, и едины Сына Отчее вызнавают Сына Отцем чинят. И что есть наибольшее еретичество, и первее от ухвалы соборов святых отступление.
И еще в книге того же святаго Кирила московския печати в знамении 2-м пишется сице: Папа Римский отрину вся от греческия области и от царства, и взяв на ся не токмо престол и власть царскую и святительскую. но и Божию. готовя престол, яко же пишет: нача по тысящи лет в старом Риме старейший, а последний князь мира сего, человеки от всех царей земных в повиновение влечет: яко же первое на греки, тако и на иныя, мечем нача воевати, и всех христиан. и всяко колено нача льстити, дабы ему аки богу поклонилися, различными коварствы, любовию, дарованием, обещанием, прошением, грозою, казнию, войною, посольством и слуги своими, к своему духовному и святительскому уставу приводить, восхищаючи, дабы никто же не пребывал в прежней православной вере, единыя святыя кафолическия апостольския церкве греческаго закона, и от святых отец уставе изложенном на вселенских соборех, и на его римския новыя полныя еретичества уставы приступили. иже по вся годы, то сице а иногда инако устав пременяет. и се есть знамение последнее антихристова настатия. яко же преди показует.
Прочее услышим что творец книги О вере о наветах папежских на греков и на благоверие их, во главе 21 пишет.

В лето Господне 1204. французы и латини, заводом папежа римскаго Инокентия третияго, пустил пред собою такой голос, якобы Иеросалима и святую землю от агарян свободити, на восточныя страны вдалися: идеже вместо Иеросалима и агарянов нечаянно нападоша на Константинополь град, и овладеша им, и прилежащыя ему грады, царь же Алексий утек. а патриарха изгнаша. Ниже. И что наконец от тех злых, яко безбожни латини, по разорении и взятии Константина града в нем учинили. ови священныя иконы, безчестно от украшений и клейнотов отревали, и по низ топтали, овии святыя мощи, кости святых мученик с честных мест, на нечистыя места извергали, но еже и слышати страшно, сие тогда видимо бяше, яко пречистое тело и животворящую кровь, из потиров на землю проливаху, и пометаху священныя сосуды. и олтарныя. и престольная украшения, в простыя мисы и кубки и иныя потребы, в наслаждение антихристова предотеча, и безбожных его действ, действенницы обращаху. Дозде из книги О вере.
Оставляю прочая их греком и всему востоку злотворства. еликая на Флоренском соборе и по соборе том показаша, коликая насилования творяху, коликия во Афонской горе монастыри благоверных расхитиша, коликая иноки помучиша, принуждающе на унею: изволяяй да чтет историю о Флоренском соборе печатную во Острозе лета 1598-го. точию великую заноску и дмение папежев изъявляю о чем великий учитель и богослов Софроний Лихудиев грек пишет: Звягут [рече] папежницы, яко папа, всякий закон, всякий суд, в себе самом имать. он все может творити, еже Христос творит. Он есть (глаголют) зде на земли, по вознесении Христове на небеса, вторый Христос, и туюжде власть имать и силу, юже и Христос имяше прежде неже вознестися на небеса. он (глаголют) имать совершенную власть обоего меча мирскаго и церковнаго, зане папы и Христа един престол. он судия есть вселенныя, сам же ни от кого имать сужден быти. он вся судит, зане ничтоже может согрешити. зде о сицевом превозношении папине не неприлично рещи апостолом святым Павлом глаголанная: да никтоже вас прельстит ни по единому образу: яко аще не приидет отступление прежде, и открыется человек греха сын погибели, противник и превозносяйся паче всякаго глаголемаго бога или чтилища, яко сести ему в церкви Божией, аки богу: яко папа о себе мечтает. еже толкуют святии и мудрии толковницы, яко сести ему не во Иеросалимской церкви но в Римстей и о сем довольно разумеваяй разумевай. дозде Софроний.

Заключая же моя сия доводы.

Из книги О вере от слова 30-го предлагаю еже творец того, от послания Иоаннова приводит.

Дети последняя година есть, и яко же слышасте, яко анихрист грядет, и ныне антихристи мнози. о правде! яко много предотечев его но и сам уже близ есть по числу еже о нем 666, число бо человеческое антихристово. кто весть аще в сих летех, 1666-х, явственных предотечев его или того самого не укажет. И ниже. К сему же и сие воспомянути не отрекуся, еже и святый Иоанн евангелист во Апокалипсии, во главе 20 пишет о связании сатаны на тысящу лет и потом о развязании, возвращается диавол на первое свое место, идеже еще из неба хотел и от того времене поветрием тяжким поражен бысть запад, о сем пространно во главе 21 обрящеши. по тысящном лете, егда 595-е дохождаше лето, явственное бысть отступление и прельщение нарицающихся юнитов от святыя восточныя церкве, к западному костелу: о сем чти главы напреди 23 и 24-ю, а по исполнении лет числа тысящи шести сот, шестидесяти, шести не непотребно и нам от сих вин опасение имети да не некое бы что зло пострадати по преждереченных, исполнения писаний свидетельств, яко настоит день Христов яко же рече апостол. и несть ли готовым быти подобает. аще кто достигнет тех времен, на брань с самым диаволом. [и ниже: от слова 50-го святаго Ефрема приводит сие] убоимся и мы любимицы мои, да не и мы в сия впадем: писанная бо вся совершишася, и несть ино ничтоже прочее, токмо соперника нашего, еже есть антихристова слава. на конец бо римскаго царства, подобает всему совершитися. что же несть ли убо совершилося о римских царех. яко престати сим царствовати но ниже убо слышится имя царских царей за многая лета в последнее сие время, яко бы рещи, от великаго Карла, всю же власть от тех времен царскую и святительскую папа на себе привлече, вкупе и царь и святитель наречеся. не явный ли сей антихристов предотеча. что же нам о сем время отлагати: но достоит всегда с богословцы едино с покаянием глаголати с Петром апостолом. якоже рече: не коснит Господь обетования, якоже нецыи коснение мнят, но долготерпит на нас, да вси в покаяние приидут: и прочая. Ниже. Тем же всегда в памяти своей нам всем православным, подобает имети прежде бывшия вины, и сему внимати; яко по тысящи лет от воплощения Божия Слова, Рим отпаде со всеми западными странами от восточныя церкве в пятьсотное же девять десят пятое лето по тысящи, жители в Малой России к римскому костелу приступили, и на всей воли римскаго папы заручную грамоту дали ему. се второе отрвание христиан от восточныя церкве. оберегая же сие пишет: егда исполнится 1666 лет, да нечто бы от преждебывших вин зло некаково не пострадати и нам, но покаянием Бога умилостивити и милость Его нам к себе привлещи. Дозде из книги О вере.

Тем же аще хощеши сын святыя церкве быти, повинися предложенным свидетельствам. сказующим ти, яко конец уже прия римское царство: И время антихристово открыся. А что зде единых и тех же антихристами, и предотечами антихристовыми наричет, то по свойству дела разньствующих в себе: почему и антихрист и предотеча антихристов едино лице может нарещися.

Требуяй.

Рекл бо еси прежде, яко внегда престати римской державе, антихрист приидет. а власти римской, сказуеши тогда престати, егда Леон папа помаза на западное кесарство Карула короля французов, кое помазание в лето Господне осмьсотое бысть. Обаче после сего до лета Господня 895-го папы римския с восточными патриархи в вере согласны быша: о чем в последующей Кириловей книге главе, 25. тем же как умствовал на той час быти антихристова прихода: Ибо в западной церкви и по той власти престати 95 лет до папы Формоса благоверно папы и прочии пребыша.

Извещаяй.

Отвещаю на сие первое:

Может сего исполнения дело и в сей приятися разум: яко вместо начала: якоже рече Бог ко Адаму вонь же день снесте от древа сего, смертию умрете. но не тогда умроша егда снедоша. сиречь, осуждение тления, от него же и смерть. И паки: рече Гавриил архангел Даниилу, разорится место жертва и помазание, ветхозаконная, егда Христос приидет: но не абие разорися егда прииде, обаче вину прия, от нея же разоришася.

Посему мощно глаголати и о власти римской: яко егда власть римская престанет. антихрист приидет.

Не прииде же антихрист абие, но вины тыя приидоша, от них же нужда антихристу явитися: се есть, разделения царства, раздоры, и вход Каруловым еретиком, иже самыя вины и начало антихристова появления.

Отвещаю второе:

Не своя бо я тебе рекох. но Павлова словеса: и не тако Павлова, яко в Павле живущаго Христа. той бо в Павле апостоле своем сие изрече: точию содержай ныне, дондеже от среды будет, и тогда явится беззаконник. кое слово Златоуст, восприим, Духом Святым пророчески протолкова сице: Власть римская егда возмется от среды, тогда он приидет сиречь антихрист: о сем доволно предрекохом: И сие збысться по отъятии царства греческаго помазанием на царство западное онаго Карула, его же Леон папа избра, и постави по воли своей в кесаря места греческаго, коим поставлением, вина бысть западу с востоком крайних раздоров по власти мирской, по мале же и духовной [яко же услышим]. коея ради дерзости Леоновой, вход антихристу или диаволу в верныя приуготовася. яко ни от чего так вход имать в церковь диавол, как от распрей: а сия бяше главнейшая распря. тем же сей Леон за вину сию, предотечею антихристовым назвася, о чем в книге Кириловой, и в книге О вере, церковных учителей списанниих видим.

А наипаче входа антихристова отсюду бысть предуготовление Леоном, яко не токмо чюждаго человека на отчизну западнаго царства возведе, но и еретика сущаго возведе. Ибо оный Карул новый кесарь еретик бяше, и с собою многих великих еретиков в Рим приведе, и попусти им свободно учити народ римский ересем: от коего учения тех находящихся велия бяше распря, велие развращение, и велие смущение. и многия от людей благоверных начаша сумневатися, и во оных еретичестве аки в блате утопати. Видя же папа Леон погибающих люди Божия от учения еретическа, занеже в сладость послушаху учения Каруловых еретиков а наипаче и от царя тии еретицы помогаеми учити о исхождении Духа Святаго и от Сына, и опресночная служити: сожалився о погибающих. и многое старание приложи. и тако помалу и малу нача западная церковь упадати и от восточныя церкви удалятися. и в том дойде до папы Формоса. кой Формос яве в церкви проповедати нача людем, яко Дух Святый от Отца и Сына исходит и сия проповедь в Риме в лето Господне 895-е содеяся.

Аще бо папы от времен Леона папы до Формоса и описывалися в правоверии восточным. Однако же многия уже ереси явилися в них ради оных еретик. и многия слабости в них внидоша, и от лета Господня 858-го мало мирствоваху с востоком. а наипче в лето Господне 867, Фотий патриарх цареградский соборне папу римскаго за некия ереси прокля. и тако не видится уже от того между греки и латины сущаго мира, кроме вражды. и един на другаго гаждении. о чем изволяяй ведати, да чтет У Барония лета оная. По смерти же Формосове. елико день и время вящшее толико великих мерзостей в римских папежех исполняшеся. о чем Лихудиев Софроний грек великий богослов целую историю написа, избрав из многих лет от Барония: хотяй да взыщет ю.

И от сих убо всех ведомо есть.

Яко чрез схисму мирскаго владычества начало бысть входа антихристова, чрез схисму же раздора церковнаго, о богословии и прочих, совершеннаго пророчества Даниилова, Павлова, Златоустаго, Ипполитова, и Кирилова, бысть на Риме исполнение.

Глава 5.

На подзор и омышление о летех 1000, и 1666-х. в творце книги О вере.

Требуяй.

Разумех убо силу предреченных словес пророчествии и благодарю Господа Бога моего, яко тако печется о спасении нашем, толикий свет ума пророки своими и учители показуя хотящим быти, и что ими предъяви, та уже дается признавати.

Но творец книги О вере, во своих летописаниих, омышление ми некое подает. Ибо в сочиненной своей книге О вере, во главе 30, от главы 20. Апокалипсии о связании сатаны на 1000 лет, умствуя просто на тысящу лет описа. а толковники Апокалипсии, сию тысящу лет не на леты, но на совершеньство евангельския проповеди неопределно толкуют.

Еще же от онаго Апокалипсии приемлет число 666, и вменяте е в леты же: а толковники сие число не на леты, но на обретение имен толкуют.

И сих ради вин, хулити онаго творца не дерзаю, а верити в том всеконечно не могу: яко апокалипсическим толковником разуму не последует.

Извещаяй.

Кто разуме ум Господень; или кто советник Ему бысть; не испытаны бо суть путие Его, и непостижна дел Его премудрость. Тайна бо в сей Апокалипсии положенная, божественныя суть и превысочайшия премудрости исполнена: и вид убо имать сице, многа же из себе умствования подает, елико всем Апокалипсии толковником не бяше до конца глубины разума того дойти. Тем же, аще возглаголеши сию тысящу и на совершеньство евангельския проповеди, аще и на лета не отпадеши истины. Такожде и сие число 666, аще на имена, аще и на леты не погрешишь разума сего. яко божественное что Откровение, все имать глубину премудрости, человеки неизмеримую. Того ради и толковники вступаючи сию тысящу преложно толковати, не самую глубину тайны сея известно надеются достигати, аки бы до конца так; но толкующе глаголют сице; мним убо о сем тако: и прочая. Тем же, тии же толковники выше о связании сатаны на тысящу лет мнение кладут, и на вся лета от вознесения Христова до антихриста, Богу единому ведомо.

И сице тебе о сем известивше, и сия речем; яко оныя толковники, Апокалипсии гадательно толковаша: творец же книги О вере, не уже гадательно, но вещей збытие зряше, яко по той тысящи Рим конечно от восточныя святыя церкве отпаде, и не един но со всеми западными странами, отторжеся, тем и в болезни сердца своего то и отписа, приим оно тысящное число, поразумея, яко сие Рим и весь запад от развязания диавола паче падение пострада: глаголет возвращается диавол на первое свое возлюбленное место, идеже еще из неба хотел и от того часа поветрием тяжким поражен бысть запад. зри убо кая вина подвиже его оную тысящу в леты вменити, самое бо дело свойственное диаволу творити, еже правыя веры отводити, от Бога отлучати: и сей случай паче тогда на западе показася. тем же и знаменита бысть тысяща сия не токмо сему творцу, но и всему западу, и в велик страх вложи вся тамо живущия, яко же Бароний в лете Господнем 1001-м пишет: зане во оное тысящное число. страшная комета на небеси явися, и велие бяше земли трясение, и змий некий страшный на воздусе показася, к тому же бяше еще и колебание римския церкве и тяжкия греси а наипаче духовных, и развращение всего народа, от чего во многих тогда мнение возрасте, яко антихрист приити имать и в Париже на поучениих от великих учителей проповедано бысть слово, яко исполнившуся тысящному числу, антихрист воцарится и по скончании того полчетверта лета, скончание мира будет, тем же мнози сего убоявшеся, вознерадеша о зримых вещех. и от украшений церковных престаша, ожидающе антихриста на разорение церквей Божиих прихода, на 1000 ону. но яко уже по тысящи оной прейде полчетверта лета. в ня же бы должно ему царствовати а очима его прихода не видеша, и седяща чювственно не зреша, помалу и малу начаша той страх забывати и в первая своя приходити и тако потомными времены память оная покрыся в них. и ни за что до ныне положиша. обаче во греческой церкви видевше их елико час толико законопреступлении умножашеся в них, и елико сего умножашеся, толико междуусобны вражды произрастаху, и развраты многи учиневахуся в людех. писанием их повсюду огласиша, и дело беззакония их обнажиша, и древняя пророчества о них истолковаша глаголюще, яко антихристу в Риме явитися подобает по отъятии греческия державы о чем архангел Гавриил, пророк Даниил, апостол Павел, Златоуст, Ипполит, Кирил и инии а наипаче сам Бог Апокалипсиею Иоанну Богослову яви.

Но яко доволно нам преди о том известися, яко рожденный в Риме антихрист, не во угле токмо западном седети будет, но всю поднебесную пройти ему попустится, о чем и в Апокалипсии на поли напечатано: антихрист из Рима изыдет.

Что же: не изыде ли антихрист; изыде, и что содея; изыде, и соглядая Малороссии правителей духовных нагих и пустых от закона Божия, и от преданий церковных, и тако безделно зияющих поя себе во область, и учини их престолу римскому подданными, и костелу римскому поклонятися, се лов змия седящаго при пути, и назирающаго нашея конечныя слабости, то есть хапание его коней пяту человек живущих на земли. ужасно воистинну зрение, яко толикое число людей Божиих, толикое множество народа от православныя церкве греческаго закона отрази, и вмале рещи зиании поглотити доконца.

Тем же щадя Господь Бог людей своих, да не останки тем же зверем поядени будут. благоволи дати сему творцу книги О вере не токмо дар премудрости, но и дар пророчествия откры ему тайну хотящую быти, еще в нечесом: тем в свете сияния разума Божия, позна причину обстоятельныя оныя тысячи в Риме, от нея же и сие число 666 разуме великия быти причины, приложи е ко оной тысящи лет.

И видя уже народ обстоятельныи его жительством ослабевающе, а духовных великаго презорьства прав церковных исполняющихся, и близ дверей древния злобы находящыя, в болезни сердца своего, от словес Иоанновых, возопи: дети последняя година есть, и яко же слышасте. яко антихрист грядет, и ныне антихристи мнози. О правде, яко много предотечев его, но и сам уже близ есть, по числу еже о нем. 666. число бо человеческое антихристово. кто весть аще в сих летех, явственных предотечев его, или того самого не укажет. И потом доводя истину сбытия глаголет: о связании его, иже от того времене поветрием тяжким поражен бысть запад.

По тысящном же лете, егда 595-е. дохождаше лето явственное бысть отступление и прельщение нарицающихся юнитов, от святыя восточныя церкве к западному костелу. А по исполнении лет числа, тысящи шести сот шестидесяти шести, не непотребно и нам от сих вин опасение имети. Дозде творец книги О вере.

Но о коликаго за сие Господу Богу благодарение мы воздавати должни есмы, яко толикий свет разума сим творцем яви нам: И тако яви, и трищи о том возгласи, засвидетельствуя правду свою, яко и глухому слышати мощно, и невежди разумети. И что отвещает той Господеви. яко толико пророчество ясное, и толикими гласы возглашено слышав, и не воньмет, и нивочто положив, свой ум лучше поставит, яковых уже и видим и слышим, рядников некоих, а наипаче козлище некое, по стремнинам своевольства ходящее, оставивше толикаго философа и богослова духоносна словеса и истолкования, и толикое Духа святаго откровение, сами в слепоте ума своего далече их сущая, толковати дерзают. О Боже! Коликое се невежество. коликая сия дерзость. немалаго воистинну наказания достойно. яко кроме добраго разума, кроме толковников, дерзают толикую глубину таин Божиих собою измеряти. не ведят суетнии ниже зрят слепии, яко сей книги творец великий богослов и доволный знатель таин Божиих. и святейшими архиереи в том свидетельствованный бяше, в Дусе Святе глаголати, подобает тому внимати, аки от Духа Святаго глаголанным, да некогда отпадут.

Тем же и ты о друже, не измеряй малым умом толико духоносных богословцев. да не затворен будеши и ты в противлении, яко же и прочии: но аки церковию свидетельствованное его дело приемли. аще бы тебе и не тако онаго мнелося что: то наипаче от случаев (по тому) сбывшихся удостоверяй и извет имей, яко то не от онаго погрешения, но от твоего ума непостижения..

Ведай же, яко мы не знаем что и помале хощет быти: А сей творец книги что и за толикая лета изрек то прииде неотменно: кое гадательство его является не человеческо. но присутствующее Святаго Духа, Ему же не будем ратницы прекословием.

Прочее аще хощеши быти сын Ноев, сын Авраамль, сын Лотов: приемли словеса пророчествии, аки словеса Божия. не подобися оным младенцем, оставляющим храмы добрыя и светлыя спасения, своя утлыя шалашики делающим: еже своеволнии творят непокорением истине.

Требуяй.

Прошу потерпети ми еще во испытании моем, ибо в той же книги О вере в слове 30-м читаем. аки бы Рим отпал от восточныя церкве, по тысящном лете. но мы вемы, яко Рим прежде тысящнаго лета от правыя веры отпаде, аки бы рещи. за 100 лет до 1000. и прокляти быша папы, и како то глаголати мощно. яко по 1000 лет Рим отпаде: и почему.
Извещаяй.

Аще сего ради сомнение тебе треба имети, яко римское падение на оное суще число тысящи не прииде, но и паче, яко же рекл еси то подобает ти и Божиим и прочим святым словесем сомневатися.

Понеже Бог Ноеви глагола навести потоп на землю, по прешествии ста и двадесяти лет: обаче прейде токмо 100 лет  потом прииде на землю.

Аврааму Господь Бог рече, семени его (сиречь израилю) поработати в земли чюждей [сиречь, во Египте] 400 лет. и Моисей сказует быти израильтяном во Египте 400 лет. И Стефан апостол тоже глаголет. Но Павел апостол глаголет, бывшыя тех во Египте лет 400 и 30. Греческий же хронограф Георгий Кедрин сказует израильтяном в работе египецкой быти лет 215 точию. а лета 430 числятся от изшествия Авраамова из земли халдейския отечества его до изведения Моисеом израильтян от Египта, сице.

Бяше Авраам 75-ти лет жизни своея, повеле ему Бог изыти, от земли и от рода и от дому отца своего: и изшед Авраам. прииде в землю ханаанску.

от сего до деторождения Исаакова 25 лет.

от Исаакова рождения до Иаковля рождения 60 лет.

егда вшед Ияков во Египет име 130 лет.

И тако всех лет 215.

Ияков вшед во Египет поживе 17 лет и умре.

Иосиф по смерти отца своего, поживе 54 лета, и умре.

от смерти Иосифа до Моисеова рождения прейде 65 лет.

по рождении Моисеове прейде 80 лет, изведени быша люди израилевы из Египта.

и тако зде обрящеши другия 215 лет.

Тем же, зде все странствие Авраамово и семени его, начало и конец сих совокупля глаголется людем израилевым во Египте раьотати лет 430. но делом иначе бысть. И паки.

И сих ради вин мним творца писавша о совершенном оном римлян отступлении, егда Сергий патриарх по тысящи пятидесяти лет увеща по совету восточных патриархов папежев и видев их непокорных вконец их отверже, и ис помяновенных книг изглади. читай в Кирилове в слове о отступлении римлян, предопределено бысть израильтяном в вавилонском пленении 70 лет быти. но по свидетельству истории, более тех лет во оном людие пребыша.

Суть же и иная пророческая словеса тако о том, а делом или не дохождаше, или перехождаше: но не сего ради что на оная и глаголати. но подобает вся сия недоведомым судьбам Божиим оставляти. кто бо разуме ум Господа; и кто советник Ему бысть; приимати же точию оно сбывшееся, и благодарити за то благодетеля Бога, яко не остает нас в невежестве погибнути. А что творец книги О вере не зря на збывшиися случай, глаголет тысящное число. Аки бы по нем Рим отпаде. и сие пишется сих ради вин.

1-я вина, яко се от великаго хранения таин запечатленных. и от великаго благоговеинства словесем Божиим, да не дерзнет что рещи над определенное то число.

2-я вина, не яко неведая тех истории творец оныя книги, их же ты прочел еси, тая написа, но паче и зело паче ведая но оставляя недошедшая лета, щедротам Божиим, ожидающим грешных на покаяние. ибо и о июдеях последния злобы достигших долготерпя Бог, не абие по распятии храм Божий разори и отъя от них, но по четыредесяти летех вознесения на небеса, храм и жертву и помазание их потреби.

3-я вина, аще и многая междуусобия греком с римляны бываша: обаче конечное дано от грек римляном увещание в лето 6552. Сергий бо патриарх Константинопольский, по совету трех патриархов в то лето, писанием папу Римскаго истяза, аще обратится в первое благочестие. он же утвердися во своей прелести быти, и не восхоте обратитися. Сергий же патриарх, и прочии патриарси вселенстии папу Римскаго не точию в церкви в первых не поминаху, но и извергоша и, и проклятию предаша. последи же сего кир Ларий патриарх тожде проклятие в Царе граде на папу изнесе, сотворшася явными еретики. еще же после сего, патриарх Михаил по совету церковному соборне папу и всех его еретик проклятию предаде и связа. о чем чти в последующей Кирилове главе 25.

И сих ради вин негли и творец книги О вере не дерзне иначе писати токмо по тысящи лет отступити римляном: Ибо и вселенстии патриарси, не во иная лета доконца изверженными римлян учиниша, но по тысящи.

Требуяй.

Оставим прочее надопределение Божие веществовати: страшно бо есть нам в толикой простоте пребывающим, надсвыше оныя творцы любопытствовати. Но повинемся разуму святыя церкви, и ниже на онаго творца какой подзор имеем, да не уподобимся Хаму, но токмо сие глаголю: яко видится сей творец оное число писати не о антихристе, но о предотечах антихристовых, коих мню еретиков ему значити.

Тем же и глаголет: Кто весть аще в сих летех 1666-х явственных предотечев его.

Зри убо, яко он числом оным предотечев быти сказует, а не антихриста. И таковыя еретики из давных лет обыкоша бывати по разным местам, их же святая церковь нарицаша и еретиками, и лжеучительми, и лжепророками, и предотечами антихристовыми, а не сущими антихристы. антихрист бо имя иное некое над еретиков, а не еретик.

Извещаяй.

Аще бо предреченная нами помни, яже рех ти, антихриста быти Христу противника: то знати будеши не разньственна наречения, и еретиков, и лжеучителей, и лжепророков, и предотечев антихристовых, со антихристом.

Ибо что есть антихрист; антихрист есть противник Христу.

Но еретики, и лжеучители, и лжепророки, и предотечи противники суть Христу. убо, и вси сии антихристы.

Или по сим доводам.

Все что естественно противно в себе заключает, есть и глаголется антихрист.

Но человек не по естеству противное, но по случаю имать.

Убо всяк человек несть естественный противник Христу.

И паки.

Всяк грех естественная противность Христу, но всякая ересь есть грех, убо всякая ересь противна есть Христу.

Или сице:

Всяк человек имеяй в себе дело противно, и сам бывает противник Христу. яко дело противное крепко содержит.

Но всяк человек ереси прилежаи противник есть Христу яко не по простоте, но по упрямству ю содержит.

Тем же вси еретики противники суть Христови. яко неуклонно в себе дела противная замкнуша.

И из сих такия доводи могут.

Всяк неправоумствуяй, есть противник Христу. но еретики, суть противоумствуют.

Убо еретики антихристи суть.

Или сице.

Всяк человек лжу вместо истины во учении проповедаяй, противную Христу проповедь имать яко многих от дверей царствия Божия отводит.

Но еретики лжу проповедают, ибо диавол лжи отец. убо лжи учители, диавольстии суть ученики. яко не законом истины, но законом противным Христу ходят.

И паки.

Всякий ложный учитель, есть антихрист. но вси ложныя пророки и учители и предотечи не по правде закона учат.

Убо вси сии антихристы суть и глаголются писанием.

Кое же из сих рождение вытискается умствовати услышим.

Несть бо что по содетельству Божию противно Богу. ни человек, ни диавол, но надбывшаго и после себе приисканнаго зла, или дела из закона Божия выключеннаго, и в себе то непреступна замкнутаго. есть противно Богу, или рещи Христу. почему не токмо лжеучители. и ложнии пророцы, но и глаголемии предотечи антихристови. ветхозаветнии, и новозаветнии, с ними же и сам сатана, вопреки ставше Божию закону. суть и глаголются противники, или по новозаконию рещи противницы Христови. еже есть антихристи. Чего же ради инии предотечами, а инии антихристы наричются по святых; сего ради: яко вси сии равни суть по действу противности и злобе, но разньства наименования их сия вина: яко овии прежде быша, овии же последнии, частне, образное имуще после хотящия соборнейшия быти противности: Ибо яко же диавол со своими хотением си наипервейше сам из пределов Божиих выступил, и в ласку свою то восприя, и вечно себе в том заключи. Но Бог творец преведе в бытие человека, воспали в нем разума свет. да знает закон Содетеля. Но диавол от начала того, всегда человечество, из подданства Божия, и до ныне на свою волю выводит, затворяя всех в сынех противления Богу. Увы! И исперва убо помалу, на конец то съятно. и первейше противление закону, образное и предитечное бысть того хотящаго быти повсемественнаго: что и бедственнейше за отъятие законнаго архипастырьства: но вси суть и первии и последнии беззаконницы противники Богу, или противники Христу, или антихристи. Ибо [анти] толкуется противник. И сего ради, яко же человецы выступнии из границ Божиих, так и диавол со своими вси противники Христови, и вси антихристи.
И сих ради вин: егда святым учителем церковным случаи о антихристе бывает глаголати, тайно во глаголании и самаго сатану назнаменают, нарицающе и того антихристом, аки самаго виновника противнаго учения. О чем Ипполит в слове о антихристе пишет: яко он человек родится, и приидет на вселенную воцарится. но в тех словесех, не человека, но паче диавола выставляя глаголет: Аще он невидимо ратуя нас ныне, приводя к заколению: Что же не сотворит тогда, егда сам явится. зде вонмем, яко сей разум словес, не касается к человеку, но к диаволу. Ибо человеки не бывают прежде рождения: убо и ратники не бывают, но точию диавол. А понеже глаголет ему родитися: разумеваем се иносказательне рещися. подтверждает се и святый Ефрем, в слове о антихристе, многая о нем вещая, како ему родитися, и каковы его лести будут, и како вкрадется в человеки и в них воцарится: по свойствам человеческим пишет: абие назначает диавола идеже словеса сия кладет: воцарившуся [рече] змию на земли, с радостию ему поборницы будут сии людие, Едом и Моав, и сынове Аммони. и то Ефрем не свойственным разумом, но иносказательным писа. ибо змий сей, по толкованию самый диавол. Едом же и Моав и сынове Аммони людие чревобожнии, и плотским сластием и похотем работнии и до греха всякаго склоннии. и како убо зде в слове предъидый, о человеке антихристе, яко бы ему воцаритися, и не разньственно глаголет, сатане воцаритися.
Зде есть мудрость, и тропологическаго разума исполнена, и неудобь есть страстем работну уму, и не богопросвещенну, тайну сию сокровенну познати. ибо ум вещем работаяй, и в том упражняяйся, веществом и разсуждает, иначе же ему и противно: ум же Духа взыскуяй, от Духа подается ему и освящение разумети.

И тако задолжих ти произношение словес, виною твоих предложений, ими же явил ми есть свое непщевание, яко бы оное числение творец книги О вере не о самом антихристе, но о предотечах антихристовых полагает, кои свойственне еретики наричются. И се явих ти, яко за всякое противное учение всяк имать наречен быти, и ложный учитель, и еретик, и предотеча антихристов, и антихрист, не разньственно. но ложный учитель наречется антихристом, а еретиком не всяко ибо многажды и от простоты оно происходит.

Не разньственно бо Иоанн Богослов оных антихристами наричет, яко же глаголет: Дети последняя година есть, яко слышасте, яко антихрист грядет, и ныне анихристи мнози. зри убо: яко же грядущаго антихристом, так и предотечев антихристами наричет. о чем и многшая сих свидетельства представил бы, но за долготу слова оставляю. И се уже предъявих и предсказах не разньственное имети надъименование, древних еретиков и настоящих, тако и ложных пророков, и предотечев антихриста.
Ныне же должность имамы показати то, чего ради тако не разньственно всех еретиков антихристами нарицающе, а последняго антихриста святии тяжка вменяют, и в лепоту. ибо аще и вси не разньственно еретики антихристами наричются. но последний еретик или антихрист, или рещи последняя ересь и последнее отступление тяжше народу и притруднейше явится. не токмо слабым и нерадивым, но и самым спастися хотящим в том: Яко первии еретики и антихристы, при последнем антихристе аки езера некая быша, а по многим местам суша бысть благочестия, и доволное бяше духовных чинов исполнение, ибо куда трезвящимся в нуждах обстоятелных прибегати. А во дни последняго антихриста [отступления] аки потоп некий всемирный явится, всюду вси отоцы и всю землю нечестивою ересию церкви святыя, облиящи (обдержащи) по писанному в Катихисисе во главе, 4-й.

И сицевыя ради вины, аще бы кто и избран хотел быть Богу, обаче от нахождения онаго еретичества утеснен, и житейскими вещьми объят. и хотя и не хотя во оную вступит, и причастник будет тоя злобы: разве едва едва мали отрясше тину плотских страстей, прибегше в церковное суще предание аки в Ноев ковчег, и в нем неисходно пребудут трезвенно, незабытную память тех в себе имуще спасутся. но яко не всем сие делание есть, сего ради и не всем тогда Ноево спасение будет.

Тем же предзряще Духом сие святии, сожалеюще душ христианских оплакаваху грядущия быти беды, ужасающеся последних случаев, болезненно описываху хотящую на вся быти диавольскую область, вся верныя утвержающе, да не впадет кто в ню. ибо случай онаго нахождения вся смутит.

Прочее востани спяй, зри очима твоима, несть ли истина. что сие; помолчю, и слезами потру. тако бо пишет: разумеваяй время оно, умолкнет, яко время зло есть.

По сих же показаниих, должность имам разглагольствием очистити мнение твое о творце книги О вере, аки бы он в 30-м слове не о антихристе сие 1666 лет число полагает. но о предотечах, яково же и доводиши от тоя книги сие. Кто весть аще в сих летех 1666-х явственных предотечев его. И на сем стал еси, не прочетше исполна того разума, кое описуется тако: о правде, яко много предотечев его, но и сам уже близ есть по числу еже о нем, 666. число бо человеческое есть антихристово. кто весть аще в сих летех 1666-х, явственных предотечев его, или того самаго не укажет.

В сих предотечах явственно приход антихристов быти сказует, глаголя: или при слугах и того самаго не укажет: Вместо рещи, оныя предотечи собою самого антихриста явят, или открыют. а наипаче, разумно сие буди и отсюду: понеже сей творец сие 30-е слово. не о предотечах в начале надписи обеща глаголати, но о антихристе самом. и како бы: надпись положив о антихристе, а речи и разум повел бы в слове о предотечах. сие бо наукам есть свойственно, а не высокоученным человеком: Ибо ученыя люди, весьма то и глаголют, что надсловию [надписанием] даша. а наипаче и сам сей творец, предивными своими пределы тоя главы, вся части явственно определяет, идеже доводствовал о ложных учителех, тех наричет антихристовыми слугами: а егда окончив о тех, определительно к числам сим приходити нача, тако глаголя: но и самого господина при слугах указати рек. И по том предложении, нача вся доводы приличныя антихриста полагати. ту же и сие от апостола Павла приведе, точию содержай ныне, дондеже от среды будет, и тогда явится беззаконник. и на сие ниже явление беззаконника полагает число 1000 лет от коего времене поражен бысть запад. И сему мнози святии учители согласуют. И выше приводит слово от Иоаннова 1-го послания, сицево: дети последняя година есть, и яко же слышасте, яко антихрист грядет, и ныне антихристи мнози. Но сие апостол о первых лет по Христе рек: егда же постиже время прореченное творца книги, тогда возопив рек, о правде, яко много предотечев его, но и сам уже близ есть. по числу еже о нем 666.

Видиши ли, како явственно доведе времени бытия антихристова: рек бо по числу о самом антихристе. 666. сиречь, по числу сему 666 признай приход антихристов, а не предотечев. И сие коль явственное антихриста указание. Аще бо во Апокалипсии ина число человеческое литерами скрыто описано: но сей от тысящнаго числа случшееся, уразуме и сие число 666. и прия его не в число имене, но в число лет, яко же и оную 1000 в число лет. того ради обоя сия числа и совокупив глаголет: кто весть аще в сих летех 1666. явственных предотечев его или того самаго не укажет: то есть укажет. Сиречь, тех ясных предотечь, кои собою объявят антихриста, сие есть лето 1666-е, кое самаго антихриста явит настатие.

Таков бо есть в сем творца разум.

Ты же что еще умом мятешися; что еще сомневаешися; что еще время на время ищеши. что ти всегда предотечи мнятся, а самаго не чювствуеши антихриста. еда по тебе в Риме от тысящнаго лета до селе предотечи антихристовы пребывают, а не антихрист. и где оное Павлово пророческое слово яко по отъятии римския державы антихристу приити подобает. где и оное Божие прознаменование бывшее пророку Даниилу: яко по тебе и римская держава преста давно а антихрист не является.

Слыши бо творца книги О вере о тысящном лете, по нем же диавол развязан бысть, сказующа: яко по тысящном лете диавол возвратися на первое место, идеже еще из неба хотел и от того времене поветрием тяжким поражен бысть запад. несть ли се антихристово нахождение. воньми си о о прочем, а не прекослови да не затворен будеши в сынех противления.

Что же антихристу предуготовите ли места: разве некия бусурмаки. и подобнии сим, кои ненавистники и гонители Христа.

А наипаче сие рещи. не родившемуся, кто место находит. или аще и родися. кто младенца познает, яко антихрист он будет. аще же и возрасте, но нрав его достоинства не познавши, кто старатися за неведомого будет в произведения чести. но первее подобает антихристу родитися, таже в совершен приити возраст, и обычай благ явити, по нему же прочим зряще его, ходатайствовати за него, и приуготовляти место, по видению его, и по достоинству его, а не заочно, и не неведаючи. и посему должно есть так разумевати где предотечи антихристовы, ту и сам антихрист.

Глава 6.

О знаках настатия антихристова.

Требуяй.

Дивно мне поистинне дивно: ибо егда доводы сия слышу, разсуждаю время сие тако быти, яко же и речеся. но егда воззрю на иная места апокалипсическая, Ипполитова, Кирилова, и прочих, паки, иная ум мой относится разумевати: и хощу разньства сего вину ведати, да во единоумие приведется ми оно.

Извещаяй.

Вина сего разньства сия есть. скрытость святаго писания. еяже ради, много притчами в писаниих предаются. яко же и само Слово Божие в плоть пришедшаго, и оное видеся в нем очима, а иное умом дознавашеся. И плоть его всем бяше видима, истина же токмо избранным давашеся разумети. сице и чрез пророки, не кроме одеяний и покровов слово Божие произносится. И сие чести ради и благоговеинства священнаго писания, обаче глаголет: Вам дано есть разумети царствие Божие прочим же в притчах, да слышаще не слышат. и видяще не разумеют. но просите, толцыте и отверзится вам. всяк бо просяй приемлет, и ищай обрящет, и толкующему отверзется.

Человек убо от Бога разумною тварию сотворен, во еже разумети сокровенная в нас от Духа Святаго. колико же в том истязан будет от Бога в день он, иже разумное от Бога приим, и употреби его в земная, нежели гласа словес им навыче. тем многажды таковии, видяще не видят, и слышаще не разумеют. одебелеша бо сердца их, и ушима тяжко слышаша, и очима сомжиша.

Прочее гряди, и приступим внимателно ко взысканию богатьства Святаго Духа, сокровенному населе святаго писания.

Иоанн святый во Апокалипсии своей глаголет: зде есть мудрость иже имать ум да почтет число зверино. число бо человеческое, и число имене его, 666.

Первое толкование.

И самое то число имени его, яко же и прочая писания о нем являют, время искушения тогда открыет, аще бо яве возможно разумети таковое имя, иже бы узрев его, обличив бы и, но не изволи благодать божественная во святых книгах пагубному имени его написану быти: Искушением же, может кто обрести, число се имущее по греческому языку, и по иному яко же се.

ЛАМПЕТИС, ТИТИН, ВЕНЕДИКТОС. И проч.

2-го толка, ниже.

Известно убо, яко всегда Бог закрываше времена судеб своих числом неудобь разумным, да присно готови будем обаче же, искуснии онии, изочтоша. не токмо пророчество Даниилово, но и сивиллина, яко имать царь жидовский в Риме настати, и тогда прихождаше то время, егда Вонифатий в Риме старейшинство восхити над всеми архиепископы, изочтоша; яко тогда, егда сивиллы пророчествоваху.

Отсюду пойдем на признаки антихриста сивиллины пророчества.

Егда приидет скончание света. будут в людех великия страсти, которыя прежде не бывали, во всяких родствах в людех покажется злость. правда и вера и покой и милость, и всякая добрая дела от человек отлучатся. и добрыя от злых в тесноте будут, и милости над сиротами не будет. лакомство в людех вселится. мужество в женстве будет. войны и междоусобия востанут. отец с сыном, а сын со отцем злотворити начнут. и больших и честных мужей слов не начнут слушати. всяк свою веру вознесет. мудрым людем посмеются: а безумных людей чтити будут, младыя старым противитися имут и прочая.

Ипполитова предречения.

Сия предповествовахом, да разумеете напоследок быти хотящая, болезнь и молву, и всех человек друг ко другу развращение и зависть, и ненависть и рвение. пастырем о овцах небрежение. и людское к священником непокорства належание, зане вси во своей воли ходят. И ниже. развращение церковное всюду. писания небрегома будут, а вражия песни всюду петы. блудове и прелюбодейства и клятвы землю исполнят. ниже. пастырие яко же волцы будут, а священницы лжю возлюбят. иноцы черноризицы мирская вожделеют. богатии немилосердием одеются. князи убогому не имут помощи. сильнии щедроты отложат. судии праведное от праведнаго возмут, и мздами ослепляемии. неправду приторгнут. И ниже. Навыкни и сущим во градех и в селех каково люто время и дние будут. тогда от восток на запад пойдут, и восплачются вельми, и возрыдают крепко. И ниже. Вси бо во еже бежати и крытися тщатся, и нигде же возмогут убежати с пути сопротивнаго: но знамение его обносяще, удобь ведоми и знаеми тому явятся. И выше. Но суетно мудрование стяжавше, и писания прилежно непочитающии, взыщут мя обрести, и не возмогут. Ниже. Слышащии же Божественная писания, и в руках тая имущии, и в мысли всегда поучающиися, мнози прелести его убегнут.

Ефремовы словеса.

Всем бо имущим видение Божие и разум тогда. разумно будет пришествие мучителя, а имущим присно ум в вещех жития сего, и любящим земная, неразумно се будет. привязани бо суть в вещех житейских, аще и услышат слово, то не имут веры, но паче мерзит им глаголяй се. Дозде святый Ефрем.

Навыкни убо, какову зде мудрость сказаша познати антихриста, и разумети на вселенную его прелесть. и аще бы чювственну ему аки Махмету скверному приити, как бы потреба божественная писания до толика испытати, чтобы и в мысли всегда о его приходе поучатися. Но яко по уму зримое его прихождение, тем и великаго внимания потреба.

Книга О вере.

Недоумеватися имамы истиным Христовым словесем, яко не точию легкомысленнии, но и избраннии боятися имут многокозненней прелести последней. Вложит страх и пренемогание, и люто неверование в сердца человеком.

О знаках настатия антихристова из Кириловы, роздела четвертаго.

Божиим тогда изволением подвижени апостоли, приступили до правдиваго Учителя, глаголюще: повеждь нам, коли тое будет; и который есть знак Твоего прихода, и скончание века. ожидаем Тебе яко имаши еще приити. но диавол пременяется во ангела светла. повеждь нам истину, дабы кому иному вместо Тебе не поклонилися. тогда Он отверзши свои божественная уста рече им: стережитеся дабы вас кто не прельстил, а вы топерь слухаючи, душевныма очима аки бы его видели и слышали то, еже и до вас мовячаго. стережитеся дабы вас кто не прельстил и уверяет всех вас тое слово, да разумеете. не история бо то есть о прочих речах, но пророчество о тех всех кия имут быти: не мы пророчествуем, ибо есмы негодни, но писание вам предлагаем, и знаки о них же глаголано.

Наука.

О приходе Христовом, и о скончании света, разумеваем, яко по исполнении лет и знаков их же нам Дух Святый чрез пророки, и сам Христос поведав, повеле прилежно оныя часы стеречи. ибо вем аще бы и время сущее в писании назнаменано было бы, абие дух противный тщался бы тое место отменити: и тако людей в большую свою волю и безначалие привел бы. яко же ведаючи дух антихристов, яко многая времена предлежат, не токмо год, или 100, но около полторы тысящи лет в личбе от сотворения света жидов антихристовых предотеч из установленных всем православным лет научил утаити: и лета уже исполняющиися антихристова прихода утаити, жидов для того. зане мессия ожидают, дабы вымовку имели яко еще его прихода не пришли лета. А еретиков так же, дабы люди не познали, яко лета уже пришли, в них же последнему антихристу востати. И не толко число лет сущее от сотворения света погубляют. но и дни и месяцы, и всего сего света мешкание, дабы с новою своею верою, и с старыми ересьми теперь зачали, и всех на едину купу свели, а то все слуги для того чинят, дабы лучше пану место антихристу оному сготовили. о чесом Христос во оное последнее время верным своим пилно повеле стеречи, все што потреба было явными речьми ознаменавши на которых и на простейши видячи разумети может яко антихристу предотечами его место, панство сего света уготовано будет, и немало панов и кролей света сего до столицы ему предреченныя слугами его приведени будут, и поклонятся ему. Ниже. [тем же, дает Христос] знати, дабы от прелести и замыслов многих могли мы устеречися, которая давно зачавшися, долго не чрез единаго имела пребывати хитро и подступне, если бы мощно и наизбраннейших прельстити. того ради не токмо о своем приходе, который есть верным Его утешения время поведает: но и от антихристовых предотечев, стрещися пилно повелевает. дабы в тое время, в не же Он приидет, оболщени не были, и не претерпевши доконца, антихристу не поклонились бы и не поддалися. Ибо вем аще кто ему поклонится, во царствии небесном не будет.

О котором наставании знаки певныя оповедал верным своим: а то есть перший, яко Кирил святый пишет.

Знак перший антихристова наставания.

А ты что уже было, и что еще хощете быти, и пилно стережися, идеже глаголет: блюдитеся, дабы кто вас не прельстил. многия бо вем приидут во имени Моем, глаголюще, аз есмь Христос, и многих прельстят.

И то уже по части было, яко же Симон волхв, и Менандр, и иныя окаянныя главни еретики аснасть и ныне суть некоторыя.

Вырозумение.

Яко святии апостоли на он час, оных отщепенцев, и сводителей Божиих людей с собою, антихристами называли. так же и на сей час всех еретиков и сводителей, антихристами оному остатнему служащими разумей, которыя от единыя святыя кафолическия соборныя и апостольския церкве греческия отступили, и болше себе нежели похвалной правде Христовой верити повелевают. о коих явне Иоанн святый пишет: дети, последняя година есть, и яко же слышасте, яко антихрист грядет, и ныне антихристи мнози были. и от того разумеем, яко последний час есть, от нас изыдоша, но не быша от нас. аще бы от нас были, пребыли быша с нами. но показали себе, яко не быша от всех нас. яко и оный гордый Симон волхв самарийский, ставшийся абие отщепенцем от Симона Петра и других апостолов, вперед побег до Риму, показуючися Христом быти: весь способ там остатняго антихриста сам первый будучи, и по нем будущих, собою во оном Риме прознаменова. яко во имя Симона Петра имать сести гордый князь света сего антихрист. что есть се во имя Симона Петра. зде ганаиствует папу. ибо он увыси. яко Симон упреди Петра. Что значило и на оный час, егда Христос Петра самаго назвал сатаною. внегда было ведле света сего божескую справу отвести похотел, коего Христос своим укорением, и молитвою напарвил, дабы то в нем не исполнилося: но в Симоне волхве, который вельми был гордый, и сведе к своей прелести многих, и сведши многих в Риме, пред всем народом, слугами своими высоко носити показался, но Петр апостол ведаючи яко той есть пред последним перший антихрист, и тым по воздуху ношением люди сводит, молися Господеви дабы его погубил, котораго Бог за высокости поразивши, разтрутил, даючи знать, дабы мы таковых гордых ведали. и за антихристов разумели: кои кажутся слугами своими носитися, и вместо Христа главою церкви Христовой называются: Петр бо апостол вместо Христа главою церкви Христовы не назывался, и не имел быти церкви тела Христова другою главою. ибо вем, могла бы быти иная церковь, тела Петрова: а иная церковь тела Христова. Но Христос свою едину а не Петрову другую обещал церковь. на камени твердом познанную создати: сам ей будучи фундаментом и главою: главою есть, зане мы телом Его. яко же пишет: который есть главою Христос, из Него же все тело фундаментом и каменем для того: зане на Нем яко камение живое зиждемся. А еже бы Петр вместо Христа, или церкви Его другою главою быти, не именовался: но наипаче великую острожность умираючи в Риме учинил. егда бо аки Христа на кресте распинали просил. дабы не так как Христа главою к горе, но к земли укрыжовали: дабы его не разумел кто другаго Христа, или вместо главы Христа быти, или церкви Христовой две главы имети. и не токмо еже бы мнелся быти аки Христос главою церкви Его, но не хотел и на кресте умираючи к горе головы подняти, толко ю обернул к земли. указуючи, яко от земли другая глава в Риме церкви оной, в Иеросалиме, укрыжованной [распятой] противная имать востати: которую Христос уже в приход свой вторый сокрушит. Ибо вем яко Он есть единою правдивою, и навеки живою телесне и видиме всему телу церкви своей главою. который из мертвых воскрес и больше не умирает. явне будучи в теле, всех за равно апостолов хиротонисавши, на мало время отшел на небеса, не оставляя никого особливе вместо себе главою: точию членами и слугами тела церкви своея их остави. идеже сам пришедши с небесе на землю, для того стался нашею главою видимым человеком, дабы ин всякий человек на земли и на небеси во всякой власти непродковал. А кто надымается, яко же пишет, и не держит Христа главы, от нея же все тело, и сам чинится вместо Христа, главою церкви Христовой, тот есть антихрист. и яко Симон волхв он перший антихрист в Риме Петра упредивши всю славу Христову на себе хотел приняти но Христос из неба его поразил: и остатняго антихриста убиет духом уст своих. который ту на земли Христа упережает, и всему телу церкви Христовой главою учинившися, до себе люди всяко собирает. а вместо себе христа положивши, и тое што по судном дни будет. на себя взявши речет: я един пастырь: едино и стадо нехай будет. и то есть явный знак антихристова духа.

Знак вторый.

Вторый знак: о войнах. якоже и есть уже война в Месопотамии персом с греками. востанет повет на повет [язык на язык]. и панство и панство. и будут голоды и моры и трясение земли местами. и тое уже все было. и паки глаголет: страхи с небесе будут, и великия непогоды. не спите же: не весте бо в кий час Господь приидет.

Вырозумение.

Слышати будете о войнах, не аки бы пред тем войны не бывали: и часто як читаем о панствах света сего бивалися люди. но зде глаголет, будут войны: аки бы рек: не толко для панства: но и для веры вашея войны производити будут с вами. дабы вас могли от нея, и от главы Христа отвести, а под иную антихристову подложити. а яко из самых духовных таковии востати имели, кия отщепившеся уже не словом Божиим яко же Христос и святыя Его. но аки князи света сего мечем як сами воевати, так и других тыя же на разлитие крове побужати имели. кое не токмо им непристойно, но и заказано чинить яко же Господь Петру рече: вложи мечь твой в ножны, ибо вем кто мечем воюет от меча и згинет. тое же в правилах по всех соборах запрещено, дабы духовныя як мирскими справами в панствах, так же войною бавитися не смели. и не токмо до ереси отщепенства, но и до самыя веры, чрез гвалт и войну абы всякаго не притягали. яко же сам Господь глаголет: аще кто хощет вслед Мене ити, да отвержеся себе, и возмет крест свой и идет за Мною. то есть: да сам рачий нехай за веру умрет а нежели бы иного до нея притягаючи имел забивати. чего вси Христови святители пилно стереглися. обаче [ибо] дух антихристов, единаго из духовных старейшаго Леона третияго бискупа римскаго, около року Христова. осмьсотнаго [900-го] на то свел, да на первей заходней, все панства от столице цесарьской Константинопольской оторвал, егда другаго цесаря Карулюса великаго в Риме себе учинил (а цесари правдивыя христианския, и столица их в Константинополи от Константина великаго до Махмета пребывали 1200 и 40 лет) а потом уже отрвавшися, бискуп римский и цесаря на сторону отложил, взявши на себе, не токмо столицу и власть цесарскую мирскую, но и Божию. и готуючи столицу, як пишет почавши по тысящи лет в старом Риме, старшему и остатнему княжити света сего. люд от всех краев земли, до послушенства своего притягает. а як перше на греки тако и на иных, мечем оставишне воюет, и всех христиан и всякое колено, дабы ему аки богу поклонилося размантыми практирами [коварствы], ласкою, подарками, обетами, прозбою, грозою, каранием, войною, чрез послов и слуг своих уряду духовнаго, и мирскаго приводит, хотячи, дабы жаден не зостал при старожитной вере единакой святой кафолической и апостольской церкви греческой, и от святых патриархов и установления вселенских соборов греческих, вси дабы отступили: а на его римския новыя еретическия полныя уставы соизволили, которых немало что рок иначии становит, отменяет.  а то есть знак певный настатия антихристова.

Знак третий наставания антихристова.

Еще же смотрим што за знаки маются показати на духовных; Избавитель рек: и тогда згоршатся многия. и един другаго предаст, и возненавидит друг друга. и егда услышиш, владыки на владык. и клирики на клириков, и иных чина духовнаго на себе востающих и до крове находящих: тогда не убойся. ибо ти предрекох.

Вырозумение.

На тот час згоршатся многия на то мало што потреба писати, егда власне ныне деется.

Знак четвертый настатия антихристова.

И не токмо на преложенных то знак есть но и на посполитых [мирских]. мовит бо вем. для размножения злости высохнет любовь меж многими. может ли кто похвалитися из вас яко имам истинную любовь к ближнему, а за ли не словами многокрот[?], внепщует всего [веселит всему], и осмехается ласковым показуючися, а на сердцы смышляет лесть, и чинит зле, мовячи добре.

Вырозумение.

И для размножения несправедливости згаснет милость меж многими. Но тое Феофилакт святый пишет. яко умножатся зависти, неприязни, гордости, лживии пророцы, котории суть предотечи антихристовы сводячи многих, и на всяку речь несправедливости попудливых. И для великия неправды спрактик [и безакония] антихристовых смятени будут людие, так барзо, что и меж своими власными не найдется искра любве, предаст бо вем един другаго. а кто будет до конца терпеливый. и твердо стоячи неуклонно в таковых бедах, спасен будет, яко добрый рыцарь [ратоборец]. дозде святый Феофилакт.

А святии патриарси истиннии, пастыри наши Иоаким Антихийский, Иеремия Константинопольский. зде у нас будучи, уже близ скончания света, хотячи оную искру любве размножити в людех, братьства церковна. единаго святаго православия греческаго. постановили. что тоеж и наяснейший король полский, с высочайшими панства, превилегиами тое утвердити рачил. хотячи дабы православныя христиане ведлуг на Божества своего в милости правдивой, един кийждо с ближним своим, в ширости и повинности своей христианской сходячися размышляли, един о другом милость вымышляючи а гнев Божий уготовляючи.

Знак пятый антихристова настатия.

Маешь ты и тот знак, яко будет проповедано евангелие по всей земли, на свидетельство всем народом, и тогда приидет конец. яко же и видим, мало уже не весь свет науки Христовы наполнен есть.

Вырозумение.

Еще не исполнилася тысяща лет, от вочеловечения Христова, проповедано евангелие мало не во всем мире, наченше от Иеросалима всем поганом, а на болше седмию вселенскими соборы и поместными сшедшихся святых отец. на которых всего мира христианом в разсеянии, и языком правда евангельския проповеди, утвержена и запечатлена. и оттоле во всем мире во свидетельство всем языком исповедана. тамо бо во единой святой кафолической, еже есть соборной апостольской церкви греческой объявлена есть и утвержена правда. тамо быша соборы вселенския всего мира христиане. тамо и сам папа римский на собор ездил. тамо правила и весь закон и устав церковный уставлен и утвержен. оттоле все совершенство восприяли евангелие и веру. тамо всех еретиков осудиша. тамо всего мира христиане а и паче Духом Святым слово Божие седмижды по пророком утвердиша, и прославиша. яко же пишет. словеса Господня, словеса чиста раждежено и искушено земли очищено седмерицею. Тоя ради искушенныя веры греческаго православия вси святии мученицы кровь свою пролияша, дающе о ней свидетельство всем языком на земли. аще кто в той седми вселенскими соборы утвержденной правде пребудет, спасен будет, яко же пишет а кто отступит, или в чом нарушит погибнет вовеки.

Ниже. Сия бо и на первее папа римский вся соборы разрушил. ибо сатана яко же речеся он древний змий развязан будучи, иже своим лукавством прежнею гордостию онаго Адама прельсти и рая лиши. тако же и той нача выше меры яко же Бог надо всеми превозношатися, и новыя ереси, и многая умышления уставляти. повелевая их всем держати, даже помрачит всех во гресех, и оный Духом святым уставленный закон и проповедание. первие бо в Риме исповедание веры перваго Никейскаго собора разруши. потом же кровь Сына Божия чашу новаго завета спасения отъят. жертву совершенную отверже. и во многих глаголех спасения нашего Духу Святому, и первым святым отцем сопротивяся, и доконца сопротивляется.

Знак шестый настатия антихристова.

Потом же паки сие будет, глаголет, егда узрите мерзость запустения реченную Даниилом пророком стоящу на месте святе: кто чтет да разумеет.

Толкование.

Место святое разумей во всем свете избранное Иеросалим, яко же Матфей пишет святый град. а Кирил Иеросалимский глаголет, превышняя церковь апостольская. разумей же и ты: на всяком месте, идеже церкви христианския во олтари престол место святое, на нем же священницы приносят жертву Богу, претворяют [освящают] хлеб и вино в тело и кровь Христову.

Ниже. Феофилакт же глаголет: мерзость запустения есть, треп человека мертваго, еже есть, тело запустения, без души и без крове, есть мертвое и опустелое, и ничего не творяще. А егда Евспасиан и Тит римстии царие пришедше Иеросалим плениша, и пуста его положиша, и кумир свой во олтари на месте святем поставиша. жидове же кумир труп человек, мерзость называху, яко лицемерством и завистию, и злыми делы омерзишася. внемли мерзость запустения: яко еретицы жертвенников не имут. И егда в церквах христианских пребудут, разоряют и извергают из олтаря. фиастирия, сиречь, жертвенник: и жертвы животнаго хлеба не закалают. и хлеб незлобиваго Агньца пречистаго тела, и вина честныя крове Христовы, в жертву не приносят. токмо во олтари на месте священия мерзость запустения подобну трупу поставляют. о том бо Хрисостом, святый глаголет: яко антихрист прежде пришествия своего учинит, яже везде жертвенники, и истинную жертву истребит, и кумир свой на святом месте поставит.  уже бо сицевое мерзостное запустение посланнии от того лжепророцы начинают: и от того познаваем, яко уже близ есть день Господьский. егда бо запусте последняя жертва вседневная уставленная в церкви Соломини: яко же о том запустении в евангелии глаголано, тако же и Даниилом пророком реченное, сбысться и совершися, и скончася власть июдейская, и церковь разорена. такоже будет в запустении нынешняя святая жертва, иже не во храме Соломони, но яже по всему миру уставлена есть. тогда же и век сей скончается, иже бысть в стени жертвы храма Соломона, и то совершися и исполнися в самой истине, по глаголех пророческих. сие же такожде начинают посланницы антихристовы, сына беззаконнаго, но не у еще кончина, дондеже сам приидет, и с ним совершится и исполнится мерзость вседневнаго запустения. Дозде Феофилакт и Златоуст.

И не токмо везде и всюду, но и в начальной церкви апостольской во Иеросалиме жертву истиннаую в запустение введет, и свою злую мерзость на месте святем поставит: яко же пишет. егда узрите мерзость запустения стоящу на месте святем, тогда сущии во июдеех да бежат до горы.

О сем непослушливый Александр папа Римския церкве западныя возгордевся, отрине хлеб животный, и совершенную Христову жертву: и опреснок во олтари на месте святем постави, иже есть хлеб злобы. яко же Бог к людем жидовским рек: седмь дни ядите опресноки, хлеб злобы. от него же христианом всем апостольская и отеческая правила возбраняют. яко же бо разность между человеком и трупом тако же разность хлебу со опресноком. яко же бо тело без души разумныя, тако же и тесто без кваса и соли мертво есть. квас бо паки и соль вместе, знаменает душу разумную в теле. Ниже. Аще кто не пиет крови Моея, живота не имать в себе: а опреснок знаменает, мерзость запустения и работу египетскую. яко работа египетская знаменова душам вечную работу. того ради Христос, не вместо опреснока мертваго теста знаменует работу, но вместо живаго Агньца, иже знамена свобождение прииде глаголя: Аз есмь хлеб животный сшедый с небесе. Ниже. Но жестоковыйни яко же и жидове, великаго Победителя Господа нашего Исуса Христа видяще во убожестве, возгордеша, и Ему противящеся, опресноки мерзости египетския работы, и до сего дне жрут, ничего на жертву не закалают, иже антихристу предотечи суть и помощники. иже строятся совершенную Христову жертву везде помрачити, а их мерзость работы египетския вместити, и на месте святем поставити ложь со истинною вкупе. и место готовят князю мира сего последнему глаголюще. яко наш един имать быти отец папа, и всех по своей воли во всем мире сберет, его же и жидове имут восприяти. понеже он возмет власть величайшую мерзость египетския работы. и сонным богомолием, и церковь Соломоню древняго закона, прелести ради создати покусится. о чем в знамении девятом пишет.

Знак седмый антихристова настатия.

Аще кто речет вам, се зде Христос. или инде, не веруйте сим реченным: ненависть братная предает уже место антихристу.

Первое бо готовит диавол отступление, и разрушение в человецех, даже того ради с радостию его приимут, егда приидет. даже к тому не будет, дабы кто ис тамошних жителей, или из иных рабов Божиих приступил ко врагу Божию: тем апостол Павел явственно поведа, о знамениих антихристовых глаголя, яко аще не приидет отступление прежде, и открыется человек беззакония, сын погибели и противник, и превозносяйся паче всякаго глаголемаго Бога, или чтилища, яко ему сести в церкви Божией аки богу, показуя себе, яко бог есть. не помните ли яко еще живя у вас сия глголах вам: и ныне одержащее весте, яко явитися ему во свое ему время. тайна бо уже деется беззакония: точию держай ныне, дондеже от среды будет, и тогда явится сын беззаконный, его же Господь Исус убиет духом уст своих, и упразднит явлением пришествия своего, его же есть пришествие по действу сатанину, во всякой силе и знамениих и чюдесех ложных и во всякой льсти и неправды в погибающих. сие Павел рече.

А ныне уже есть видимо отступление отступиша бо человецы от правыя веры: инии Сыно Отчее исповедают, сиречь  от Сына исходяща: и тем, Сына Отцем нарицают. и друзии, Христа от небытия в бытие сотворена смеют рещи, еретицы. [и перше явны были еретики, а] ныне их полна церковь таящихся отступили человецы от правды и чешут слухи приложенными глаголы: и вси предаются на глаголы тии. и удалишася человецы от добрых дел, и изволиша лучше прелестное, нежели похвалити самую истину.
И се есть уже отступление, и ожидаем врага, [иже помалу и малу высылает] пред собою предотечь своих, даже и сам на готовое пришед, останок уловит.
Тогда блюдитеся человече, и утверди душю твою: се бо церковь свидетельствует пред живым Богом, иже впреди исповедает о антихристе, дондеже не приидет. аще ли и при тебе будет, да дастся ти на пред лучшее о том ведати, и укрепися.

Разсуждение.
Первое готовит диавол отступление. Знак первейший поведает антихристова собрания отступление. Которое тогда исперва зачалося, егда от святыя восточныя соборныя апостольския церкве греческаго православия отступили, папа и вси духовнии римския церкве, и раздор учиниша во христианстве, мира сего отечества, и отделилися сами особно, яко же писано во втором знамении. И потом вси церковнии уставы и правила и каноны седми вселенских соборов преписующе, и свои указы начаша выставляти, и всем своим западным церквам предавати. таже и самое истинное, исповедание православныя веры, еже есть, верую во единаго Бога. глаголемое во святых Божиих церквах восточных и западных, на утвержение православныя веры, и всем человеком, паче же в хвалу уставлено всеми седмию святыми вселенскими соборы, Формос папа Римский с помощниками своими преписа: а исхождение Святому Духу и от Сына приложити дерзне: поведая, яко Сын Божий, и вси вселенстии собори, несовершенно о Святем Дусе рекоша, иже от Отца исходит, но потребно приложити и от Сына. и потому, учини Отцем Сына, Духу Святому. о чем Кирил Святый глаголет: отступиша человецы от правыя веры. и инии Сыно Отчее исповедают Сына, Отцем чинят, и потому Духа Отцу внуком назваша: и есть се преболшее еретичество, и первое от святых отец, седми соборов отступление.
Еще же к баснем сим и ино зло многое ухищряют. И ниже. А иже Формос папа римский смел дерзнути во исповедании православныя веры в Риме, и исхождение Духу Святому и от Сына приложити: от всех прежде его бывших пап римских, и от всех патриарх, и от святых отец, и от всех православных христиан буди проклят. иже Сыно Отчее неподобно всегда поведает, и отступивше, всегде против истины Святаго Духа борют, им же грех их не отпустится и прощения несть ни в сий век ни в будущий.

Знак осмый антихристова настатия.

Христос истинный Божий единородный Сын, уже не приидет от земли. аще кто приидет, в пустынях привидения показуя, не исходи. и паки: аще кто глаголя, се зде Христос или онде, тому не веруй, и в дол на землю не зри. ибо Владыка с небесе приидет. ниже: А яко же первое егда восхоте на землю снити, и от девицы родитися ожидаемый Бог: дивол первее омерзи лукавым льщением сведе человеки идолопоклонением лживыми богами, иже от человек родишася, и их же они родиша, даже ложью первее нечестиву учинит правду. такоже и во второе паки егда приити имать Христос истинный, помощь диавол себе взяв, буих сопротивников ожидание, наипаче же от жидов, приведет беззаконника человека волхва и отметника чародея, и в мечтании все злое хитрствующаго, восхищая себе власть римскаго царьства. и ложью христом прозовется, и тем прозванием жидов прельстит, иже они его надеются, да с ними пребудет. А окрестныя же царства и власти и всех человек своим волшебством и чародейством приведет к себе.
Толкование.

Се зде Христос, или инде, не вери то бо знамение осмое с первым сходствует, и онаго объясняет: показует нам прелестника, явственно. иже имать сести на римской власти. и ту на земли обогатится, и вместо Христа прозовется, и всех к себе от церкве отвлечет. и начнет созидати грады и храмы светлыя различными мраморы и саны. и величеством и богатьством и славою мира сего прельщая. о том бо нам Христос воспоминает глаголя: аще рекут вам се Христос в пустыни есть, еже в пустошных и маловременных глаголех, не изыдите, ни откуду не исходите, еже есть от единыя святыя соборныя апостольския церкве, от прежния православныя веры, паки уставленныя Духом Святым, и утверженныя Христом, за новыми ересьми и отступники не исходите. аще рекут вам се зде Христос во храмех, не имите веры, не уклоняйтеся от истины Христа, идеже грады и храмы: сами сего могутьством поставляются. на дол и на землю не смотрите, бо с небесе Владыка приидет. а кто зде на земли паче всех возносится, блюдися его, сей бо дух антихристов. ибо прежде перваго Христова пришествия, ведая сатана, яко Сын Божий снидет с небес и вочеловечится, и человек будет, сведе человеки на идолопоклонение, даже всех Богу омерзит. Ниже. Ведая и о том сатана, яко Христос истинный Сын Человеческий во второе паки приити имать, с неизреченною радостию и царством небесным. Ниже. Паки убо Христа предваряет, и посылает уже не бездушные кумиры, но человеки живыя, лжехристы, иже Христу подобящеся. наипаче себе нежели Христу веровати повелевают. и теми лживыми антихристы, человеки Христовы ко антихристу приводит, всяким подобием тщася, даже бы всем оному последнему лжехристу яко истинному Христу поклонитися, иже вместо Христа быти сам прозвася: и учинися князем мира сего, и обогатися на земли областию, и всего мира обдержателем прозвася. восприя на ся Божию и святительскуя власть. по всей вселенней послов разсылает, всех царей к себе и к своему престолу совокупляя: даже и оный великий град Вавилон совсем на пролитие крове готов будет. который Вавилон Христос истинный своим царством помрачит. о сем чти во Апокалипсисе, главу 17.
А яко же прежде Христова перваго пришествия паче всех идолов был един наивящший идол в Вавилоне при царе Навходоносоре, ему же всем царь повеле поклонятися, егда в трубы и органы и в пищали играли. иже тогда силою Божиею трие отроки победили таковое умышление. тако же и нынешним многим лжехристом, един есть наивышший папа, иже оному последнему антихристу предотеча, иже на престоле в древнем Вавилоне, яко же ниже Кирил святый пишет, в старом Риме. его же Христос истинный обличити своих угодников Еноха и Илию пошлет, не приимати лжива. он же окаянный пред всеми повелит их убити.

Знак девятый антихристова настатия.

Приидет же преждереченный антихрист, сицевым подобием. егда исполнятся лета римския власти. то уже близ есть кончина миру. тогда востанут десять царей, римских, в разных градех, во едино время властвующих.

Таже паки по тех единонадесятый антихрист, мечтательною злою хитростию приимет власть римскую. Тогда же триех царей прежде его бывших победит, других седмь имея под собою. ниже: Сие убо учиним, не о себе глаголюще: но от святаго писания собирающе: наипаче взяв от пророчества Даниилова яко же и архангел Гавриил поведа, тако глаголя.

Зверь четвертый, царство четвертое будет на земли, иже будет превыше всех царств. И сие поистине римския церкви учители суть предаша ми.

Первое славно было ассирийское.

Второе, мидское, соединено с перским.

Третие македонское.

Четвертое ныне римское.

Таже паки Гавриил прилагает, глаголя: десять рогов десять царей востанет. и по нем востанет другий, иже преидет всех первых злобою: не токмо глаголет десяти, но и всех иже прежде его быша, и триех царей победит.

Ведати подобает, яко из тех десяти, триех царей того ради победит, яко сам осмь будет царствовати, и на вышняго имать рещи словеса еретическая, отступник беззаконник.

Разсуждение.

Двоя подобия,  о настатии антихриста на царстве римском, Кирил святый от пророчества собрав, нам поведает.
Первое, от того времене, антихристово царство в Риме зачнется, яко же глаголет, егда исполнятся лета римскаго царьства. и не глаголет, егда возмущено будет, но егда исполнятся лета, еже есть. Когда уже Римом цари не имут владети. Ниже. Егда изгубится римская власть тогда антихристово начнется властительство, и то явно в Риме от того времене настала власть антихристовых предотечь, егда власть царей римских престала: тогда человек духовный папа Римский, Божию и святительскую власть нача держати.
А второе подобие показует нам, како и коим обычаем последняго антихриста на оном престоле римском надеятися имут яко же глаголет: Тогда востанут в Риме десять царей в разных местех будут, и римскому единонадесятому царству во едино в послушании будут.

Тогда в Риме на том единонадесятом царе, иже есть на последнем антихристе скоро содеятися имать.
Ибо седмь царей в послушание свое антихрист к римскому престолу слугами своими в то время добровольно и без брани взыскати имать: а трех паки войною и силою со иными седмию цари достанет. яко же во главе 4 воспомяне. тии же трие царие, за единым римским царем пребывати начнут: Понеже повелением и промыслом римскаго престола побеждени будут. и того ради сам осмь прозовется антихрист на царстве римском седя дух лукавый седмию лютейших поимет: и приходит к человеку лесть последняя горши первых.

Знак десятый антихристова настатия.

Не от царей, ни от царска рода воздержит царство, но мечтанием восхитит, власть. кто же есть сей: или какова чина повеждь нам. О Павле: кого глаголеши пришествие по действу сатанину, во всякой силе и знамениих и чюдесех ложных: сие последи повести указует, яко себе ученики себе учинит, иже по онаго воли сам собою начнет действовати: ведая бо, яко по суде не имать быти ему покоя. того ради, не слугами своими, яко же извыкл, но сам собою имать привлачати и прельщати всякими знаменми и чюдесы лживыми. Ниже: И паки глаголет: сопротивляяйся и превозносяйся паче всякаго глаголемаго бога или чтилища. паче всякаго бога, сиречь чим Бога почитают, антихрист же то возненавидит. а еже глаголет: яко в церкви Божии ему сести. в которой церки. в смущенной глаголю, в жидовской, а не в той в которой ныне суть мы. Ниже. Приидет же антихрист тогда, егда в жидовской церкви не останется камень на камени, по словеси Христову.
Толкование.
Не от царей восприимет власть еже есть, не от оных седми, или десяти царей будет посажден на царстве римском. или над их властодержством иже его во всем слушати имут но мечтанием неким, им же в раи сатана сведе Адама. такоже и он приведет их под свою власть, обещая им, яко богами их зде в мире учинити. даже и самого того, ему же обещает. и с его царством, под свою силу и власть приведет. А иже на римское царство, яко же ныне видим не цари царя избирают, или поставляют, но духовныя духовных, на монархию римскую, на царскую власть света сего прекладают. иже Божию и святительскую власть в Риме на себе восхитив, и по всему миру разширяют и держат. и предадут оному последнему князю мира сего, еже есть антихристу, яко же Кирил святый в девятом знамении пишет, глаголя о сем: а сие за истинно римския церкви учители суть предали.

Тако же и антихрист он последний яко же и нынешнии его предотечи, вознесется и возвысится, паче всякаго глаголемаго бога, или чтилища, не глаголет, всячески паче Бога, иже есть един истинный Бог, но паче всякаго глаголемаго бога, иже есть паче всех царей земных вознесется, иже суть прозваннии, а не бяху суть Боги.
А еже паче всех святых Божиих вознесется, и заповеди их сокрушит, и яже суть у него обратит, и своих повелений умышления заповесть держати.

А еже паче чтилища, се есть. яко же Златоустый глаголет: не яко бы во идолопоклонение введет люди, но себе вместо бога почитати. И тако с великою нуждею, и тягостию приидет ко июдеом, яко же святый Кирил впреди в знамении 11 пишет.

Дозде знаки антихристова настатия. от коих яве есть, яко не иначе как антихриста приход уведати только чрез некия приметы посторонних дел, доказующих того время. тем же святый Кирил, всякое знаменование описуючи, надпись сицеву положи глаголати знак антихристова настатия, а не знак антихристовых предотечь. ибо антихристовы предотечи и во дни святых апостол, и по апостолех, чрез вся времена, еретицы суще, предваряющии антихристы последняго антихриста, на частных местах, времены прекращаемы быша. образующе непрекращаемаго, дондеже Господь наш Исус Христос приидет. и сих ради знаков разумеваем, яко антихриста последняго прихода, не быти просто всем подлежаша богопротивностию своею, но сокровена в том весма, елико по святому Ефрему, видение токмо и разум Божий имущим дознатися его, а в вещех жития сего пребывающим, и любящим земная, отнюд не познан приход антихристов будет. тем же и глаголется, умными признаки вещей и дел, а не телесными чювствы приход антихристов познати: отнюду же аще не трезвятся, то и праведни (по верних его ради искусов) прельстятся.
Разумей же: аще предотечи антихристовы образы суще того, так хитро так искусно под верныя подхождаху, окрадающе благоверныя умы их: коль паче сам той образуемый, кую лесть не покажет. коими покровы цветными не сокрыет свои козни, да теми дремлющыя в разуме на ся дивитися привлечет, и кланятися себе устроит, не ощущаючи лсти.

Разсуди вся опасно: аще бы так антихрист в верныя пришел, и рек бы: я Бог есмь, оставте веру во Христа, и веруйте в мя, и службы творите мне, и кланяйтеся ми как Христу кланялися: а народ бы замрачившеся, и вменили его за Бога. не суть сия не суть. но аще бы тако хотяше во Христове церкви той явитися, отвращая яве от Христа, и себе нарицал Богом, и жертвы Божеския к себе яве превращал: то чего ради святым знаки его толикия описывати, да по них и целомудрствуяй в разуме чтобы дознавался яко антихрист прииде. Но яко хитро яко подметно: яко в подобенстве Христова учения. яко в великом благоговейньстве. яко в житии чюдне. яко и во многих чюдотворении. тем же и за едва кто между Христа и между антихриста отличество признает, точию горе очи сердца возводящии, и оттуду свет небесный на указание приемлющии: о чем многими святыми речеся.
Видиши коликое преизрядное умствовати о предложенных знаков дадеся, како ведати настатия антихристова, а не о персони.

Требуяй.

По славесем пророчествии, аще и глаголется тако, яко егда власть римская возмется от среды, и егда на многия части она разделится, тогда антихрист приидет: но мнится и по сих случаех, единою голению образа показаннаго стояти будет. яко же Даниил во главе 2 пишет: и от корене железа будет в нем: сиречь, по разделении твердо будет аки железо. разделися же по Александре Македонском еллинское царство на четыре части, но не паде сего ради еллинское царство: так и о Риме умствовати подобает: аще на востоце (от области агарян) и паде, но на западе стоит.
Извещаяй.

Сказуется бо на дву голенех стояти показанному образу, в Данииле: прознаменуя державу римскую и греческую, се есть, восточную и западную страну, под единоначалием, еже знаменует во едином теле. и по еже отъятися сей державе, антихристову быти настатию. но где прежде, сего образа голень сокрушися, сиречь, в Риме, преста власть греческих царей, или от древних лет власть римския державы пребывающия, отъяся виною помазанием инаго царя от королевства францужскаго Карула. и си есть начало или вина антихристову быти в Риме царству аще бо исперва введения сего Карола и держахуся папежеве благоверия, обаче в великом разтерзании и разделении и сомнении с восточными: Ибо вступлением власти Каруловы, многия еретики в Рим привнидоша, всевающии ереси, о исхождении Духа Святаго. И тако обоюдно мир растерза с востоком запад: сиречь верою и державою.

Вторая же голень образа, на востоце держава греческая, по многом времени сокрушении голени западныя державы, римских царей, сокрушися, нахождением и пленением турскаго салтана: и от тогда и сия падеся и сокрушися вторая голень. Но аще на востоце турки и не принуждают кого ко своему зловерию, обаче верныя во Христа, сами помалу и малу ослабевающе, исподоша догматов церковных, или самого Христа, и введоша чюждая в крещении обливати, а треми персты знаменоватися, вин ради различных: о чем не зде.
И тако о обоих сих голеней сокрушении: убиен бысть четвертый зверь явленый в Данииле.

А что глаголеши, яко и по разделении еллинскаго царства тому пребывати: о том послушаем Иакова премудраго, иже во дни Ираклия греческаго царя Христа позна от жидовска сый роду, что в книзе своей глаголет.

Аще (рече) четвертому царству, еже есть греческой земли осквернитися, и разделитися, и сокрушитися, яко же рече Даниил: поистинне, ничто же ино будет, токмо десять перст, и десять рогов четвертаго зверя. И прочее малый рог пременяя все боговидение, и абие скончание мира. дозде Иаков.

Зри убо: Ибо и сей ничтоже ино ожидати глаголет, точию по разделении и сокрушении, рогу оному востати, имущему уста велия глаголющая. се есть антихристу: а не то, еже бы и по сокрушении и разделении пребывати той державе, ибо всеми глаголется не надеятися посем такому стоянию пребывати той державе, ибо всеми глаголется не надеятися посем такову стоянию пребывати, яково бяше разделением по царе Александре царство греческое, яко же писание являет (рече) паде Александр на ложи, и позна яко умрет, и созва отроки своя доброродныя, иже бяху с ним воскормлени от юности его, и раздели им царство свое. Ниже. и возложиша вси диадимы по смерти его, и сынове их лета многа. сицево разделение бысть в римской державе, по Константине Великом, и по Феодосии царех, едино царство на сыны их разделишеся: но во едином союзе. о чем и ни едино слово. а в последнем сем разделении на растерзание и погубление мира, и на конечное престатие римския державы, яже от начала римских царей пребываше восток с западом в том созидашеся. Кая уже от дней Каруловых в Риме преста, и чюждый король никогда на том престоле небывалый, греческую оную державу себе прия по насилию власти. о чем суть и словеса пророчествий, и вси согласно учители церковнии умствуют не быти уже римской (свойственной) в Риме державы, на чюждой и французской на болезнь и растерзание монаршества, и на конечное погубление.
Прочее ты един надсвыше всея церкве не буди лучший мнением своим. но от непомутных глав предана держи.
Глава 7.

О проповеди Еноха и Илии.

Требуяй.

Пишется во Апокалипсисе во главе 30, о Енохе и Илии сице:

И дах обема свидетелема и прорицают дней тысящу двести и шестьдесят оболчени во вретище. И ниже. И сии имут область затворити небо, да не снидет дождь на землю во дни прорицания его. И область имут на водах обращати я в кровь. И порази землю всякою язвою, елико аще восхощута. И егда скончают свидетельство свое. зверь исходя из бездны, сотворит с ними брань, и победит а. и убиет а. И труп ею оставит на стогнах града великаго, иже нарицается духовне, Содом и Египет, идеже Господь наш распят.
Но како о них пророчество сие збудется, аще чювственно антихрист царствовати не будет. ибо глаголет яко подобает Еноху и Илии свидетельство приити, и яко во дни прорицания их приимут власть казнити живущия на земли. и яко подобает им от антихриста убиеным быти тамо, идеже Господь наш распят бяше: но Господь во Иеросалиме распят. убо и антихристу во Иеросалиме царем быти годствует.
Но всего сего не видим еще и не слышим о них: не видится бо в толикия дни 1260. небеси не одождити, и не слышится где бы воды в кровь обращалися, и прочая их прорицания никто ведати не преда, аки бы быша. но вся в мире якоже было. бывают аще по местам где что и случается бывати: им же обычай есть издавна. тем же како я надеятися имам, яко уже антихрист в Риме начало восприя. и уже не полчетверта есть тому года, но многия уже проидоша лета а слуху никаково предреченнаго несть и не было.

Извещаяй.

Книгою премудрою, Божию память разумеваем, в ней же вся по Святому Давыду глубина судеб Божиих написана суть. еже убо внутрь, прикровенная духовныя разумы глаголет: а еже вне уду удобныя разумы сказует. Седмь же печатей: сокровенное утвержение книжное: и всем неразумно.
Сущее. И видех ангела крепка проповедающа гласом великим: кто есть достоин разогнути книгу, и разрешити печати ея. И никтоже можаше, ни на небеси ни на земли ниже под землею разогнути книгу, и разрешити печати ея. Дозде Апокалипсис.

И о сем ми таинстве некто от премудрых болезненно изрече тако: сию книгу премудрою таин Божиих, толикою тайною запечатленну, не токмо сущии на земли но ни сами небеснии граждане смеяху разгнути или дерзнути можаху и разрешению печатей, кроме Агньца Божия за весь мир заколеннаго.

Ныне же некая суть своеволная козлища не приявше от Агньца Божия власти ко оной смеют дерзати. (кроме церковных толковников) и глубины таин Божиих в ней отверзают: и тако некия словеса аки мрачныя облаки светлому сиянию истины Божия наводят, и апокалипсическия разумы помрачают. увы дерзости, и крайняго невежества. Тем аз, созираю свое худоумие, боюся к толикой высоте, и к толикому преестественному сокровищу приступити, и гадательная в нем решити.

Но понеже задание твоих словес, понуждает мя о сем глаголати, и истинну толковники явити; гряди, и обще испросим от вышния Премудрости наставления, да не погрешно по чину сея тайны прейти сподобит. о чем внимательно послушати прошу.

Глаголет бо: И дам обема свидетелема моима, да прорицают дней 1260. А в них приимут власть содеяти сия. небо затворити да не дождит на землю. Воды обращати в кровь. Землю поражати всякою язвою. Таже по свидетельстве сем, от антихриста убиени будут: яко же писано.
От них же прежде приступим к разсмотрению времене прорицания сих, и дел сказуемых быти во дни 1260: к коим святым двум припрягается и святый Иоанн Богослов.

Но прежде неже иными о Илии и Еносе к ним же (присовокупя) и о Иоанне показати, от тоя же Апокалипсии, мало нечто на празе постою, некое сомнение о тех из глаголя.

Пишется бо: и Енох, и Илия, и Иоанн, убиены от антихриста будут.

Но дело се немалаго омышления. Ибо Павел, с ним же и Златоуст, от времени антихристова в Риме настатия предрекоша сице: Власть римская егда возмется от среды, тогда антихрист приидет. Но власть римская, от времене Леона папы отъята, егда он на царство римское Карула короля францужскаго помаза, вскоре по седмом вселенском соборе, по Христове рожестве лета 796-го.

И оттоле мир между восточною и западною церковию разоряти начася, и ереси помалу ввождахуся. того ради по учителех церковных разумеся, яко в Риме антихристу [по предречению Духа Святаго] от тогда появление быти нача.

Но вонмем: кой Дух Святый о времени антихриста [Павлом и Златоустом предрече], той же и Иоанну Богослову о Еносе и Илии предъяви, яко тии от антихриста убиени будут.

И зри убо: аще вериши учителем: то что сие антихрист уже в западных церквах наста, яко бы рещи, по се настоящее лето Христово 1761, преде до нас более девяти сот лет, а чювственнаго прихода и убиения Илии и Еноха не слышится. Но Апокалипсис сказует, Еноху и Илии, толко полчетверта лета о неприятии антихриста проповедати: А потом антихрист наставший убиет их, и будет царьствовати так же полчетверта лета. Но от римскаго отпадения до нас в толиких летех, всего того появления пророков, и убиения не слышится.
И сих ради вин, сомненно, чювственнаго прихода пророков смотрити. Ибо и Апокалипсии фигуры и образы не на чювственном, но на умном основании полагаются. И тако о сем изрекл в самыя словеса поступаю апокалипсических доказаний.

И первее речем о Иоаннове прорицании.

Тако бо ему во Апокалипсии от ангела речено бысть: подобает ти (рече) пророчествовати в людех и во племенех и во языцех многих.

Толкование.

Сими сказует, яко не абие по видении, и в Божиих откровении ведомых быти. и яко подобает блаженному евангелием своим и Апокалипсиею сею, до кончины прорицати будущия, почитающия я. или понеже не у смерти вкусил есть, на кончину прияти ему подобает, возбраняюще антихристовы льсти приимати. Дозде Апокалипсис.

Ты же внимай словеса толковника сего како на един разум о Иоаннове проповеди не дерзне протолковати, но трегубое о том разумение подаде.

1: Яко не абие по видении сия прорицати. 2: Яко и не самому собою, но евангелием и Апокалипсиею сею, почитающым сия книги, приимати Иоанново пророчество. и зде иносказательне: словеса вместо самаго Иоанна приемлются. яко же и Моисеовы книги вместо Моисея. 3: Еще полагает о Иоанне, глаголя: или самому приити. И сице убо почто: яко тайна Божия запечатленна есть.

Второе речем о прорицании Еноха и Илии.

Апокалипсис, глава 45, стих 191.

И слышах глаголя Велий, глаголющ седмим ангелом, идите и излийти 7 фиал ярости Божия на землю.

Толкование.

Человеколюбец бо Сын Бог, дабы умалил будущыя муки, на сем житии на достойный их наведет Енохом и Илиею. Дозде Апокалипсис.

Ты же вонми сих седми ангелов кои суть они тыя кои имут силу навести седмь язв последних на землю и в них скончати ярость Божию, чиею же областию сия язвы наведутся, глаголет Енохом и Илиею.

А когда наводитися будут ими вышеречено яко во дни прорицания их днями предреченными 1260-ю.

Но зде прилежно вонмем когда их областию излиется первый фиал, когда же и последний, и в тех дознаешися онаго числа 1260 дней. кую они силу времен содержат, а помни вышереченная, яко сия седмь язв Енохом и Илиею наведутся, тем же разумевай да разумееши. И иде первый ангел, и излия фиал свой на землю, и бысть гной зол и лют на человецех имущих начертание зверино, и кланяющихся иконе его.

Второй толк.

Еже глаголет, и инде первый ангел, сие бысть во время первыя печати, егда июдее ожесточеннии ослепоша. а иже бысть гной лют на человеки, сии суть, иже учители июдейстии, от рода своего и язык прельстиша, на них же бысть начертание зверя, сиречь дух антихристов.

3-го толка.

Сим первым ангелом и фиалою от него излиянною являет первое оскорбление церкве. еже бысть во июдеох на Христе Господе нашем и учеников Его апостолех святых.

И вторый ангел излия фиал свой в море, и бысть кровь мертвеца. и всяка душа жива умре в море.

Толкование
Не дивно есть Божией силе во обличения антихристова и льстимых им святыма пророкама Енохом и Илиею претворяти в кровь море. и яже в нем изморити, яко же и во Египте сотворити. да быша вернии утвердилися, а невернии убоялися. Или егда Гог и Магог востанут на всю землю, и многия кровопролития будут по всей земли и мори, всем воям секущимся.

2-го толка.

Морем писание нарицает мир сей нань же изливается фиал Божия гнева. и бывает кровь бледа аки мертвелая, им же знаменает смерть на человеки посланную. кровию же зде князи неверныя и гонители церкви Божия, и мучители христианстии. А еже глаголет, всяка душа жива умре в мори, глаголет о тех, кои не прияша благовествования евангелия Христова. или и прия но во время гонителей, и страха мучителей отступиша.

3-го толка.

Вторым сим ангелом и излиянием его фиалы являет оскорбление и гонение христианом от Нерона и прочих гонителей церкви Божия.

И третий ангел излия фиал свой на реки и на источники водныя. и быша кровь. и слышах ангела воднаго глаголюща, праведен еси Господи, сый и бе преподобен, яко сия судил еси: зане кровь святых пророк излияша, и кровь им дал еси пити достойни бо.

Толкование.

И от сего являются над стихиями ангели суще яко же прежде рехом, от них же есть един над водами, рече о достойном наведении суда на преступники, яко руки окровавивши святыми пророки, вдаст им пити. пророк же глаголет верных, или за твердое стояние в вере того времене, и пророчествия достойных сущих, обличающих начнут отметатися пророчествия проповеди, и причастия убийству их.

Инаго толкования.

Реки и источники водныя многажды писание наричет учение Господне, текущее от источника животнаго Господа нашего Исуса Христа, яко же сам рече, аще кто жаждет да придет ко мне и пиет воду живу. апостол же учителей ложных наричет, облаки безводныя. сии же реки и источницы суть еретическая учения, плотская мудрствующе: еже многажды сих и кровию наричет. А еже слыша евангелист ангела воднаго глаголюща, яко крови святых и пророк излияша. и кровь им дал еси пити достойни бо суть.

И сия глаголет о июдеох побивших пророки и о прочих мучителех гонивших и убивших верных, яко такожде по достоянию испиют кровь, еже и бысть. В ню же бо рече меру мерити возмерится вам.

Еще иное толкование.

Еще же сим третьим ангелом и излиянием фиалы его, являет, смущение церкви Божией от ариан, и протчих еретиков.

И четвертый ангел излия фиал свой на солнце, и дано бысть ему опаляти человеки огнем. и опалишася человецы зноем великим, и хулиша имя Божие, иже имать область на язвах сих, и не покаяшася Ему дати славу.

Толкование.

Может же и се быти тогда, да варом сего солнца озноени бывше человецы человеколюбцу на поклонение обращающу их. иже они во глубину зла впадше не на обращение, но на хулныя языки подвизают. или зноем, сиречь напастьми, да наведением напастей матерь греха нечестие возненавидется. но безумцы внегда подобаше своя им грехи познати, на Бога язык свой поощряют, яко же и ныне многажды бывает.

Инаго толкование.

Фиал излияся на солнце, се видимое да усушит землю, да не даст плодов своих и уязвит человеки зжением своим. понеже сия казнь на грешныя явственна есть Божия, яко же и во время Илии пророка три лета и 6 месяц не бяше дождь и Моисей претит глаголя, аще не послушаете гласа моего, дам вам небо медяно, и не даст вам дождя во время свое се же Бог на ны праведным своим судом наводит ради обращения нашего. и устрояя вся на пользу душ наших и яко же сам весть, не изследим бо Его судбы, понеже июдее чрез море сухими ногами проведе, фараона же потопи, и прочая.

Еще инаго толка.

Еще же сим четвертым ангелом и излиянием его фиала, являет наглое смущение верных, и несогласие нечестивых и оскорбление церкве Божия от гог вандал к’гувишу[?] и прочих.

И пятый излия фиал свой на престол зверин: и бысть царство его омрачено, и жваху языки своя от болезни, и хулиша имя Бога небеснаго от болезни язв своих. и не покаявшася от дел своих.

Толкование.

Излияти на престол зверин сказует, сиречь на царство антихристово, и омрачити яко не имущу света праведнаго солнца. а еже языки жуют, великуя страсть являет, ею же объяти будут прельщении, и богогневными муками мучими да быша разумели, яко льстив есть. его же они аки Бога славят. и ни от сих на покаяние, но на хулы обратятся. злии же демоны человеческими телесы, аки сосуды некими тыми мучимыми хулити начнут. обаче текущих не избудут.

Инаго толкования.

Являет же сим пятым ангелом, и излиянием фиалы его на престол зверин: сиречь, на престол царства на востоце солнца константинопольскаго прежде наричемо Византий. вонь же царь Константин от Рима престол свой пренес. егда же измаильтяне царство на востоце солнца, и град Константинополь удержаша: в то время исполнися сие пророчество сего святаго евангелиста, иже глаголет. И пятый ангел излия фиал свой, и бысть царство его омрачено, сиречь, сквернаго Махмета, и нечестивым неверием его.

И шестый ангел излия фиал совй на реку великую Ефрат, и изсяче вода ея да уготовится путь царем сущим от востока солнца.

Толкование.

Или Гога и Магога от восточных стран перския земли, идеже есть Даново колено от корене сирейска, со иными цари и вельможи, к западу Ефрат приехавше. телесную и душевную смерть на человеки наводящыя. на овых верою и терпением. а на других страхом и слабостию.

Инаго толка.

Слышахом прежде егда вострубит ангел в шестую трубу, повеле разрешити царей на месте мира, над рекою Ефрат живущыя. сих же языков на восток солнца блюдет Господь, да егда ради прегрешения разгневается повелевает их разрешити и казнити их мир. на известие сего разума от главы 27-й. И шестый ангел воструби и слышах глас от четырех рог олтаря златаго сущаго пред Богом, глаголющ шестому ангелу. имущему трубу, разреши четыре ангелы связанныя на реке великой Ефрат. и разрешени быша четыре ангелы уготованы на час и месяц и лето, да избиют третию часть человек, и число воин конных. двоицею тмами тем, и слышах число их.

Толкование.

Сии четыри ангелы нецыи глаголют Михаила Гавриила Уриила и Рафаила. Ниже: Аз же мню, яко сии суть от злых демонов привязани по Христове пришествии по Божию повелению от небеснаго олтаря, ему же есть образ, иже бе в ветсе скинии. и шед ангел отрешит да смутятся вси языцы, не токмо вернии. но и протчия. Ниже: Ефрат глаголет, яко от тых стран имать изыти антихрист.

Инаго толк.

Еще же сия глаголет о еретикох прежде бывших, и еще быти хотящих. и о их убиении ложном и развращенном, и о ереси и учении Махметове. Дозде толк.

И к сему больше склоняется разум о повелении и развязанию сущих на Ефрате, яко же и последующее явит слово.

Сущее.

И тако видех в видении кони и седящыя на них имущыя броня огненныя и акинфовы и жупельныя, и главы коней их яко львов, из уст исхождаше огнь и дым и жупел. и от трех язв сих погибе третия часть человек от огня от дыма, и от жупела исходящих из уст их бе. и ошиби их подобни змием имуще главы, и теми пакости деяху.

На сие от толкования вкратце.

Кони глаголет блудники и скотския человеки. Всадники же демоны огненныя броня, знак вечнаго горения. Главы лвовы убийство огнь напасти, или греси опаляющияся плоды сердца, или от варвар пожжение, градов, ошиби душевная смерть.

А во втором толку.

Кони значат еретиков. А всадников властей, к ним же они прибегают, гоняще верныя, и хуляще святую церковь.

На сие известие во изъявление шестыя фиалы доселе прострох виною толковника указующаго на шестую трубу в ней же изглашения подобствующее нечто явлено сей фиал. еще зде припряжем и сие от стиха 199. На сие же повращаемо.

Сущее.

И видех из уст змиевых, и из уст звериных, и из ложнаго пророка духи три нечистыя аки жабы исходящыя.

Толк.

Иже сего преди речеся. но на последующее паки возвратимся.

И седмый ангел излия фиал свой на аер, и изыде глас велий от храма небесе от престола глаголя: буди, и быша блистания громи и гласи, и бысть трус велик. яков николиже бысть отнележе человецы быша на земли. толик трус, тако велий.

Перваго толка.

Молния громи и гласи пристрашное будущее Христово пришествие являют.

Втораго толка.

Седмую фиалу излия, возвещает нам пришествие суда Господня в скончании мира во время седмое. Ниже: Пред пришествием бо Господним велие будет смущение в вере еже знаменает блистание громи гласи и трус. Дозде о фиалах.

О коих яве есть, яко сии фиалы начало имут от лет Господних даже до скончины мира в действе излиянии своих пребудут. но преди показано, яко оных излиянии наведутся Енохом и Илиею. убо время их показанное днями 1260 дни прорицания, дни наведения казней от дней Христовых до дней скончания мира имут быти, аще толковникам апокалипсическим верити кто хощет.

Почто понеже сия апокалипсическая таинства аще и мнится яве глаголатися, не некая есть глубина непостижная мудрости. тем же и не то умствовати подобает, но и ина и ино.

Яково днесь и о церкви вопиющей дадим слово: змий оный апокалипсический гонящ жену иже изблева во след ея воды потопити хотящыя ю. его же хобот отторже третию часть звезд небесных. и инии от учителей умствуют сего быти змия диавола самого друзии учители церковнии сего змия толкуют всееретическое соборище, з женою церковию Христовою брань творящее. хобот же его звезды с небесе изметающее знаменует еретиков нынешних в сия последния времена церковь Христову озлобляющих, и звезды от небес отторгающих. видиши ли зде иносказателна разума и ино и ино. Грядем же паки по Апокалипсису. что о гонимой сей жене тамо возглаголется услышим.

И жена бежа в пустыню идеже име место уготовано ей от Бога да тамо питается дней 1260.

Толкование 1-е.

Пустыня есть отпущение злобы и истления в ню же вложишася святии и избраннии жития сего и избегнут, небрегуще ни о чем же или в пустыню горскую бежат, укрытися от антихристова лета три и пол лета: яко же и первии мученицы делаху.

Втораго толка.

И жена бежа в пустыню. церковь святая по вознесении Господа нашего Исуса Христа на небеса с воздыханием и слезами прибегаше к Богу, оставивши все вещи мира сего плотския идеже место уготовано, сиречь опочинение под силою крепости и хранения его.

Тысящею же двести шестидесятию днями объемлется все время от вознесения Христова на небеса. дозде Апокалипсис.

Виждь убо и внимай: каково и се сокровище положенное населе святаго Апокалипсиса ибо писмены видимыми, сказано церкви укрыватися дней 1260. дней определиша на все время от лет Христовых даже до скончания мира, сия ей 1260 дней вся дни непрестанно бегати от лица змиева. сиречь от соборища еретическаго, ибо диавол умный змий и жрец душ человеческих непрестанно приемля своя сосуды. и сими гонит рабы Божия. в начале Иродом. потом Нероном и протчими, и соборищем июдейским. егда же мало отвоздохне церковь Христова при царе Константине, и погна ю диавол Арием и протчими сосуды своими. Македонием, Несторием и протчими. и испущаше скверныя на церковь Христову воды лживыми ересей, хотя ю потопити, но и ныне не спит, таяжде изблевает, и гонит, и покоя выну не дает. тем истинно есть слово и всякаго приятия достойно. яко дни церкви святыя бегания 1260. сие время от лет Христовых, кая приемлются образителне бывших. сицевых дней при Антиохе проявленном. тогда бо лютая зело 1260 дней, июдеи пострадаху. кия и зде дни вместо скорби дней на церковь гонения примлются. И зри убо: вси святии церковнии учители согласно проповедаша антихристову пришествию тогда быти, егда римская власть престанет. но в книге О вере нехрамлющий богослов именно описа. яко уже давно преста римская власть. и время антихристово в Риме от 1000-го лета наста.

Но что нам верити сему возбраняет: сие яко Енох и Илия еще не прииде чювственно. Смотрити зде подобает, да некако ждуще Еноха и Илию не увидиши бы самого Сына Человеческаго идуща на облацех.

Тем же предложих ти о Енохе и о Илии и о Иоанне Богослове пришествии како и церковным толковником мощно бяше таинство о них положенное аки перстом указати. но сице и сице толковаша. и на дни и лета толикаго числа. и в неопределенное число их приход, и тех время влагаху. и сие чесо ради; зане в таинствах Божиих аще в некоих изъявлялося бы отчасти. а больше о тех вещех самому Богу ведати оставляет святыми.

Протчее хощет ли кто научитися, для чего Бог от нас сущия леты в таинствах скры; Вопроси самого Христа, и Той ти речет: яко несть ваше разумети времена и лета, яже Отец положи своею областию. тем же немалаго се будет погрешения, аще в сокровенных нам тай пределы лет изыскивати, и много в том веществовати, аки во удельную границу Божию сим любопытством безмерным вступати дерзающе. не зриши ли, како всякия в тайнах явственныя пределы скры от нас Бог; положи бо Бог смертным нам быти, и в землю отъити. а когда того не яви. Положи Господь Бог нам ведати вторый свой на землю приход. а когда не яви; [дела нам лучше лет указуют]. предрече нам Господь и сыну погибельному антихристу в мир сей приити, а лет числа не предъяви. такожде сказано бысть Еноху и Илии приити на землю, и прорицати дней 1260. Но толковники иными таинствы тоя же Апокалипсии назнаменовали то время пророчествии их иначе такоже, и откровении церкви Христовы читаем 1260 дний. а толковники то число иначе знати научают, на все время христианскаго жития. Для того, что тайны Божия сокровенны суть: несть бо ваше разумевати времена и лета: неможно сему быти. есть же и нужды малыя. тем же Павел ко учеником своим в послании к селуняном пишет: А о летех и временах братие не имате потребы да пишем вам для чего яко Бог самому се сие остави. аще бы лета нам определная потреба Богу явити что и промысл свой им же всю тварь строит потреба явити посем же и равенства некоего у него восхощет ради не дарова нам Бог леты определными в тайнах Его знати но некиими знамены положи во оная приходити. несть ваше разумети времена и лета. день бо Господень яко тать в нощи. сего ради Златоуст и глаголет, яко Христос не будет знамения на приход свой имети, но безнадежно. и ниже антихристово время знак принесет Христова прихода. аще же по сим летам просто умствовать, яко Илия и Енох, 1260 дний прорицати будут и антихрист убив их царьствовати будет другия 1260 дний и на сие Христос будет. то самый знак Христова прихода будет и днями измерен и уже несть яко тать Его приход. номощно потому сущее время Христова прихода дознатися. аще Илия и Енох покажутся, то знати подобает. яко до Христова прихода токмо останутся 7 лет. аще же антихрист приидет. то до Христа останется точию полчетверта лета. тем же мощно сие время Христова пришествия и мужем и женам и старым и младым знати и посему исчислению день Господень несть уже аки тать, но всем ведом. Илию бо и Еноха вси увидим и антихриста так же. а лета убо их бытия известны суть нам. и по них и Христов приход ведом будет.

И таковыми пустыми скасками плотьстии плотскими и присуждахуся. иногда и римляне тысящнаго числа убояхуся, яко антихрист второе родится. и полчетверта года царство его бывше суд страшный настанет. мнози сего ради мнения вознебрегше о  благих мира и о церковных благоукрашении вознерадеша. егда же сия полчетверта года проидоша а Илию и Еноха не видеша, и антихриста на царстве седяща не познаша. прочее отложивше все оное страхование, и все то мнение во лжу обратиша, на первая своя пожелания паки приидоша. тако и доселе в том нечювственно пребывают. и от такова приклада нам подобает стрещися даже не страдати что в том плотскаго и внешняго любопытством духовная и умная ищущим. подобает бо Божия и высокия премудрости Его тайны, не женскими некими и младенческими любопытствы гадателная умствовати. но премудрых толковников о том созирати великим прилежанием. вам бо дано есть разумети тайны царствия Божия прочим же (плотским и нерадивым) тыя в притчах, да слышаще не слышат, и видяще не разумеют. но что есть болше сея тайны Апокалипсическия; сия есть поистинне велия тайна царствия Божия. и сию мнози [грубоумне] слышаще не слышат, и видяще не разумеют, толикая се тайна, еже разумети показанная ту гадания. символ прикрытых, яже и открывающе не могут любомудрии дойти подобающих, яко книга сия тайн запечатленна есть. и яко на простыя подлоги писмен притекающии и смотрящии женская некая баснословия вытолковаша день и час Божия прихода на землю. мощно дознатися, яко Илия приидет, и полчетверта года пророчествовати со Енохом будут. антихрист полчетверта же года царствуя, Господь сам на него приидет. и то не самое ли уже и время суда Божия указания: младенческаго бо есть се поистинне некоего мнения иже во юдолех ходяще мнят быти не бо приручно, и рукою досячи могущо: а не мужей суще с высоты гор разума Божия тайны непостижимыя смотрящих. апостол бо яве глаголет, день Господень яко тать в нощи. но и зде не самый той день глаголет, вонь же Господь пришед не кончаем сотворит. но самый год его всем утаен, а не яко по плотьскому мнению антихриста видевше уже аки время мощно и простым без толкования знать. разуменно бы яко по нему день толко не узнаем, а год всяко узнаем, полчетверта бо года кому неведомо. тем же и невежда увесть приход Божий. Оле страшнаго сего доказания суда Божия! о нем же учеником рек: не токмо ангели но ни Сын Человеческий по плоти не весть. а мы уже ныне можем по Енохе и Илии дознатися в кой год Господь с небесе на суд приидет. Но оставляем вся сия плетения противности полныя, довлеет на уведения Еноха и Илии и антихристова прихода оное апостольское слово: егда римская власть престанет, тогда антихрист приидет. И сей разум святый Златоуст, Кирил и прочии наблюдаша. и в том едином слове антихриста быти разумеша. егда цари римстии не будут Римом владети, тогда и антихрист первое властительство в Риме приимет. а леты царствования его един Бог весть. и о сем з довольным награждением. святый Кирил знамениями оными показа, и тамо в них о том ищи. и в сия пучины неизследимых судеб Божиих тайны не входи. яже далече суть твоея меры.

Но аще Илию и Еноха на обличение глаголется антихриста приити, тамо зри, тако бо пишется о сих в Кирилове в знамении осмом. лист 47-м.

Такожде и нынешним лжехристом един есть наивышший папа. иже оному последнему антихристу предотече. иже на престоле в древнем Вавилоне. яко ниже Кирил святый пишет в старом Риме. его же Христос истинный обличати своих угодников Еноха и Илию пошлет не приимати лживаго. он же окаянный пред всеми повелит их убити. Дозде из Кириловы.

Но грядем и прочия останки словес о Енохе и Илии сказати, о них же во Апокалипсии прочтохом. глаголет бо тамо проповедати им облеченным во вретищное сетование и плачь прельщенных тогда антихристом сказует. зри убо яко и зде тайна запечатленная есть. И паки: Пишется яко Енох и Илия по засвидетельствовании своем убиены от антихриста будут, и труп их повержен будет на стогнах града великаго, иже духовне нарицается Содом и Египет идеже и Господь наш распят бысть.

Но сие в первом толковании оный град великий Иеросалим мнит быти. Но во втором толку иначе о том граде умствует. глаголет бо работати богом чюждим, и прилагатися учению ложну. сия есть Содома духовная. а идеже Господа нашего Исуса Христа не приемлют тамо Его распинают. Дозде Апокалипсис.

Виждь убо, яко и сей толковник знаменает Еноху и Илии во всем мире убиение. и тако: где учение ложное, где благовествование Христово не приемлют, тамо Илия и Енох убиен будет. и в лепоту: ибо сказуется посему и от папы Илия и Енох в Риме убиены имут быти: ложное учение имуще тако убиет. и сия суть тайна запечатленныя книги.

Зри же что глаголет на стогнах града великаго повержены  будут, и не глаголет града Иеросалима но великаго. во знак положено Иеросалима града. не мню свойственно так умствовати: ибо знаменающыя речи кладутся. да из нея познаем знаменанную вещь тако: яко глаголю предатель, значу сим Июду. понеже несть инаго кроме сего предателя. глаголю Златоуст. значу Иванна, и прочая. А сим еже рещи града велика. не мощно от него разумети Иеросалима. ибо великих градов много. велик град Иеросалим. велик и Рим, велик и Карфаген, велик и Вавилон и проч. Но зде инаго некоего великаго града мнится нам знаменати ему же равна не быти. который разумеем быти мир сей. иже многажды и Вавилоном великим наричется, великаго ради собрания в нем нечестивых сынов гнева Божия. в нем же и змий он страшный древний прелестник седмь глав у себе имеяй. сиречь, седмь смертных грехов. глаголю же зависть, сребролюбие, блуд, чревоугодие, гордость, гнев, небрежение. и сими главами своеволныя народы пожирает. не телеса но души. В сем граде великом (по толкованию оному) Илия и Енох убиены будут.
Виждь убо коликаго на сие разума во еже ведати потреба есть,  а наипаче мню от земли поднятаго, да явственнейше небесный сей ум вонмется. а не в водах плавая и во глубину сих погружаяся страстей. Ибо глаголет, вам дано есть разумети тайны царствия Божия. прочим же в притчах. да слышаще не слышат, и видяще не разумеют, одебелеша бо сердца их, и ушима тяжко слышаша, и о сем довлеет.

Глава 8.

О летех бытия антихристова.

Требуяй.

Прочее убо тайну сея премудрости Божия глаголати и далечайше о той испытовати недоведомым судбам Божиим оставим. но о сем предложении желаю ведать како может быти.
Пишет бо святый Кирил во своей книзе яко антихристова царьства будет токмо полчетверта лета. не пророчествую же рече, но от пророка Даниила глаголю, тако бо пишет, дастся в руку его до времени и времени и пол времени. время есть год един, возрестет пришествие его. а два времени другия леты злобы его. и тако суть три лета. а пол времени есть шесть месяцов. Дозде Кирил.

Виждь убо коль ясно описа антихристова царства время точию полчетверта года. но яко глаголет, един год будет на возшествие его на престол. а полтретья года на своем престоле седети будет. и в тыя вся народы привлечет на поклонение себе. и дивно мне и поистинне дивно, аще како иначе будет время сие.

Извещаяй.

Человек ли будет антихрист.

Требуяй.

По мнению нашему антихрист будет человек.

Извещаяй.

И како человек тая в кратком времени и толикая великая содеяти возможет.

Ибо глаголется ему время токмо полчетверта лета, а в них содеяти сия: Первый год упражнение сему, еже бы конечно взыти ему на престол царства его. а во остатных полутретьи годе увещати вся языки покорити всея вселенныя безчисленныя народы, и толикия грозныя орды и толикия силныя державы, и толикия великая царства толикия провинцыи аки спящих и аки младенцев, или агнец не противящихся всех под свою державу подвести. а наиболше сего: Послати во всех сих от всея вселенныя на поклонение к себе собрати. вещь великаго недоумения исполнена, и ум человеческий сего объяти не может еже бы толикая в сия времена содеяти.

Требуяй.

Мне мнится еже вся страны себе покорити то дело будет перваго сего года. яко же и Кирил святый глаголет, яко в том возрастет пришествие его. а в  прочия полтретья года седети будет на престоле и тогда пошлет собрати живущих на земли человек на поклонение свое.

Извещаяй.

Аще како ли бо ни обратити всюду невместное обрящеши. ибо се и болше человеку есть деяти непостижно, еже бы обьити весь круг земный и вся живущия ту увещати. да вси покорни ему явившеся сприложатся царя его быти себе, непостижно есть се и всяко невместимо, разве диаволу. но и диаволу сия содеяти не мощно. ибо самовластие вси имут живущии на земли человецы, и тое абие и диавол на своя коегождо приложити и содеяти да поклонятся ему вси не имат власти или сие рещи, аще бы он, своими бесы и содеял да обратят человецы отвращенни от Бога во еже ему покоритися, и имети его за царя но вси прити к нему на поклонение аки человецы в краткая сия времена не могут.

Требуяй.

Негли ему поклонитися приидут часть некая малая от земли по оному: яко же от всего царства един бывает в лице всего царства людей, еже что содевает в посольстве оном.

Извещаяй.

Внимай божественному Откровению в нем же глаголется. и чюдися вся земля во след зверя. Ниже: И дана бысть ему область на всяком колене людей и на языцех и племенех. и поклонятся ему вси живущии на земли. Апокалипсис глава 36, стих 160. И еще тамо же.

И сотворит вся малыя и великия богатыя и убогия. рабы и свободныя. да даст им начертание на десней руце их и на челех. Апокалипсис 36. стих 167.

Подобне же и Ипполит.

Послет рече в кийждой град и страну повеления з бесы, и с чювственными человецы глаголюще, яко царь велий явися всей земли, приидите вси видите крепость его и силу: сей бо и живот вам дарует и богатство многоценно и чести великия. Ниже: И вси тесноты ради пищныя приидут и поклонятся ему, и даст им знамение на десней руце и на челе да никтоже честный и животворящий крест сотворит десною своею рукою на челе. Дозде Ипполит.

Зри каково во Апокалипсии, таково и у Ипполита сказуется не часть некая, или не посольством, но кийждо приидет к нему. и поклонятся ему от мала и до велика, от рабов и господ и прочих. и той сам даяти имать комуждо начертание на десной руке и на челе. и паки Ипполит глаголет: и даст им льстец малы снеди печати ради своея скверныя. видиши ли в коликом належащем на земли гладе он деяти им будет пищи некия малыя за приятие печати его.

Но несть ли се странное глаголание, и каково се удобство еже бы бывающу на поклонении пред ним исполнение прияти пищи на еликое пропитание свое, и како оттуду кийждо в дом притяжет аще и скудно но елико довлети коемуждо дом свой. еда великими кораблями киийждо ехати от него имать. и како сушу прейдет: и где оныя корабли возмет; мрак некий воистинну то разсуждая блядословия зде наполню.

Требуяй.

Внях убо сия и аз и удивляюся како глаголемая древле ныне содеятися может яве.

Извещаяй.

Еще болши дивитися будеши, егда глаголати имать сия, и до конца быти не можно потому познаеши. слыши же и разумевай: Кесарь Август аще и всего круга земнаго людей бяше самодержец, обаче далече бяше толикаго множества людей, елико настоящее се время имать. ибо не в давнее до сего 7060-го года лет двусот обретена бысть великая часть света земли Америка, безчисленными народы населенная юже нарекоша четвертую часть мира сего. кая страна во дни Августовы ни в слуху не бываше. обаче аще и далече во мнейших от сего народа дань кесарева собирашеся тогда грошевая: но за велие разстояние стран, и за множество народа того. в пятое лето в кесарскую казну оная дань збором окончевашеся. Что же бы рещи ныне: аще бы со всего круга земнаго, таковому самодержцу дань повелевати грошевую собрати; коликих лет воистинну на сей збор потребуется; не оных Августовых пяти лет. но и десять лет мало, еже бы оный збор един окончати. Прейдем же из примера сего на другое. Сему же антихристу неведомому сущу всем. хотящу толикия дикия ему страны изследити преодолети, покорити привести к себе на поклонение мало ста лет на таковую возможность. а наипаче сих ради вин: Первая вина. Яко каждая провинцыя, каждое королевство, каждое царство свои области имут. и великия в ней осторожности, а наипаче свои уставы. и свои обычаи вер застарелыя нравы утвержденны содержат. и како восхотят абие толикое познание, такия нравы и уставы и обыкновение и застарелость веры отложивше приити на послушество того повеления; никако: Аще чюдесы; не удивит. и сих ради не отвратит. ибо многия страны имут в себе разных чюдотворцев. яко же свидетельствуют истории многих веков. Аще войною восхощет стяжати сия: не победит. яко многия провинцыи и королевства преславныя ратоборцы военных дел, яко по суху, тако и по водам ныне явишася. и кий новоявлен таков на оныя страшныя ратники дерзнул бы; и како преможет не во еже прогнати, но во еже еще вся оныя под ся покорити. а наипаче веры и нравы их отъяти и на свою волю отвержением преложити, паче же и на едину веру разноверие сие и в год. еже тысящи годов на сие мало.

Зри убо коликую силу имяше и счастие оный Александр Македонский, во еже пленити страны покаряти себе люди токмо в дань. и малыя части мира покаряюще, елико дойти Асирии и подвести ю под себе монаршество оно и ту умрети. но коликих времен требоваше на оная: аще и не всю подсолнечную пройти, и аще не на сие нахождаше еже бы вси во едином его о верах нраве были. что же бы требовал аще бы и на сие дерзнул еже на божество себе уверити и оферы Богу достойныя ему приносити. ибо аще и во тме неведения сицева света яково ныне людие быша тогда. обаче внегда Александр востребова от лакедемонян богом нарицатися, смеха их наполни. яко от смертных человек ищет себе божества наименования. Зри какоже настоящий народ приявше толик свет ведати Христа Бога истинна быти и внезапу на таковую тму человека боготворити бы пришли, баснословие бо сие будет некое яве и телесне сия зрети надеятися.

Вторая вина. Аще всех ему к себе от всея земли на поклонение приводить, народу будет несносно, царствам великая утрата. домом конечное разорение. яко каждому господину с рабы, каждому царю со всеми под рукою его сущими, и каждому мужу з женою и с детьми и з домом своих изступати и пусты домы оставльше идти ко антихристу на поклонение, коя сия суета; и которая сия есть возможность: и чим может убогий отдалече со своими приити; яко иншему ни треми леты мощно дальныя страны великия преходя моря и бывши тамо в дом возвратитися. иный в дом пришед обрящет ли кая животная. О страннаго слышания и чювствам человеческим неподъятаго! кому бо се слышавше вероятие может быти.

Третия вина. Аще бы приити толикому от всея земли народу ко антихристу, кое место даст; кия обители; кия пищи на сие продолжительство времен уготовит; в неже и сия допросы принадлежны всем сотворяти: сиречь допросити каждаго, отрицается ли печати Творца небеси и земли; и обещевается ли самому антихристу последовати во всем. И тако истязавше коегождо меты на всех яко же речеся положити.

Зри: коликих времен на сие потреба. но да не глад и хлад сия объимет, и да не от воздушных нападений безгодно смертию не скончаются. коликих храмов пищей и других востребовати будет нужда; или наипаче разных язык како глаголы слышати хощет, ин бо сице, а ин ины словес глаголания имать.

Примеры бо суть сия некия привидения какое определяется и полчетверта лета, а дела являемая в нем толика невозможна яже и глаголати вредословия некоего полно.

Привел бы на сие и разная описания лет, их же инии сказуют полчетверта лета. а инии 7 лет, а инии иначе, но необъятны случаями оставляем, слушающе словеса оная Господня, яко несть ваше разумети времена и лета яже Бог Отец положи во своей власти.

Требуяй.

Что бо о сем так умствовать, яже не делом но разве привидением сонным сбытися, идеже виденная ни труда ни пищей ни мест ни времен требуют показанная мечтанию умну иже обтичет далекая, и собирает многа скоро. а проснувшися и память изчезает. тем же несмысленное ли се кое реченное будет. иже чрез покорение повеленным бывает.

Извещаяй.

Аще просто последуеши ты в писании словам и начертанием, то просто и приемли тех чтомая, а паче того не вымышляй. Ибо научился еси от Апокалипсии прежде, и от святаго Ипполита, яко сотворит вся от мала и до велика, и от всех богатых и убогих и прочая поклонитися себе, и всем прияти начертание свое. а наипаче яко же ты к частем умствуеши. о чем и у Ипполита прочтеся тако же. а наипаче во Ипполитове и то во ином пишется: что не токмо в мире живущия, но и по пустыням и лесам и пропастем земным крыющихся послет взыскати, и привести на поклонение свое, и что сего доказания яснее.

И аще во иных писменем внимаеши, и зде оных внимай. аще же писмен убивателных не хощеши держатися. то приступи ко оному разуму яже в них сокровен, и на мале кому подается. то обрящеши Дух спасения.

Требуяй.

Удивително воистинну се слышание, и измолче гортань моя о сем и невозмогу к тому.

Извещаяй.

Но вся уже умствования хранити зело подобает себе опасно, да не глухоте какой навыкнеши. ибо вся яже в писаниях таинственных како подобает поступати аще в писании полагается то а вещию самою не может быти тогда. зри да не убиен будеши от писмен тех. но на получение разума оных толковников взыщи.

Вину сих последняго времени раздоров наипаче сию быти разумеваем.

Ибо вступлением антихристовым во вселенную велие в правоверных внидет сомнение вины ради сицевы: Яко архипастыри церковнии по апостолу Павлу, внесут ереси погибелныя. отнюду же обычно правоверно жити изволяющим сомневатися и от тех отделятися.

Но яко виною еретичества и непокорства того благодати Божия лишения в действах священных быти, и следователно сим пустым всякаго освящения бывати не меншим великих чинов некому явитися произведения священых чинов подати на употребление церковных таин в правоверных а наипаче тайны брака.

И сея ради скудости на многия разделятися может едина церковь. овии и ради нужд сих и гонения в еретическая вступати явятся. а друзии отстатием во всякая неправилная как кому разсудится а инии мнением еретическаго смешения удалением. иное и иное вымышление покажут, и хотяще лучшее сотворити по своевольству и неразсуждению законных един другаго возсомнятся. и так чего от начала евангельския проповеди не бывало в дробницы малейшия разделяются.

Ибо аще и прежде сего ово от идолослужителей, ово от еретиков бяше правоверным великия скудости священства и таин исполнения неудобь бывати, но и по инным странам епархии бывали и в скудости имели прибежища. а когда вконец оскудеют яко же и запад собою показуют. идеже чрез времена многа и всех к себе привлекоша муками елицы и по пустыням местом крыяхуся чего бы и нас не постигло.

Глава 9.

О седалищи или о месте седения антихристова.

Требуяй.
Апостол Павел о антихристе глаголет яко сести ему в церкви Божией аки богу показующи се яко бог есть. А егда сядет, тогда повелит себе поклонитися аки богу. отнюду же яве есть, яко тогда службы Божия в церквах не будет, но токмо ему поклонение будет о чем многия святии свидетельствуют тем же и не помалу я удивляюся что в римской церкви аще и органы, однако же не человеку некоему поклоняются, но истинному Богу нашему ему служат, ему и жертву аще и опресноки приносят. а ты прежде сказал ми что уже по писанию веровати подобает, яко в Риме антихристово царство начася. и почто не седит в церкви; почто служба и поклонение томужде Богу ему же и мы служим и жертвы приносим и покланяемся; и по сим всем мнится нам, яко в Риме не быти антихристу.

Извещаяй.

Глаголеши, яко во дни антихристовы службы обыкновенныя в церквах всячески не быти. зане антихрист в них седети будет, и все подобающее благочестие и служение к себе обратит. но сицево твое умствование не согласно есть, вещи естеству, и святым церковным учителем.

Павел бо апостол сице о сем ведати дает: и открыется рече человек греха сын погибели, противник, и превозносяйся над всякаго глаголемаго бога или чтилища. тако яко сести ему в церкви Божией аки богу, показуя себе яко бог есть. то Павел.

Но разум словесем его уподобление некое вещи знаменуют тако, аки бы рек, толико он в себе вознесется. подобно богу хотети ему в церкви Божией сести. а наипаче сей предлог в церкви силу такову зде имущ. яко бы рещи между или посреде коя могут возлагатися: толико ему в себе вознестися как богу посреде церкви главнейшим сести. церковь бо иногда и не стенами огражденная. но верных во Христа собори, в них же тому вознестися первоседательством Божиим. и не глаголет над творца естественнаго Бога ему вознестися, но над глаголемых богов. то есть на начальников власть имущих духовную. или мирскую над сих вознестися, нижайше оных себе поставит. что признаваем от учителей на чине папежском збытися в римской церкве. ибо он тако превознесется показуя себе в церкви Христове наместником Христовым единаго и прочим восточным патриархом главою и началом всякия духовныя власти, аки бы от него вси силы благодатныя истекают. и он всея вселенныя судия един а не восточнии. тем же и яве на нем сие апостольское слово превознестися над всякаго глаголемаго бога. о чем на сие и Златоуст глаголет, и сядет в храме Божии, показуя себе Бога. не рече глаголюща. но покушающася показати. дозде Златоуст.

Коль явственно Златоуст доказа, яко сему чину папежску в том явитися. еже и видим, иначе же несть мощно быти яко же и услышим.

Глаголет бо апостол Павел, яко сести ему в церкви Божией аки богу.

И аще на чернилы едины взирати так просто умствовати яко антихрист человек сядет в церкви видимаго здания. и вместо бога себе кланятися людем повелит: что весма быти невозможно. Второе, яко се и явственное будет идолослужение твари божеский поклон отдающе. Вонми убо: Арий иногда Сына Божия тварию нарицаше, а поклон Ему божеский отдаяше. и того ради святии возгнушахуся умствования его разумеюще, яко диявол древнее идолослужение хотя оживити в верных еже нарицати тварию и тому божеский поклон отдаяти. Коль же паче сие идолослужение быти вменится человеку просту антихристу аще божеский поклон отдаяти, что и пророчеству сему будет противно.

Ибо Златоуст сказует, яко не введет антихрист во идолослужение. подобне же и Ипполит пишет, яко первии мучители повелеваху мучеником Христовым Христа отрещися и идолом кланятися. А сей не тако, но токмо печати Творца небесе и земли повелит отрещися. тоже и Кирил святый пишет: не вознестися антихристу на Бога творца всяческих, но на глаголемых богов. и како се может быти антихристу божеское поклонение, а наипаче от сих иже Христа за истиннаго Бога веруют. немало убо поистинне на сие взыскание потреба. ибо великих дел всем настоит нужда.

Вняти же сия подобает, глаголет бо ему в церкви аки богу седети. но что сие странное; ибо проречениям чина церковнаго ему быти подобает. и аще царь будет он; то кая потреба ему седети в церкви, еда палаты подобательныя царю потреба ему будет; или лучше ему вомнится на седение церковь и не глаголется по некоим временам садитися в церкви, но всегда седети. и кая уже та церковь церковию будет: аще такий царь в ней невыступно седети будет. идеже многим мятежем и плищам свойственно быти. странное некое глаголание. Аще бо образ антихристов бяше Нерон в толиком сластолюбии и песней и пиянствах и играх и в трубных гласех и органех, и в прочих раскошах был.

Коль паче образуемому антихристу без совести всякия дни свои во играх и смехах и органных гласех и пиянствах. и всяком сквернодействии провождати. неже Нерону образу его. и что его церковь будет разве хлевина. коликих бо ему и прикладному его житию пресыщению и пиянству, жен и блудниц потребуется яко же чревобожным следствует. и в таком распуте, церковь ли ему годе в седение аки затворнику, идеже гульбы утехи игры. ибо человек до конца забавный, яко же образ его Нерон яви. и что за дивное глаголется, аки привязану во едином месте седети. помысли аще бы тебе кто всякаго наслаждения предложил, только никамо из места того не исходил бы, не отреклся ли бы того всего предложения. ибо всякому наслаждению требуется свобода. свободе гульба, гульбе обхождение с человеки. и тако не есть единаго места пребывание, не есть безмолвия, наипаче же такому всея земли самодержцу. идеже потреба многих прехождений, многих судов раздаяния указов и повелений, идеже потреба быти на предстоянии слуг многих, идеже потреба многих мест на седание многих пределении на жительство, яко самому царю и жене его. и прочим при ней служащим, так и постелям. не бесплотен бо обещевается быти, ниже постник, но великий сластолюбец, и великий грехолюбец имать той быти. чего ради и Бога творца отречется, и самому сатане дом и жилище душа его будет, и не токмо он, но и прочих на ту погибель понуждати тиранством своим будет и кое се странное слышание и вероятия далече отстоящее.

И сих ради всех обстояний его всячески неудобно делу сему плотско или описательно по естеству быти еже бы присно во едином месте быти. а наиболее мощно ли сему совершенно явитися на многих местех по Златоусту, в церквах единому седети, но разве ино нечто в седении сем признавати невещественно, могущо седети во многих и повсюду. о чем в Болшем Катихисисе пишется. яко нечестивая ересь его, или повеление обладает церкви святыя, кое ея обладательство и воинство антихристово нарицается. о чем зри в Катихисисе во главе 14.

Сему послушествует и евангельское слово, и святый Кирил сице глаголя: егда узрите мерзость запустения на месте святе реченную Даниилом пророком стоящую, кто чтет да разумеет. на кое место в толковании сказует мерзость запустение в святей церкви опресноков на святем жертвеннике положение. кий образует не животный хлеб. но мертвое некое и бездушное тело мерзости суще достойно. о чем зри в Кирилове в знамении шестом.

Сему послушествует и Феофилакт в Благовестнике во главе 13 в зачале 60 от Марка лист, 80. Сия глаголя мерзость бо запустения есть всякое разумение сатанинско стояй на месте святем на нашем разуме.

К сим же и сие да глаголется яже о нем в риторичестей беседе 3, сице обрящеши рече, ересь помрачающую день спасения время благоприятно оскверняющую святая места. риторик Феофан Прокопович.

И сие подобательное есть место, и можное есть антихриста на нем седяща в церкви Божии яко же рех ти, и аще вериши учителем церковным приими се, яко кроме сего не можно глаголатися.

Речем ныне о поклонении антихристу каков имать образ.

Пишет бо о сем в Кирилове во главе 4. в знамении втором сице: Папа Римский отрину вси греческия области и царства взяв на ся не токмо престол и власть царскую и святительскую, но и Божию: готовя престол яко же пишет: нача по тысящи лет в старом Риме старейший. а последний князь мира сего, человеки от всех царей земных к себе в повиновение влечет. яко же первое на греки, тако и на иныя мечем начнет воевати, и всех христан, и всяко колено нача льстити дабы ему аки богу поклонилися различными коварствы любовию дарованием обещанием, прошением грозою казнию, войною посольством, и слуги своими к своему духовному и святительскому уставу приводить восхищающи. дабы никто не пребывал в прежней православной вере единыя святыя кафолическия апостольския церкве греческаго закона. и от святых отец устава изложенном на вселенских соборех. и на его римския новыя полныя еретичества уставы приступили, иже по вся годы то сице, а иногда инако устав пременяет. и се есть знамение последнее антихристова настатия. Дозде ис Кириловы.

Мощно бы на сия и инна представить но за краткость довлеет. И сими двоего разума доводы, яко же о седении в церкви антихриста, тако и о поклонении его, аще сын еси послушания святыя церкви, то мощно ти есть вняти. и что приличествует седеть в церкви разуметь; и кий то есть поклон; и кому разсудити; ибо яве ти есть отсюду знати яко мощно по оному антихристу в церкви Божией седети. и поклонение от всех приимати и идолослужения не вводити: а не иначе.

Прочее настоит мне нужда о службе церковней рещи: будут ли сия во дни антихристовы; ты рекл еси, яко не быти ей тогда в церквах службы. аз же глаголю: яко будет но не богоугодная.

И сие доводствую тако.

Святый Иоанн Златоуст глаголет. яко во идолослужение не введет антихрист, о чем выше.

Тако же и святый Ипполит глаголет, не повелит антихрист отрещися Христа. но токмо печати Его.

Из сих дву свидетельств что дается разумети то яко Богу законному служба имать быти. понеже ни кий род, ни кий язык, ни кий поганин не бывает чтобы каковы либо жертвы и мольбы к своему богу не приносили, тако бо естество само научает. что злейше бе Нерона, Диоклитиана и прочих поганских царей, обаче и тии всячески мольбы к богам своим творяху, естеству самому их в сие научающу. ибо и сам антихрист молбы некия имети восхощет, аще человек будет. Что же; ибо глаголется яко идолослужения не будет при нем, убо остает рещи, яко законному Богу людие служити будут.
Сам Бог глаголет, славы Моея иному не дам. Навоходоносор иногда вознесеся о здании Вавилона себе причитая ту мудрость, абие в скота претворен бысть. тем же и о антихристе в Кирилове пишется, что не на Бога вышняго вознесется, но на глаголемых богов. прочее и не без чювства некоего будет добро яко чести Божией некое место оставит, еже не над онаго превознестися, но над глаголемыя бози. и еще идолослужение не вводити. убо нужда бысть и ему нечим Бога творца почитати, и не возбраняти прочих от Божией службы.

Глаголет бо Бог пророком: завет завещеваю седмицы единыя, и в пол седмицы возмется Моя жертва и жрение. И ниже: И убо пол седмицы возмут оба пророка со Иоанном. Дозде словеса пророчествия.

Что же в них нам разумети подобает о том; или оная сказуют яко не быти посем отъятия службы Божия; не о сем сия зде словеса, но о жертве Божии, сиречь, о приношении бескровныя жертвы, тая существенная возмется во дни антихристовы, и не будет ей истинною.

О чем и святый Златоуст, и святый Кирил и Феофилакт на Матфея сице о сем доводствуют, яко антихрист прежде пришествия своего учинит, яже везде жертвенники и истинную жертву истребит, и кумир свой на святе месте поставит. дозде словеса святых.
Кий же есть кумир; толковник Кириловы, Стефан Зизаний глаголет: опреснок иже имать образ мертваго человека, или истуканнаго и бездушнаго идола, хотя да зрит в нем.

Подобне же и Ипполит о том же пишет, яко истинны жертвы, а не службы не будет. тако глаголя, восплачется же и церкови Божия плачем великим, зане не приношения, ниже кадило совершается, ниже служба богоугодная. и честное тело и кровь Христова во днех онех не имать явитися. Дозде Ипполит.

Зри коль и сей явственно о том же глаголет, яко жертвы истинныя не будет, а не службы. но будет бо рече служба и приношение и кадило обаче не истинная. ибо несть нужды святым о том, яко быти всему подобенству, и службе. и приношению во дни антихристовы. но о истинней у них настоит слово, сию бо смотрят, будет ли истинная во дни антихриста и не видят ю быти. зрят хотящую быти жертву и службу и кадило и видят неистинную. тем же разумевают неистинному быти и приношению и жертве. и сие Ипполит разумев Духом глагола, яко во дни оны не имать тело и кровь Христова явитися. Исие издревле Бог пророком предрече тако: яко в полседмицы возмется жертва и жрение Мое, истинное тело, и истинную кровь назнаменова. подобне сему и Златоуст, и Кирил, и Феофилакт согласно глаголют, яко во дни антихристовы истинныя жертвы не будет. сиречь истиннаго пресуществления хлебу в тело, и вину в кровь Христову не будет. а Ипполит иная яснейше то изрек глаголя, яко во дни оны, не имать тело и кровь Христова явитися. и что сих свидетельств достовернее хощет быти; ибо аки трубы возгласиша, и яко небесныя громы возгремеша. глаголюще, елико и невежди мощно разумети, и глухому мощно слышати. яко во дни антихристовы честное тело, и кровь Христова не имать явитися.
И сия словеса изрек к вам слово мое повращаю.

Сам Бог усты пророк глаголет: яко отъята будет жертва Божия во дни антихристовы. последуючи же сему Златоуст, Кирил, Феофилакт, Ипполит ясно рекоша не быти во днех оных, и не тако просто не быти, но и не явитися телу и крове Христовы.

У вас же сей премногое множество. и кому паче верити подобает; пророком ли, или вам; или рещи паче Богу; или вам; немалая убо воистинну зде противность обретается. Христос убо глаголет: аще Сын Человеческий пришед на облацех. обрящет ли веру на земли; обрящет, но не во многих. Видиши ли, како и мала быти хотящих на конец христиан, обаче ни о тех премолчано. почто тако не речеся и о святей евхаристии, яко имать она явитися, обаче не во многих. но конечно отречеся, яко не имать явитися. и не то зде глаголет, яко не имать приноситися истинная евхаристия. но паче и до конца отреченнее яко и явитися евхаристия нигдеже имать, аще бы рещи не принесется она: то мощно глаголати. яко аще и не принесется, но древняя имать явитися. что же у вас ныне много является оныя евхаристии; и толико, яко волоския земли, полския, малороссийския, и живущим многим в России и на Керженце и в сибирских странах, толикия премногия тысящи удовляти евхаристиею. и почто о том ни един пророк предрече, яко в малых християнех евхаристия святая будет являтися. но вся минув рече, яко не имать явитися. тем же в вас держима евхаристия истинна. то Ипполитово слово не прииде во истинне. аще Ипполитово слово истинствует, то ваша может быть не истинная евхаристия. ибо он рече не имать явитися. аще речете яко сие пророчество о днех антихристовых, получетверте лете глаголется. Но у вас уже по сие настоящее лето 7261-го. уже прейде 18 лет от разорения вашея церкве и не имате места кроме Епифаниевых на приношение.
Однако же премногое множество, у себе евхаристии имате. ибо ни един у вас отходит непричастен. и како бы вам наполчетверта года тоя евхаристии не стало; и зело стало бы, но или силнейши бы ваше держание неже Ипполитово пророчество, но лучше истинствовати Ипполиту, нежели вам яко во днех онех честное тело, и честная кровь Христова. не имать явитися.

Глава 10.

О чюдотворениих, антихристовых.

Требуяй.

Наше вся яже телесным подлежат чювствам глаголеши о антихристе не быти. то како о нем збудется писание то в нем же глаголется: Яко вознесшись во своем царствии соберет бесы во образе человек и знамения умножит, воззовет гласом крепким яко поколебатися месту, разумейте людие колена и языцы мою великую власть и силу, кто бог велий разве мене. и покажет себе вземлема на небо. и паки снидет. представит горы пред очима зрящих. шествует по морю немокрыми стопами. сведет огнь с небес сотворит день тму, и нощь день, солнце обратит аможе хощет и луну такожде. и просто вси стихии послушны себе покажет. прострет руку свою, и соберет множество гад и птиц. и прочая сотворит елико учюдити народы.
Пошлет в кийждо град, и во вся страны с бесы и чювствнными человеки проповедати о себе, яко царь велий явися, да приидут на поклонение к нему: и вси тесноты ради пищныя приидут и поклонятся ему. и даст им знамение на десней руце и на челе. Тажде пошлет в горы и вертепы и в пропасти земныя бесовския полки скрывшыяся от него привести на поклонение. и не хотящих послушати томлении и казньми изнурит. а наипаче пишется. яко жидовский род его возлюбит, и возлюблен им будет и тем антихрист ветхия храм во Иеросалиме обновит, и созиждет и прочая. но аще како ли бо царствует антихрист в Риме почто сих реченных не слышится во странах западных но вся в молчании тако пребывают яко же и прежде, тем же или совершенно антихрист еще не прииде, или писание не збылося.
Извещаяй.

Не изнеможет вся глагол пред Богом. Бог бо есть истинна и предведый вся о человечестем роде, и в божествнном своем предведении вся измерена имать и что пророки своими сказа тако и будет. но мы в показанных от Бога и святых Его пророк не постижны, и аки некия в глубоком кладезе ужем кратким черплющии недостаем оныя живыя воды не разумеваем естества показанных, глубина бо пророческих писаний немала есть. и безстудне и зиятельне приступаяй к ним, тощ отъидет, яко да прославится премудрость Божия в высоте положения своего. 

Рек бо я тебе прежде, и доволныя приклады и свидетельства явих о том. яко же идолом оным имущую главу златую, апокалипсическими образы и символы. четырьми звери оными показанными Даниилу, и святаго Кирила знамении, по нему же дано нам от Господа познати наставание антихриста. А наипаче творца книги О вере, известным доказательством и временем пременение, и временем собственных лет пременением.
От коих мощно разумети яко збышася о антихристе пророчествия, и уже конец прияша, ты же доселе нечювстен пребываеши.

Но что еще недостоверно ти чюдитися мне на твое неразсмотрительство и окаменение приходит; хвалишися древними книгами и тезоименита в тех последования глаголеши, а лежащим в них не внимаеши, паче же и не вериши. от знатоков земных объемлющих ум и сердце ти. Зри да не понесет тебе Христос, о несмысленная и косная сердцем во еже веровати глаголанным во пророцех от Господа. сице бо и жидове иногда в писаниях пререкующе ослепоша очесы, зряще Господа славы, и не познаша Его, но доселе еще Его ожидают. такожде и вы слышаще толикая от Духа Святаго предречения о антихристе блюдитеся да не во исходе вашем покажется той.

Что тако одебелесте сердцы вашими яко не мощи падшему семени словес в нем ожити духом. весте бо яко не вся являемая нам от Бога тако подобает и знати. отверзе бо рече в притчах уста моя, сего ради и не всем удобоятна. вам бо дано есть разумети тайны царствия Божия, прочим же в притчах, да слышаще не слышат, и видяще не разумеют.
Приял бо еси в слухи откровение таин о антихристе, и разумев подобающая ныне паки отвергл еси тая вспять. глаголеши яко чюдес антихристовых не видиши и не слышиши. яко же подобает ему горе носитися. горы представляти. по морю ходити. от гласа его земли колебатися. солнце и луну обратити. и приводити всех на поклонение. и прочая. и сим коль неблагодарен еси пред Богом являешися, идеже бы подобаше благодарити за предъявленная благодетеля нашего Бога, и поклонитися Ему и помнити. обаче паки любопытства, паки труды нам задаеши. и другая над она великая, сия мнейшия нужды: в них же тропологическаго, или иносказательнаго разума преполно.

Но яко да не тяжки вам о том явимся, гряди по силе моего худоумия, и тая вам разглаголем.

От гласа антихристова колебатися месту.

Зде двизание места приимати подобает вместо стоящих или пребывающих на месте людей, и сему приклади мнози.
Давыд во многих местех тако глаголет: подвижеся земля. и паки. да убоится Господа вся земля. от нею же да подвижутся вси живущии на вселенней, смутишася языцы сего ради не убоимся внегда смущается земля. и прелагаются горы в сердца морская. и прочая.
Горы и холми по толкованию требища бесовская.

И евангелист глаголет: силы небесныя подвигнутся, сиречь удивятся. и устрашатся зряще тварь изменяему. Благовестник от Матфея зач. 100, лист 191.

Входящу Исусу во Иеросалим, потрясеся весь град. и прочая.

И сия вся преносных словес суть разум, а не свойственных. ибо земля не смущается по себе, ниже двизается, аще негде и трясется, ниже горы колеблются, и ниже стены трясошася тогда, егда Господь вниде во Иеросалим. но живущии на земли, и горы высоких чинов люди. и град трясется вместо живущих во граде. Пишется во Апокалипсии, яко по излиянии седмыя фиалы, бысть трус велик. а в толковании втором, сей трус глаголет, пред пришествием Христовым, велие будет смущение многих в вере.

И о сих убо всех иносказателных словес аще и глаголется тако от гласа антихристова двизатися месту некоему; на нем же пребудет, его же пребытие глаголется вся земля идеже обрящет место и тому двизатися. и се знаменует смущение или преложение вере. от нея же смутятся или подвигнутся живущии на земли.

Знамение умножит.

И на сие в беседах Павел апостол и Златоуст, и во всякой силе рече и знамениих и чюдесех ложных им же да не прельщаются сущия тогда, и чюдесех рече ложных, или притворных, и во всякой прелести неправды в погибающих.

Почто убо рече попусти Бог сему быти; и каково се есть смотрение; кий же прибыток онаго пришествие на пагубу нашу приходящаго; не бойся возлюбленне, но слыши того глаголюща, в погибающих может, иже аще и не пришел не быша веровали.
На сие и святый Кирил: Кто есть сей, или от какова чина повеждь нам, о Павле, кого глаголеши пришествие по действу сатанину во всякой силе. и знамениих и чюдесех ложных. и сие последи повести указует, яко сатана ученики себе сотворит, иже по оного воли сам собою начнет действовати. ведая бо яко по суде не имать быти ему покоя. того ради не слугами своими яко же извыкл, но сам собою имать привлачати и прельщати всякими знамении и чюдесы ложными.

И сам Христос глаголет: Востанут лжехристи и лжепророцы и дадят знамения велия и чюдеса яко прельстити аще возможно и избранныя [книга О вере глава, 30, лист 268]. Недоумеватися имамы истинным Христовым словесем, яко не точию легкомысленнии но и избраннии боятися имут многокозненней прелести последней.

Святый Кирил: знамя, 8.

Нынешним многим лжехристом един есть наивышший папа иже оному последнему антихристу предтеча.

И повыше також.

Ведая о том сатана яко Христос истинный во второе приити имать. ниже: Паки Христа предваряет и посылает уже не бездушныя кумиры но человеки живыя лжехристы Христу подобящыяся. и теми лживыми антихристы человеки Христовы ко антихристу приводить всяким подобием тщится, даже бы всем оному последнему лжехристу яко истинному Христу поклонитися, иже вместо Христа быти прозвася и учинися князем мира сего и обогатися на земли областию. восприя на ся Божию и святительскую власть. Дозде ис Кириловы.

Идеже явственно указася кто такой о нем же глаголется приити во многих знамениих и чюдесех на прелесть погибающих глаголет, или самаго сатану, или папу римскаго. и той самый лжехристос. о нем же прежде рех ти, яко Христом зде на земли назвася превознесеся яже и сам антихрист, и антихристу сиречь отступлению предотеча. аще же и чювственных чюдес из оных лжехристов хощеши ведати. читай о них в Баронии от лета девяностаго к концу, тысящи лет премногая множества тамо чюдес услышиши: о них же зде за краткость оставляем.

Кто бог велий разве мене.
Сицева есть гордыня антихристова о чем мне зде вмале довести подобает.
На сие в Кирилове в знаке осмом глаголется: а кто зде на земли паче всех возносится блюдися его сей бо дух антихристов. Дозде из Кириловы.

Но прежде тебе о том речем, яко превознестися сему духу не на Бога творца нашего но на глаголемых богов. низачто их вменяя. и се в папе яве ныне бысть. ибо вознесеся на глаголемыя боги восточныя патриархи. о чем прежде из книги Мечца доводствовах, и ныне тожде в довод представляю. онаго премудраго философа и богослова Софрония Лихудиева слова тако [по скончании Мечца о папежах].

Звягут (рече) папежницы [яко папа] всякий закон, всякий суд в себе самом имать, он рече все может творити еже Христос творит. он есть глаголют зде на земли по вознесении Христове на небеса вторый христос, и туюжде власть имать и силу юже и Христос имяше, прежде неже вознестися на небеса. он глаголют имать совершенную мощь обоего меча мирскаго и церковнаго, зане папы и Христа един есть престол. он судия есть вселенныя сам ни от кого имать сужден быти, он вся судит зане ничтоже может согрешити. Зде о сицевом превозношении папине не неприлично есть рещи апостолом святым Павлом глаголанная да никтоже вас прельстит, ни по единому образу, яко аще не приидет отступление и открыется человек греха сын погибели, противник и превозносяйся паче всякаго глаголемаго бога или чтилища яко же сести ему в церкве Божии аки богу. яко папа о себе мечтает еже толкуют святии и мудрии толковницы яко сести ему не в Иеросалимстей церкви, но в Римстей, и о сем доволно разумевай. дозде Лихудиев.
Иже разреши недоумение, и остави подобающее умствовати оно слово, кто бог велий разве мене, не о самом Бозе зде слово.

Преставит горы пред очима зрящих.

Горы наричются многажды святое писание, и в них положенный Божий закон, и предания святых отец по оному, тогда сущии во июдеех да бежат на горы. На сие Златоуст толкуя глаголет, иже суть во христианстве да прибегают к писанию. и паки пророк глаголет, и дом Божий на версе горе, сиречь церковь Божия имать основание свое на писании. се есть на законе и предании Божии или святых. на сем камени созижду церковь Мою. на камени сиречь на заповедех Господних. яко же и стих церковный воспевает, на камени заповедей Твоих утвердивый церковь свою. И паки: иногда горою нарицается и церковь по оному, аз же поставлен есмь царь от Него, над Сионом горою святою Его. и паки Исаия во главе 25 глаголет. и сотвори Господь Саваоф у горы сей [церковь Христову нарича] испиют радость. и испиют вино. помажут мастию благовонною в сей горе, и у псалмопевца глаголется. и горы сионския разстоящыяся местами, церкви сионскаго предания.
Горами паки нарицаются и предначальнейшия церкви. яко же во Апокалипсии в слове 18 во главе 16 в зачале 52 всяк остров побеже, и горы не обретошася. Толкование Андрея Кесарийскаго. островы суть святыя церкви, горы же в них преимущыя разумевати от божественнаго писания, научаемся. Дозде Апокалипсис.

И из сих трех предложений о горах их же антихрист похощет преложити, к еликому предлогу из тех мысль свою преложиши, на вся предложения годствует прияти. аще антихристу преложити законы уставленныя. аще церкви Христовы во ино. аще началнейшим церкви на ин разум из благочестия на нечестия. вся сия до того слова принадлежна еже речеся, представит горы пред очима зрящих. и о сем святый Кирил пишет, приидут бо их же ожидаем и чюднее и паче древних еретиков, и изменят дела и словеса и времена зрящии. и приводится, тамо яко папа Римский пременение сотворил в летах. но сия нам от церкве святыя запретися прелагати, не прелагай бо рече предел вечных, их же положиша отцы твои. и от сего прелога познавается антихристово время.
Шествует по морю немокрыми стопами.

Воды глаголются языческия народы по многим толковником кои правыя веры не имут, в них же диавол ходя возмущает разум их да не явится светлое познание Бога. Зри же о том и в Апокалипсисе идеже пишется о сем тако. и видех [рече святый Иоанн] жену седящу на звери червленне исполнь имен хулных иже имяше глав 7 и рогов десять [и сию виде Богослов на водах многих]. и на сие толк: женою нарицает римский град. седящая на водах многих сиречь, обладая множеством людей обдержаше борим вселенною. Сущее. И зверь иже бе и несть, и той осмый есть, и от седмих есть и в пагубу идет. Толк. зверь антихрист есть, осмый же яко по седми царствах востанет на земли на прельщение и пагубу земли. яко и от единаго их воздвижется аки римский царь творяся на запустение и разрушение послушающих его приидет и посем в пагубу идет. Сущее: И глагола ми ангел, воды их же видел еси идеже любодейца седит. людие и народи суть и племена языцы. а роги их же видел еси на звери сии любодеицу возненавидят и запустевшу сотворят ю и нагу плоть ея снедят. Дозде толкование.
А на поле против его написано тако: Нецыи приемлют сие о папе Римском яко от престола своего изгнан будет и власть и богатьство его отъимут. Иезекииль 16 стих 36. Дозде Апокалипсис.

Откуду мощно есть научитися что воды. и кто зверь на них же он пребывает; и от сего разумети антихриста что есть ему по водам ходити.

Еще и сице сие разумети по морю немокрыми стопами. море убо мир сей смуток многих исполненный отчего велие затмение ума бывает, во еже не имети света истинны разума отнюду же и диаволу в затменных мощно шествовати неблазненными стопами. или сице воды суть сего моря дондеже имут теплоту любве Божия не может сей враг по них ходити. отщетившия же воды сия теплоты хлада ради. и замерзения тех в злодействе удобен путь немокрыми ногами диаволу по них ходити явится.
Сведет огнь с небес.

Четверогубо зде на сие разумети подобает.

или отгнание от церкви любве Господни.

или отгнание от церкве благодати Божия.

или сведения огня гнева Божия.

или нечто таково чюдесно сотворит.

И три убо оныя за антихристово тогдашнее беззаконие. четвертое же попущением Божиим, яко же и при Иове случися быти о них же мало речем сице.

О гневе Божии во псалме 78 Давыд глаголет: разжется яко огнь рвение Твое. И иным пророком, возгорится яко огнь ярость Моя до ада рече Господь. и сицевый огнь глаголется сходити с небесе за грехи в наказание наше яко же многажды случашеся.
О коем огни и во Апокалипсии глаголется. И первому [рече] ангелу вострубившу и бысть град, и огнь смешен с кровию. и паде на земли и третия часть древа по горе. Толкование. Гради глаголет, смешенный со огнем прежде кончины сходящии по праведному суду Божию от варварских рук попаления и человекоубийства, от них же не мнее третия части сущих на земной твари по видимей сей погибнут. не токмо от человек но и от земных плодов.

Пишет же и Бароний в лете Господнем о страшных огнях приходящих на землю, и многия народам беды содевающих, о них же изволяй да чтет тамо.

Есть же и ино огня знаменование, о чем той же Апокалипсис во главе, 23. И вторый ангел воструби, и яко гора велика огнем жегома ввержена бысть в море, и бысть третия часть моря кровь, и умре третия часть.

Просяху бо иногда знамения у Христа фарисеи от небеси показати того ради яко мняху бо Его чюдеса на земли от дияволи силы быти, виждь от небесе знамения Богу единому и фарисеи мняху: како же бы антихрист от небесе знамения мог творити сводити огнь.

Создания в мори имущим души, и третия часть кораблей погибе.

Толкование второе.

Морем знаменает житие се горою же еретиков, Монтана, Манихея, Валентиана и прочих. они бо учением своим сожгоша третию часть земли, сиречь ринуша в муки последующыя им человеки. Дозде Апокалипсис.

Негли и антихрист пришед сведет на землю таковыя огни попалающи здания и души человеческия погубляющыя ересеучением. Ибо виною отступления законныя правды, гнев от Господа низпосылатися обыче, иначе же кая потреба сводити огни и что ими содевати, зане все елико глаголется о нем, иносказательне глаголется, а не свойственне яко же и услышим в последующих.

Глаголется бо о нем сотворит день тму а нощь день.

Зде явственнаго указания есть знак иносказательства. ибо есть и глаголется, день разума Божия знания. яко же и апостол глаголет, отложьше нощь, или тму страстей, яко во дни благообразно ходите. ибо прейде нощь всякаго невежества и страстей, повелевает так ходить незапятым как и днем, но антихрист сей ересиарх, толикий свет или рещи толикое полуденное сияние благоверия, аки темный облак нашед помрачит оно. и сотворит нощию древняго невежества взысканием, а нощь еретическаго учения, тму аки день почтит, и тако сотворит день тму, сиречь благочестие поречет еретичеством. а тму еретичества сущий свет почтет и проповесть. яко же еретиком обыкновенно есть истинну во лжи изменяти.

А не иначе яко же и последующее подтвердит. солнце бо (рече) обратит амо же хощет, и луну такожде.

Но сие от возможных ли есть такия планеты обращати има же Господь Бог временам и летам измерятися положи, а наипаче како же обратит от запада ли на восток, или от полудни на север. и от севера на юг, и кая есть сия камедия; или кое насилие во определении Божии; ни помыслити сему не мощно. Бог бо аще и попущает что таково диаволу или волхвом содевати, но не во утвержденных стихиях, или планетах, ими же нечто великая содевается в мире, а наипаче сия планеты на них же Бог основа и веки сия. и тыями бы попустил сему врагу тако играти яже от века не слышашася. коликия бо быша волхвы во Египте при Моисее жезлы в змии претворяху, обаче не слышашеся о них чтобы поне едину звезду инако устроили ходити, неже солнцу и луну. яко да познаеши оно яко предел положи твари всесильный Зиждитель, и не может како прейти. хотеша бо иногда Состер Египетский, и Дарий Перский царие две пучины египетскую и индийскую во едино чермное море совокупити. но невозмогоша. и сие чего ради: да убоится Господа вся земля, яко и слабый песок предел положившаго не возмогоша тако силнии человецы прейти. коль же паче в толиких светилах.
Мнози бо мечтателие прелестнии волсви быша: и титулы себе велики полагаху, ин глаголася бог быти солнца, ин молнии, ин грома, и прочая, многа же и чародействоваху, обаче не касающеся до твари положения, а наипаче сил. но оставим сия суесловия должная и свойственная возглаголем.

Солнце обратит аможе хощет и луну такожде.

Смотрим убо зде кояждо, планеты по силе действо. солнце убо есть незаимственнаго света сияния: а луна по себе скудствующая есть света, и аще не озарится от солнца темна пребудет. сице и церковь Христова аки некая луна на земли солнца светом Христа просвещаема учением светится от восточныя страны. а антихрист же сия испревратит. о чем и Златоглаголиваго услышим на евангельская сия словеса: абие по скорби тех дней солнце померкнет, и луна не даст света своего. и звезды спадут с небесе. Златоуст тако толкует глаголя, послушайте добрии послушницы что рече евангелист: солнце померкнет солнце у нас Христово имя не будет славитися. и луна не даст света своего. луна бо есть второе светило церковь Божия. на небеси убо есть солнце и луна. у нас же Христос и церковь: сия два светила померкнут; звезды же с небесе спадут, именует святителей и священники и диаконы, и всякия учителныя люди, тыя бо суть звезды в мире отпадут от истинны, и не будет в жертвенниках истиннаго пения и учения праваго. дозде Златоуст.
И сим разсуди оное твое о солнце и луне преложение. такожде и о дни и нощи претворения. аще бы рещи зде и сие яко сия преложения во дни антихристовы имуть быти преложения лет значити, яко он своими летния обходы вычисляет, и многия убавляет яко в Риме, тако и у иных языков, многия в том поблуды явишася. о чем Кирил святый описа. ими же бы явити солнца и луны превращение сиречь дней солнечных лет. но зде потреба паче изобретати духовная а не внешняя. посем прейдем на сие.

Прострет (антихрист) руку свою и соберет множество гад и птиц.

В деяниих апостольских плащаницею оною исполненною гад, языки знаменова поганыя и таковых себе антихрист соберет по свойству своего нрава о чем и во Апокалипсии виде Иоанн Богослов из уст змиевых и из уст звериных, и из уст лживаго пророка духи три нечистыя аки жабы исходящыя. иже в толковании втором, еретиков бывших, и будущих, блядословия их ради наричет. и таковых себе антихрист соберет кои бы уст своих не затворяли, и непрестанныя бы аки жабы на истинну Христову хулы отрыгали, а лжу умели бы защищать. таковых гад антихрист востребует кои бы аки еже бы имели колющыяся остны, коих значит немилостивых, иже гласы убогих и нищих слышаще уши свои немилосердием аки аспиды затыкают. в том его собрании потреба змиев ядом своим погубляющих человеки, кои истее еретики фалшивым своим учением и прикрытыми словесы аки листвии но обзорне поступающих, вечною смертию могут уядати. Сему потреба имать и звери оныя льстивы терзающеи плоти человечестей непокаряющихся антихристу. ту соберутся многия и оныя по горам и дубравам гордостне пасущыяся по различных паствинах греха, и пышнии раскошницы несытыя сластолюбцы, и во своем своевольстве а не в законе Божии касающеся. таковых себе антихрист птиц изберет совы и филины нощныя, кои во дни света благообразно ходити не могут, но в нощи и пустынях летают. яковы суть злодеи правды Божией незнающыя, и во тме греха заблуждают. и посреде смертоносных многих сетей волочатся во всякой пустоте безстрашия Божия и дел Божиих отдаления пребывают. таковых себе соберут вранов, пищу себе от плотей притяжущих, яковыи судии немилосердии, и мучители безсовестнии кровь неповинне проливающии, и прочих подобных злых и отчюжденных славы Божия. о коих яве есть, во Апокалипсии писано. Паде паде Вавилон град великий, и бысть жилище бесом, и хранило всякому духу нечисту, и хранилище всех птиц нечистых. Во втором толку, и хранилище всякия птицы. Сим знаменает ложныя учители, и еретики летающих семо и овамо. и таковое антихристово соборище изъявивше поступим до сего.
Пошлет во всяко место о себе проповедати, яко царь велий явися да приидут ему поклонитися.

И сия от инуды разрешим:

В книге Кирилове о папе Римском пишется, отрвавшийся бискуп Римский. и цесаря на сторону отложив взявши на ся не токмо столицу и власть цесарскую мирскую. но и Божию, и готовя столицу як пишет, почавши по тысящи лет в старом Риме, старшему остатнему княжати света сего. люд от всех краев земли до послушенства своего притягает. ниже: А на его римския новыя, еретичества полныя уставы соизволили бы. которых не мало што рок иначии становит отменяет, а то есть знак певный настатия антихристова. Подобне же и во осмом знаке пишется о папе, по всей рече вселенней послов (своих) разсылает всех царей к себе и к своему престолу совокупляя даже и оный великий град Вавилон совсем на пролитие крове готов будет. который Вавилон Христос истинным своим царствием помрачит. дозде из Кириловы приведох вкратце.

Отнюду же мощно дознатися, яко не токмо Рим. но и всякое отступление может [быть] всех всякими образы на поклонение или на подданство тоя ереси влещи. но паче кия ради вины и каковыя на сие приидут, услышим.
И вси тесноты ради пищныя приидут и поклонятся антихристу.

И чюдися вся земля во след зверю глаголюще, кто подобен зверю и кто может ратоватися с ним.

Толкование.

На привидение антихристово диаволу поклонятся омраченнии.

Сущее. И дана бысть ему область на всяком колене людей и на языцех и племенех и поклонятся вси живущии на земли их же не написа суть имена в книгах животных Агньца заколеннаго. от сложения мира.

Толкование.

Над всеми языки и людьми насилием область имать, над теми же паче их же не написана суть имена в книги животныя и в книги Агньцевы. 

Втораго толку:
И живущии на земли сиречь ничто же радяще о небесных, токмо земным прилежаще поклонятся антихристу. ниже: А иже дана бысть ему область на всяком колене и людях, и на языцех и племенех: сим знаменает отступление веры яко же Павел к солуняном вещает.

Златоуст на послание к селуняном.
2-е. Не бойся возлюбленне: Но слыши того глаголюща, в погибающих может: аще бы и не пришел Он не быша веровали.

И в книге О вере о антихристе пишет, яко многих прельстит и отлучит от правды, наипаче же тех иже растленное житие любят,  и ныне преболе тии от святыя церкве и от православныя веры отпадают иже не хотят узким путем ходити. зри главу 30. лист, 270, на обороте.
Святый Ефрем в слове о антихристе: Воцарившуся змию на земли: с радостию сии людие поборницы ему будут. Едом паки и Моав и сынове Аммоновы аки своему поклонятся ему с радостию. Дозде Ефрем.

Но кто есть Едом; толкуется разжение плоти на похоть. зри Алфавит толковый, буква Е. писан 7104.

Кто Моав и Аммон, по сказанию Иеронимову на псалом 82. Моав показуется от отца сиречь от диавола, а Аммон народ смущенный. яже суть еретицы.

Тем же вся сия истолкования во едино реку: яко плоти страстем работающии. и законов Божиих нехранящии тии поклонницы антихристовы явятся. ибо таковых и ныне видим наиболее отпадающих от святыя церкве, иже ходят широкими враты и ходити хотят. сего ради негде пишется, аще ли славы ищеши от человек и хощеши хвалим и поклоняем быти, и жития сладостей наслаждаешися. заблудил еси от пути правды.

И паки: Удивитися и устрашитися в сия последния слезам достойныя времена, до какова своевольства и презорства ослепльше чревобожницы вдашася широким путем в погибель ведущим, един другаго предваряюще. и от часу далее и глубочайше бежат.
Пишет Бароний в лете Господнем. 253-м. яко мнози от христиан страха ради и мучения Христа отвергошася и в первых сии падоша, иже житие пространное во гресех и благая мира сего возлюбиша, яко же глаголет Киприан, любовь слепая имений многих от них прельсти, не можаху быти на оставление мира готови их же любовь благих мирских связа, покоришася тому. иже землею питаемся, и на снедение тому приидоша. Дозде Бароний.

Зри что к ересем от Бога отступити приводит, ни гонение, ни ино что тако. яко же к мирским вещем пригвождение. сие бо сотесняет и приводит ко всякому злу. что убо не быша ли и прежде сего на християны гонения; ей быша: и зело быша. пишет Бароний в лете Господнем 302-м. Яко во воная времена на всяк месяц по 17000 христиан убиваху. и на горшая прихождаше мучительство. Тем же и на сие вящше о последних сих временех слово: но сие яко тако любовию вещей и страстей обвязании, и не хотяще кроме мучительства, кроме великих стеснений, вещьми житейскими утеснившеся к ересем или рещи ко антихристу приступят, и поклонятся ему.

О чем доводствую ис книги Катихисиса, от главы 4-я. Вопрос: Чего ради людие в последняя времена от веры отступят, и абие к ереси приступати имут; Ответ: Трех ради вин:

1-я убо сия есть, еже Даниил пророк рече: мерзость запустения станет на месте святе, сиречь, ею же обладает нечестивая ересь церкви святыя. Сия убо ересь толкуется по писанию Иоанна Златоустаго, воиньство антихристово разоряющее церковь Божию. тогда людие не имуще где укрытися от таковых скорбей и великих мучений и их ради гонений приступати имут к ересем.

Вторая вина сия есть ея же ради отступят от православныя веры християнския, понеже возлюбят мира сего славу и красоту и всякаго наслаждения его. и боящеся лишени быти тленнаго своего богатства еже приобретоша. и желающе себе болшее избыточество получити телеснаго ради питания и прочих миролюбных вин бегающе нищеты и утеснения.
Третия есть сия вина ея же ради. отступят, и приступят к ереси хотением, еже имать в себе жидовство и всякое нечестие в ней обрящется понеже не суть утвержени в вере и во всяком благочестии христианскаго закона. Ты же пребывай во страсе Божии и в заповедех Господних, храни себе да не впадеши в мерзость запустения.

От слова святаго Ипполита.

Слышаще же божественная писания и в руках тая имущии, и в мысли всегда поучающеся мнози прелести его убегнут.
Святаго Ефрема о антихристе.

Мнози веровати имут, и славити его начнут аки бога крепка.

А имущии Бога присно в себе и просвещеннии очесы сердца своего воистинну увидят верою чистою и познают его.

Книга О вере глава 2-я. лист, 30.

И яко во время пришествия Христова избранных Божиих малое стадо было, тако и в пришествие антихристово, уменшатся правовернии а зловернии умножатся в сия бо времена неприятель душ наших прельщати начнет и избранных.

Святаго Ефрема.

Всем имущим ведение и разум тогда разумно будет пришествие мучителя, а имущим присно ум в вещех жития сего и любящим земная неразумно се будет. Дозде Ефрем святый.

От сих всех предложений дается разумети каково антихристово пришествие таково и поклонение нетелесных очес, но умнаго некоего знания. тем же удивително есть воистинну: глаголется бо антихристов приход чювственнаго некоего человека, и сему аки богу поклон от всех приимати. а сказуется яко токмо той его познает и не поклонится ему той кой человек разум Божий имети будет.

Что убо не научихомся ли знати Христа ей научихомся. еда неизвестны есмы Его единаго знати Бога, ей известни вопроси бо о Нем всякаго чина и возраста, и вси ведят кто есть Христос како же зде глаголется имущии совершеннаго разума, а наипаче и избраннии не познают его. аще божественнаго писания не прилежни будут.
Зде явственно любезный слышателю указуется яко некое есть скрытое и умное его пришествие под самыми Христовыми и евангельскими словесы. тем в житейских живущим и не познан весьма будет. ложь бо и правда аще обоя писания покровена будут, великаго искуса потреба, да правда отлучена будет от лжи. а наипаче зияющим на мир сей подобно. Но грядем и услышим что поклоняющимся ему содеет антихрист.

И даст им знамение на десней руце и на челе.

О сем во Апокалипсисе во главе 37 пишется сице: даст им начертание на десней руце их и на челех их да никтоже возможет ни купити ни продати токмо кто их имать начертание или имя зверя, или число имене его. Толкование. Ниже: Начертание пагубнаго имени, отступник на вся наложити потщится на десницах же да добрых дел отсечет детели. на челех да вольстится им и научит прельщенныя являтися им. не приимут же знаменающися Божиею печатью лица своя. и число зверино разпространитися начнет в куплях и продаваниях, да иже сие не приимут, от потребных нужд смерть приимут. Сущее: Зде мудрость есть иже имать число человеческое и число имени его 666. А о сем толкование речено есть прежде наследством словес. речем зде о печати Божией ей же повелит антихрист отрещися тако глаголя:
Отрецыся печати Творца небесе и земли.

Святый Иоанн во Апокалипсии пишет: И видех инаго ангела восходяща от востока солнца имый печать Бога живаго. и возопи: Ниже не вредите земли ни моря ни древес дондеже запечатлеет рабы Бога нашего на челех их:

На сия святый Андрей Кесарийский толкует о знамении креста святаго имже мы по древнему церкве православныя обычаю благочестне знаменаемся, и глаголет: Яко во время антихристово сие знамение будет различие людей Христовых от антихристовых.

Сия есть печать, о ней же Жених небесный к невесте своей глаголет, положиши мя яко печать на сердцы твоем и яко печать на мышце твоей.
Сия словеса Амвросий святый толкуя в книзе о Исааце глава 8: Печать (рече) Христос на челе, печать на сердце, печать на мышцах, на челе убо яко да все Господа Его исповедаем. на мышцах же, яко да всегда благая делаем исповедати распятаго Христа, иже не стыдится братиею нас нарицати. Знамение на сердце яко на месте любления да возлюбим Его, возлюбившаго нас всем сердцем нашим: Знамение на мышцах, да поработаем Ему Господу нашему и тяжесть крестную понесем на рамех наших. Дозде Амвросий. Его же истолкование яве показа, яко печать сия есть символ самого Христа: Его же два перста сложа два естества исповедающе на себе крест воображаем. тем же и глаголет о себе Христос положиши Мя.
О чем и святый Кирил, не стыдимся рече исповедати Распятаго на челе со дерзновением персты. А святый Петр Дамаскин во своей книге пишет, яко два перста их же на крестное воображение слагаем, являют распятаго Господа нашего Исуса Христа во двою естеству. Дозде святых учителей о печати христиан истинных. о ней же Ипполит: яко антихрист во дни своя повелит не Христа, но Его печати отрицатися правоверным.

Грядем же на останки словес глаголется бо.

Яко антихрист жидовский род возлюбит, и теми храм обновит.

На сия святый Кирил возглаголет тако, антихрист к жидом приидет аки Христос, и от жидов прият имать быти: Ниже: Приидет же антихрист тогда егда в жидовской церькве не останется камень на камени по словеси Христову. Ниже: Тогда он приидет всякими знаменьми и чюдесы ложными обзирая и собирая вся идолы. Ниже: Смотрил же есть, и се рог твой воздвизает брань со святыми. И паки на знамение шестое в толковании о папежниках глаголет, место готовит князю мира сего последнему глаголюще: яко наш един имать быти отец папа, и всех по своей воли во всем мире соберет, его же и жидове имут восприяти. понеже он возмет власть величайшую мерзость египетския работы. и со иным богомолием церковь Соломоню древняго закона прелести ради создати покусится. Дозде ис Кириловы.
От сих яве есть, что есть жидовство и церкви жидовския создание; сиречь бываемых дел у жидов опресноки и органы на службу Божию иже в жидех быша той восприимет.

Ко июдеом же глаголется тогда приити, егда не останется церкви их камень на камени. и сие бысть по 40 ти летех от вознесения Господня царьми Римскими Веспасианом и Титом. по коем разорении доконца жидове отвержени быша от Бога им же доселе Бог долготерпение свое показоваше ожидая их обращения. но яко на злейшее прихождаху во всеконечную область антихристу приидоша.
Прочая же яже глаголется в пустая места антихристу посылати, да и тии не гоньзнут рук его: сим знаменается, некоих козней наведение и развращение, и прочих тайных его коварст. тем же везде и всюду и в горах седящу боятися его ловитв подобает. да не от десна окрадет, или и зримаго гонительства подобает стрещися.

И инако: Двояко о сем послании слуг антихриста в горы и в пустыни на из мира бежавших разумети потреба.

1-е следствие острое и тонкое благочестно живущим сотворит кии суть таковии избежавшии; и каких церемониях. или обрядах церковных пребывают; и почему тая хранят, и чего ради воли его не повинуются: и при сем следствии казни и мук наведение на непокорники является наводити.

2: В таковом же послании антихриста сказуется чювственными человеки и бесам быти. что разумеется во оной смуток многому сомнению быти и прениям неуспешным. и церковным раздорам, яже наипаче во своеволных человеках и безпастырных обыче бывати, отъятием добрых глав сварам и ненавистям хулам, раздорам и самоволным лжеучителем, и коемуждо по лживому мнению и безумству учений свое буее начинати, и в малыя дробицы разделяти человеки, даже ни един избежавших не гоньзнет лжеименнаго разума и власти антихристовы.
От сих всех предложенных решений научихомся знамения и чюдотворения антихристова и последующую ему власть знати некоего иносказателнаго быти разума, а не внешнем подлежащая чювствам, а наипаче сих ради вин.

1-я вина: понеже во всех правинцыях елико есть на западе и прочих мест безчисленных ересей люди калвины, лютеры, папежники, атеисты, анабаптисты и прочии душегубительных ересей люди. но кийждо в своей ереси твердо пребывает. и кая то будет суета на удивление прочих чюдеса творити, дабы вселенная обратилася. поминает же Бароний и чюдеса некая от папежник бываемая, глаголет бо яко иногда некоему папе посвящатися образы кланяхуся, над едиными голубь бел на главу схождаше. над едиными в приношении на службе, преславная чюдеса показовашеся. опреснок и вино молитвою в тело и кровь превращашеся. в виде народа две горы от мест своих подвигошася, и окружиша реку сотворше езеро велико на ловитву рыб. огнь не вредно пред народы проходил бысть: и прочая множайшая чюдеса. изволяя же о том ведати да прочтет в Баронии от лета девятьсотаго триста лет увесть подлинно однако же на сия люторы или калвины и прочия королевства не отринуша своей ереси, и не приступиша к папежу.
2-я вина: понеже во всю землю изыде вещание глагол евангельскаго учения, и знание Христа, и уже вси от велика и до мала от мужей и жен вси известнии суть о Христе Бога быти. и в том настоящий род порожден есть. и в том вся государства, вся королевства. вся царства и многия орды и земли. и ведает диавол, яко таковыя народы выставлением своего человека антихриста глаголю. и чюдесы не удивит не приклонит и не приведет в то дабы его за Бога вменити. кровь пролиют первее нежели Христа Господа отринувше, с’светра[?] человека пришедша, паче Христа вменили аще и с еретичеством во Христа веруют. а наипче рещи, аще они и в ереси, обаче во Христа веруют, и во всем Его на помощь призывают. и како бы той ко отвращению к себе войною на них покусился бы. верую яко аще и еретики, обаче совершенно на тех во идолопоклонство обратити кто войною потщался бы, пособника Христа на оныя возъимели бы. И зри убо сущаго бусурмана Махмета, аще и покори под дань мирскую землю, а верою не принуждает. А антихристом сатана, и земским подданством, и верою покорити вся восхотел бы, разве мучеников за Христа многих явити, вещь неудобно и слышати. но разве под именем Христовым каковы иныя противности в народы ввести се удобно точию.
Глава 11.

О злополучии времен антихристовых.

Требуяй.

Слышание се преудивително есть яко же в писании о антихристе видим, то разумевати подобает внутренне, яко же доводы сими показуеши, буди и тако. понеже антихрист, невещественнаго но умнаго естества начало и бытие свое имать. откуду и глаголахуся прежде не токмо последний сей, но и предотечи и лжеучители антихристами. и о том молчанию уже предаю. но что сие, яко во дни последняго антихриста глаголется: небо не даст росу, облацы не дадут воду. земля отвержется плодов своих, море исполнится смрада. рыбы его изомрут, реки изсохнут. блата изсякнут. студенцы оскудеют. зверие на человеки востанут, скоты и четвероногая помрут. человецы от глада и жажды скончаются. отец сына объем мати дщерь вкупе помрут, и не будет погребающаго их. но и земля вся от телес повергнутых умерших смрада исполнится. море же не приемля речьныя струи смрада подобне возсмердится, и зловония безчисленнаго и гнусна исполнится. Тогда глад крепок по всей земли. тогда повергнуто будет злато и сребро на местех, и никто же возмет ни соберет, и проч. О них же сказует Ипполит святый. И сих ради предложенных: дивно поистинне дивно противо положения исполненный преди реченным о антихристе исполнишася вся. по сих же настоящим сказаниям. аки бы еще слуху о антихристе не являтися. небо росы подает, и облаки дождь испускают, земля яко же и прежде плодоносит, и хлебом поля утучняются. море же яко же и бе пребывает, и реки приемлет, и смрада в нем никоего несть. рыбы же в нем непрестанно родятся. реки текут. блата не изсыхают. кладязи источниками водными кипят и исполняются. звери на человеки не востают. скотов яко же исперва всюду множество. а глада таковаго. дабы един со другим снемшися помирал отнюд не токмо не видится. но и слухом не обносится. телес по земли умерших не валяется, но обыкновенно в земли погребаются. и кратко рещи всего того злополучия еще несть и не бяше о нем же писано. тем же многим и невероятно се мнится, аки бы антихрист прииде, и лета настатия его давно исполнилися. но негли еще ради спасения многих отлагается того нашествие. а сии где бывают отступства, так простая вещь, коим обыкновенно бывати от лет вознесения Христова, но не се последний антихрист, негли же таков и ныне по местом случаи отступления еже глаголется ересь.

И сия изрек не своего уже противления виною, но посторонними словесы возбуждаем, прошу подобающее умствование произнести.

Извещаяй.

Многая уже о том благодати ради Христовы изрекох оными удовлившеся вящше мя не утруждати в том ибо уже утомлен есмь в сих, а наипаче телесными потребами одержим есмь многими, не имам уже и время на оная. тем же прошу имей мя отреченна, сам тщанием своим в писании сицев подателный разум изыщи.

Требуяй.

Всяк человек начав созидати дом некий чюден и добр, и в сем многая изнурив, от сожаления же имения аще престанет и не докончит, мимо ходящим учинит смех, а трудам и истрошению именей погубление: и что в том полезное не вем.

Тем же прошу да малым сим обленением не заградиши ползу и толиким трудам безлепотство не учиниши, и мзды от Бога не отщетишися.
Извещаяй.

Мнил убо я тебя что ты мало о том воспросиши мя. и легкая некия испытаеши. но ты мя в толикое разглагольствие произвел еси, и тако мя ненадежно отторг. яко в некоей слабой ладийцы худаго моего ума морскую глубину мудрости Божия с нуждею и страхом плавати устроил еси, яко и к берегу сему приходя страх душу мою колеблет. веси бо и сам такова мя суетна и невежу быти, и в скудости книг пребывающа. но то производиши, кое в премудрости Духа, и при книгохранительницах сущу решити возможно бы, а не безкнижну и в суете плотстей пребывающу. когда бо (рече писание) держай рало умудрится. како и я во всегдашнем труде, на пищу и одеяние, и прочая домовная обстояния упражнении пребываяй кий разум, кое изобретение. кроме мрака и невежества имам. сие бо высоких наук дело, многих упражнении. аще я на милость Божию уповая и изрекох: вем благодать Его яко силен есть для пользы иных и немудрых во ответ благ не оставити, прочее отради нам в том.
Требуяй.
Однако же прошу послушати, и елико в себе имаши отдати. понеже благ есть Господь наш, весть в нуждах требование наше и в телесных. аще и не везде великими реками но и малыми источниками по многих местах текущими жаждущих напаяет, тако и в душевных не везде десятию таланты, но и двомя и единым талантом ползовати предал есть милостивый наш Господь Бог. весть бо весть Той яко мали суть на десять и на пять талант достойни, и на един талант приятия мнози суть. яко же и малии источницы. но давый сия и оныя многажды немощи единаго таланта. за простоту сердца и смирения сам присудствует, хотяй спасения всех по оному, сила бо Моя в немощех совершается. тем же аще и един талант кто имел. но требуему кто охоту может Бог из облака мала тучю составити и напоити жадное лице земли.

Зри же и мал талант имаши. не скрый его в зависти и в небрежении твоем. да не речет ти давый сие, рабе лукавый, почто не продал сребро Мое торжником.

Извещаяй.
Но многажды и то бывает глаголы время слышащим изнуряется и мног изрон в телесных того ради бывает. а в нимания добраго в слышащих не зрится. тем лучше изволяю о пользе своея пещися.
Требуяй.

Что не помниши Господа своего коликия преестественныя премудрости словеса народу произнесе, но малии в сердцы блазе сокрывающии оная являхуся. обаче он оправдится в словесех своих, егда приидет. веждь же и ты се и не пренемогай человеческаго ради небрежения. но споспешествуй Господу своему, не человека бо ради сие приемли, но Владычняго ради приказания. Ибо Он повеле дати сребро свое торжником, а прикупа истязовати несть твое, яко же рече, рабе лукавый подобает ти отдати сребро Мое торжником, и Аз с лихвою взял бых от него. слыши сего грома небеснаго в словеси тебе гремяща. не то тебе повелевает, еже бы от торжников прибытки истязовати, но токмо сребро Его отдати, а лихву онаго прикупа сам Бог истяжет. тем же и окаянен есть воистинну человек той, слышай словеса наставления и не успевает в них, и что сего злейше и страшнейше приимати словеса разума и небрещи о них. не тое бо Бог хощет от него взяти еже прия, но еще тое что над его приделал. тем же аще кто приим слово истое токмо имать, а не приделывает о себе: мукам достоин будет. а иже и данное слово погубит, кия неотреченныя казни приимет.

И сих ради вин не зри нерадиваго но аще мощно отдаждь ему еже имаши, да не во оном затворении аки злотворец осудишися.

Извещаяй.

Боже сохрани мя от того и помилуй еже бы во оном коем нерадении и погрешении человека что пострадати ми. о чем содрогается мое сердце и ужасается душа моя, и ум семо и овамо обзирает да не приидет ми чюждый грех. и изволяю послушества ради Божия выше моея силы в пользу иным глаголати. негли худосилию моему ведый тайная сердец силы подаст ми некия. Тем же забыв скорбь и труд мой паки подъяремник бываю за данных словес ти ими же паки многая делания предложил ми еси собирая и исчитая сия и сия и сими в некое смущение сердце мое вводиши, яко забыти ти первых моих трудов словеса и оставивши тягости вещей сени и сны некия погоняти. тем же глаголю ти: блюди и ты не имети себе сердца строптива и уклоняющася от Господа.
Требуяй.

Известно я тебе чиню о себе что я не хощу имети свое сердце Богови покорно. ибо не того ради приидох семо да суетно время на словеса твои изнурити, понеже лукавнующии потребятся. но болезнь сердца моего и страх подвиже мя в сие и труд сего обоюдно ти составити понуди яко ведати уже последнее се время, а вещем прореченным незбытие еще. чего и ищу и требую да глаголеши аще есть оно, и како разумети.

Извещаяй.

Гряди прочее и испросим у Отверзающаго умы на сказание се подобательнаго решения.

Речеся бо выше: Небо не даст росу, облаки не дадут дождя. последовательно и земля безплодна явится, рекам изсякнути, рыбам и четвероногим животным помрети. отчего и человеческий глад, и толикий мор яко воздуху от телес повергнутых возсмердетися. и так не по части но по земли лежати, никто потщится собрати, и прочая. еликая от Ипполитова предложил ми еси. им же во дни антихристовы быти сказуется. негли сия ис примеру онаго взяшася. кое заключение небеси ни оросити ни одождити землю, случися во дни Ахава царя Израилева, за еже отступити Бога творца всему ко идолопоклонению, отнюдуже и гладу велику на земли належати полчетверта года по пророку Илии. или сему взятися от Апокалипсии от главы, 11. в ней же пишет, яко Енох и Илия имут власть затворити небо да не снидет дождь на землю во дни прорицания их. и воньми власть имут вещию же покажут ли везде подлинно неизвестно. понеже аще сим так веществом быти, то Христова словеса праздны останутся. Ибо сам Христос о днех последних рек в примере тако яко же во дни Ноевы, и якоже бысть во дни Лотовы до самаго часа погубления человеки ядяху и пияху женяхуся и посягаху, продаваху саждаху здаху. и тако (рече) будет и во дни пришествия Моего. И зри убо пред потопом, и запалением Содомским был ли глад, или было ли неплодие земли никако. но всякое тогда неистовство страстное чревообъядение и пиянства игры и блудодеяния и прочая: яже прокладу последуют быша. так и во дни антихристовы будут. яко же на оная словеса Златоуст глаголет, Феофилакт и прочии глаголют. о чем дадим приуказы на своих им местах. тем оставивше вещественное сие небо и облаки, о невещественном небеси, сиречь о церкви речем, то бо по святых глаголется второе небо, и паче аернаго. но подобно есть Эмпирийскому небу идеже сам Христос пребывает. а о росе сиречь о благодати Христовой умствует, кая нам от церковнаго небесе чрез святыя тайны подается. сия на нас роса сходит во время рукоположения в не же сия роса сходит, и творит архиерея, иерея. сия роса сходит, и творит диакона, и прочаго церковна служителя. сия роса сходит, и творит храмы освященны. сия роса сходит, и творит приносимый хлеб и вино в жертву тело и кровь Христову. сия роса сходит, и освящает миро в разная освящения. сия роса сходит, и освящает воды, и все собрание христианское свято содевается, и всякия нечистоты прогоняет.
Но во дни антихристовы таковая роса от небесе церковнаго а наипаче рещи от небесе святаго жилища Христова сходити престанет. тем же и на предреченная действа благодать Святаго Духа истее рещи не приидет. речет ли кто яко и прежде на противных действа не схождаше благодать сия, обаче не глаголется небо не даст росу; Отвещаю: Яко тогда в чинех святая церковь неоскудна бяше, аще негде еретичествующих собори и изобиловаху. негде же и благоверних собори быша. а во дни антихристовы повсюду церкви видимых чинов священных обладает ересь. о чем и в Катихисисе Болшом во главе 4-й пишется. тем же и до конца оная роса престанет.
Но да не глаголет противник зде, яко по сему и во истинных всех христианех благодать престанет. зде не о сем есть слово, но особнейших местах, идеже полности обыкновенно совершати чинов тамо престанет, а не в коеждо по себе правоверующим. ибо христианы до конца пребудут по словеси Христову: яко не прейдет род сей. И паки: Сын Человеческий пришед на облацех, обрящет ли веру на земли: обрящет, но не во многих.
За долготу же подтвердити сия свидетельствы не восхотех. ибо сия мощно и отсюду разумети яко же Христос во евангелии глаголет: аще кто любит Мя слово Мое соблюдает: и Отец Мой возлюбит его, и обитель в нем сотворим. Но услышим что по престании росы хощет.

Облаки не дадят воду.

Облаки наричются и апостоли по оному словеси во Апокалипсии: и видех и се облак светел, и на облацех седяи подобен Сыну Человечу. В толку сказует, некую силу апостольскую чистоты ради и легкости яко же рече Давыд: седе на херувимех и лете и возлете на крылу ветренню. но не о сих зде слово яко же преди рехом.

Глаголются облаки и учители. апостол же: и ложных учителей облаками безводными наричет, всякими ветры носимыми. Зри убо апостол, коих еретиков облаками безводными нарицает. сих Ипполит глаголет, облаки не дадят воду. но ни ли ложнии учители не издают воду учения; издают бо сии, но аки пепел посыпающий землю, во еже не сотворити плода в небесное царство за противление во иных.
Земля отвержется плодов своих.

Почто; понеже не будет напоена дождем истиннаго учения. ибо где учения праваго несть, тамо и добрых плодов нет.

Земля убо глаголется и есть сердце наше по словеси Господню, и сия земля глаголется закамененная. глаголется земля притлаченная. глаголется земля тернием подавленная. глаголется земля благая, семя же падающее в нем слово учения. о чем евангельская притча нас научает. Но сицевая земля сердце наше отвержется свойственных ему дел сиречь, благотворения и правды по псалмопевцу, спаси мя Господи яко оскуде преподобный, яко умалишася истинны от сынов человеческих. суетная глагола кождо ко искреннему своему, устны льстивыми, в сердцы и в сердцы глаголаша злая. Дозде псаломник, кой писан бяше на осмый век.

И сия суть дела не свойственныя земли плоды сердца нашего. но свойственный духа его плод первый сей есть, хранити веру праву, и делати Господни заповеди. а наибольше всех заповеди Божия совершаются, иже себе не хощет иным не творити, се есть естественный закон человек всех. и сие ныне естественное сердца плодоносие многими отвержено. тем же глаголет:
Море исполнится смрада.

Виждь убо како естественных сердцу плодов отложением приходите грехи возсмердитися. И тамо убо частное речеся, ныне же на общее и соборнейшее всего народа прейде.
Ибо море по многим толковником нарицается мир сей, зане яко же в море непрестанное колебание и премены. тако и мир сей великим непостоянством исполняется и обдержится. Смрад же его сии греси суть. зависть сребролюбие, чревное угодие, блуд, гнев, гордость. и небрежения. и сия проявляя Господь древле июдеем смрадости грехов, повеле животных в жертву приводимых внутренняя вне полка изметати. глаголя, се грех есть. толики бо богопротивнии суть греси яко же внутренний кал мерзок и смраден, сими глаголет. мир сей возсмердится а наипаче мерзостию греха сребролюбия кореня всех злых возсмердится. его же ради вдов и сирот очеса слез в мире сем исполняются многия избиены и обидены. Сего же ради земля исполняется блуда и прелюбодейства, его ради отравы злодейства, разбои его ради ложное свидетельство и неправедные суды. его ради обиды стеснение и границ прехождение. его ради ненависти, лукавства, обманы, его ради свар и вопли и любви погубление, его ради законов Божиих, и церковных презрение. его ради человекоугодие и слепота душевная. его ради и разум божественнаго писания, и правда в человеках места не имать. и сими грехи мир сей смрада наполнится. того ради:

И рыбы его изомрут:
Рыбы убо суть и глаголются человецы, винами грехов изомрут душевною смертию, яко живота спасения неимущих, то есть истинны.

Рыбами убо человеков наричет и Христос, мрежею же учение апостольское. по оному, яко же Петру предрече глаголя: отныне будеши человеки ловя. и паки: и даша ему рыбы печены часть. и прочая. в толку: Рыбы убо печены часть снеде Христос являет, яко наше естество в сланности жития плавая: огнем своего Божества испек, всю юже име от глубины волны мокроту изем и истер божественное брашно сотвори. Дозде евангелие.
Но яко же в смрадных водах не могут рыбы живы пребывати, тако и в суеверии и в сраме греха душа человеческая не может от Бога оживлятися. се бе и живот есть душ, да веруют истинно в Господа нашего Исуса Христа, и знают творити заповеди Его. но яко всего того презрением явитися. тем же наведя глагола:

Реки изсохнут.

В толикия убо скудости глаголет времене ради онаго нахождения приити, яко людем ослабети и вознерадети, яко уже и учения истиннаго не являтися. о сем свидетельствует и сам святый Ипполит тако глаголя: Во дни оны наведет Господь ветр жгущь от пустыни на ня. се есть на церковь (сиречь антихриста) и изсушит жилы ея, и опустит источники ея, и вси сосуди вожделенни потребятся. яко сопротивишася Богови. Дозде Ипполит.

Но кия суть источники святыя церкви и источники суть тыя истинное учение. по ному, веруяй в Мя яко же рече писание, реки потекут воды живыя. а наипаче глаголет, опустит источники ея, суть бо и глаголются источающии праваго учения архиереи и прочия учители. сих опустит антихрист нашествием своим, и не имать быти в них не просто учения. сего бо опустит, и сии реки напаяющия души из них престанут тещи. о чем и от Златоуста прежде речено бысть и не токмо но в самых христианех оскудеет и пресохнет учительство сущее о чем негде и Ефрем святый глаголет тогда узрите лица слезна всем и любовию совопрошающа, есть ли где слово Божие, и не будет его слышати нигдеже.
И сие истое являет той же Ипполит глаголя, море иже не приемля речныя струи смраду подобне возсмердится и зловония бесчисленнаго и гнуса исполнится.

Зри же какова та вода вкусом будет аще протекающим сквозе водне возымать не яве ли смрада и тинява. тако и человецы неприемлющии истиннаго учения не смрад ли плотскаго угодия и страстнаго жития из них возвеет.

И яко сицевыми злыми исполнившеся грех ради.

И зверие на человеки востанут.

Кои убо зверие человеки сии иже аки зверие немилостивии не щадяще овец Христовых, ложнии учителие, или сами мучителниц человецы. о чем послушаем Откровение святаго Иоанна, и видех в видении рече кони и седящия на них имуще броня огненныя, и акинфяны и жупелны, и главы коней их яко главы львов, и из уст их исхождаше огнь и дым и жупел, и от трех язв сих погибе третия часть человек.
Толкование.

Кони глаголет блудодеи и скотскии человеки или сущыя демоны, всадники же совокупляющиися с ними. обычай бо есть сим не токмо собою, но и злыми человеки аки сосуды некими человеком пакости деяти, огненныя же броня на аерных злых духах знак вечнаго горения. главы же львовы убивственное их. и звериный знак глаголет, а еже от уст их исходити огню, или ядовитыя их напасти. от них же восходят греси плоды сердечныя попаляюще.
Во втором толку сказует:
Сии кони суть еретицы седящия же на них властителие, к ним же они прибегают, и гоняще верных, и хулу деюще на святую церковь, ея же тии кони без узд сиречь еретицы не приемлюще и не содержаще закона положение и догмат церковных. но вся мудрствующе плотски, и на обличающая их гневливы по образу львову испущающе из уст своих огнь и дым и жупел, сиречь учение смертное уготовляюще человеки последующия им вечному мучению вещьми сими. ниже: и ошиби их подобни змием имуще главы, сиречь, навыкше учению их и последующе и по образу змиину возмогут уязвляти не хранящыяся их.
Или и сии звери коих в том же Апокалипсисе во главе 26-й, в стихе 114. Прузи исходящыя на землю. коим дана область вредити человеки тыя кои не имут печати Божия на челех своих. Коих в толку сказует, совершение злых дел пакости в души: от них же аще бы не прекратил Господь дний тех, не бы спаслася всяка плоть.
Скоти и четвероногая помрут.
Скоти образом, и скоти словом глаголются языцы, лишеннии истинна разума. Зри на псалом 148 толк. и еще в Лексиконе, на листе 232. Яко уже антихристу пришедшу языцы не возъимут надежды к Богу приведения, а не о сих четвероногих, кои на пищу человеком предложил Бог. како же бы се хотяше быти, яко во дни антихристовы умножатся в человеках сласти, аще скоти помрут, откуду мяса возмут. слыши бо что в книге О вере о сем сказует: яко антихристу пришедшу, яже безместных сластей нападут на законопреступных и своего спасения небрегущих, тогда чревообъядения козлогласования, тогда и пиянства. Дозде книга О вере.

Тем истинно слово и всякаго приятия достойно. яко не о тех животных но о человеках, тем и наводит.

Тогда глад крепок по всей земли.
И сего ради глаголет: человецы от глада и жажди скончаются отец сына объем, мати дщерь вкупе умрут. и прочая.
Сия убо вся словеса несть чювств телеснаго глада, но душевнаго, о нем же и в книге О вере. бысть глад крепок на стране той. Ниже: Послан глад на землю: не глад хлеба ни жажда воды, но глад неслышания слова Божия, иже далечайше тягчайше паче телеснаго, им же от истиннаго познания удаляемся. о нем же Господь рече, внидут волцы тяжцы в вас нещадяще стада, и скончася един воста другии на бедных иноков вину полагают яко развращают.

И се о гладе духовном.

В благовестном же евангелии святый Феофилакт о времени антихриста так глаголет, яко антихристу пришедшу сласти похотныя умножатся в человецех, и на питания и браки безсрамно уклонятся, яко же и при Нои исполини.

И святый Иоанн Златоуст на Матфея в беседе 77: егда рекут мир и утверждение, тогда внезапу настанет им губительство. И ниже: От зде показует, яко антихристу пришедшу яже безместных сластей нападут на законопреступных и своего спасения небрегущих. тогда и чревообъядения козлогласования. тогда и пиянства. Тем же наипаче и указание полагает ключащейся вещи. присмотрися возлюбленне, аще не истинно сие все в нынешнее время исполнися. Ниже: А мнимии христиане не точию мирстии но и духовнии уже и в грех пиянства не вменяют.
И паки сам Христос глаголет, яко же бысть во дни Ноевы, тако будет и во дни Сына Человеческаго, ядяху, пияху, женяхуся и посягаху, до него же дни вонь же вниде Ное в ковчег и прииде потоп, и погуби вся.
Такожде яко же бысть во дни Лотовы ядяху, пияху, куповаху, продаваху, саждаху, здаху и вонь же день Лот изыде от содомлян одожди огнь и жупел с небесе, и погуби вся. потомужде будет и в день он воньже Сын Человеческий явится.
Толкование. Сего ради внезапу и нечаемо свое пришествие являет, яко же при Нои внезапу прииде потоп, и потопи вся, тако будет и пришествие Его. являет же указа ради и сего потом и еже на содомляны, яко антихристу пришедшу безместными сластьми обложени будут человецы, блудники будут, и в беззаконныя сласти отдадятся, еже и апостолом рече, яко в последняя дни будут человецы сластолюбцы паче нежели боголюбцы и достойно в царьство лестьца процветут злая лукавства и всякаго греха жилище, то нечисто иноково житие сотворити, окаянный тогда человеческий род. от нечиста бо кто очистится. будут бо тогда человецы во всякой пищи яко же и при Нои, ничтоже зла нечающе, но и не веруют еже им кто о таковом чем случится глаголет яко же при Нои и Лоте.

Евангелие. В той день иже будет на крове и сосуди его в дому да не слазит взяти их, ниже на селе такожде да не возвратится вспять, поминайте жену Лотову, иже аще взыщет душу свою спасти и погубит ю, и ниже аще погубит ю живит ю.
Толкование. В той же день антихристова пришествия сый на крове, еже есть на высоте добродетелей да не слазит ниже ослабеет коего ради извета житейскаго. все бо житейское глаголются сосуди быти человеком. Ниже: Наносит же указ жену Лотову, иже возвращьшися в столп слан сседеся. Ниже: Иже взыщет душу свою спасти и погубит ю. Да не тщится рече кто во антихристово гонение снабдети свою душу, погубит ю. Ниже: Ниже самыя тоя души ради снабдения приими поклонитися лестьцу и гонителю. Ниже:
Евангелие: Глаголю вам в ту нощь будета два брата на ложи едином. и един поемлется, и другий оставляется. будета два вкупе мелюще на селе, един поемлется, а другий оставляется. И отвещавше глаголаша Ему, где Господи; Он же рече им, идеже тело ту соберутся и орли.
Толкование. И зде нечаемое и напрасное Его пришествие навыкаем, еже бо рече два будут на ложи, беспечалное являет. А еже мелюще нечаемо будет пришествие Его. и инако же разумеем, яко в нощи пришествие Его будет. рече бо о богатых на ложи почивающих спасутся, овии же ни. понеже бо рече нужне богатии спасаются. являет же яко ни тии погибнут, ниже нищии спасутся. но и о богатых, ов убо поемлется в сретение Господне восхищаем, яко легок Духом и в небесных. ов же оставляется доле яко осужден. и от нищих такожде. ин же молением знамена, ов убо спасется. ов же ни. не вси бо нищии праведни, от тех бо и татие и влагалище носцы, меления бо ради болезненно житие нищих яви. вопросившем же учеником, где Господи поемлются тии; рече, идеже тело тамо и орли. се есть идеже Сын Человеческий ту и святии.
От зач. 88. Евангелие. Глаголаше же и притчю к ним, како подобает всегда молитися и не стужати си. ниже: Толкование. Понеже печали помяне и беды, наводит и врачьбу тем. есть же молитва. не проста молитва, но терпеливно и с печалию. хотят бо рече сия вся тогда случитися, но не велика помощь. к тем молитва юже с терпением и часто творити подобает нам. ниже: Сия убо притча учит нас, яко же многажды рехом учаще не стужати си в молитвах. яко же и инде рече: аще кто от вас имея друга таже пришедша и толкующа в нощи отслет, но безстудства его ради отверзет. и паки, кто от вас его же аще сын вопросит хлеба, и прочая. теми бо всеми с терпением упражнятися в молитвах повелевает нам. ниже: Сице убо научив и яви нам, яко во время скончания молитвам быти потреба к хотящим быти тогда бедам наводит, яко Сын Человеческий пришед обрящет веру на земли; во образе же вопрошения, редко тогда обретаемых. тольма удержит сын беззакония, яко и избранныя аще мошно, обычне же немного обретаемых, и в просте нрав уподоби, и яко же кто есть верный раб и мудрый. зде убо тожде являя, яко зело мало будет иже к Богу тогда и к человеком веру храняще и вопросити же воистинну. еже молитися учит о вере слово сочета. понеже всякой молитве основание и степень вера. аще бо не верует человек его же аще просит полезна да приимет, всуе молитву творит. тем же и Господь молитися уча веру помяне, являя сокровенное, яко мало будет молящихся тогда, зане и вера в малых обрящется. пришед бо Господь на облацех не обрящет веры на земли токмо не во мнозех.
И паки сицевых ради случаев.

И творец книги О вере во оберегательство в правоверии стояти изволяющим во извещение и утвержение истинныя церкве хранение словес Иоанна Златоуста предлагает в слове о юнитах. Тогда сущии во июдеех да бежат на горы. на сие евангельское место Златоуст святый творит сими словесы: иже суть во христианстве да прибегают к писанию. ибо от того времени егда ереси церковь возмущати начаша, ни единаго инаго истиннаго христанскаго прибежища иже правость веры хотят познати, кроме божественнаго писания имети не могут. прежде бо многия образы быша к познанию истинныя Христовы церкве и поганских синагог, сиречь соборищь, а ныне никаковым иным образом познати можем кая бяше истинная церковь, разве от писания. и сие чего ради, понеже вси вещи иже суть свойственне и истинне Христовы, и еретицы имут в раздрании. подобныя имут церкви такожде святаго писания, подобныя епископы и иныя в духовном чину клирики, подобное крещение, подобне бескровныя жертвы, и иныя вещи вси, наипаче же самаго Христа. хотяй же познати кто кая была истинная церковь, откуду познати ю имать в таковом подобенства мешании. разве точию от писаний. дозде Златоуст.
Но подобает и от писания правое от Бога разумение взыскати верою и молитвою, а наипаче егда оскудеет истинна. Но поправим слово к заданию.
Пишет бо Златоуст, достоит рече и оно поискати, аще антихрист приидет, и Илия приидет: Знамение будет пришествия Христова но яко Христос не будет имети знамение. но напрасно и ненадежно приидет ибо раждающеи: ниже: Играющи и смеющися, ничтоже отнюд предвидящии, внезапу неизглаголанными объята бывши труды. не пресецается болезньми. сице и души оной дню нашедшу Господню не избегнут. И паки той же на послание к коринфом: вси бо не успнем, вси изменимся. аще глаголет сие есть, не вси бо умрем, вси бо изменимся, и не умершии смертни бо суть и они. И ниже: суть бо нецыи суть, иже и сего убегнут, но обаче сие им недоволно к воскресению оному, но подобает и оным телесным неумирающим изменитися и в нетление приити в несекомем. Дозде Златоуст.

От сих предложенных свидетельств, яве есть яко такову гладу, и такову мору по телеси не будет, но токмо по души.
Каковым бо то браком быть, каковым веселием, какову пиянству, и прочим. аще толик глад, толикия убо происходити хотяху преужасныя смерти. ни ядущаго бо ни пиющаго брака во уме не имать быти. каковыя бо то браки, аще отец сына, мати дочь объемши помирати от глада будут, и телес поверженных время исполнитися имать. и смраду толику злу наноситися от телес всюду, не страх ли се не трепет ли. Кое же уже ту бракосовокупление; кое купечество; кое здание; ни кое. идеже всех утомление и изможение и удам недвизание. Но оставивше сия внутренних страстей судителем, грядем ко евангельским словесем непреложным, ими же доказано подобенство Ноево и Лотово. Ибо пред Ноевым потопом, и содомским запалением, не мор бяше кий, ниже паки глад, но нечаянное всегубительства нахождение. сице разумей быти и день пришествия Господня на вся живущия, и такожде разными потребами пекущияся. внезапу вся восколеблется и вострясется. и вся светила погибнут. и тма и громи и молния и скрежетание воздушное, и всему изменение найдет нечаянно.
А сие еже глаголет, отец сына объем, мати дщерь вкупе умрут. любве союзом связавшеся един другаго сожалеюще, не хотяще растатися, и временныя жизни лишитися един другаго ради, душевною смертию умрут. аще же не сице то како сие быти. отец сына и мати дочь объемши умрут. Зри убо яко всяк толиким гладом утомленный и мать вся жилы и составы ослабевшия, и тако к смерти приближенный может ли кого обымати, а наипаче таким выбором, чтобы отцу сына, и дочь матери умираучи объяти, и так обоим скончатися, и како может се быти неравное бо время смерти бывает по силам тем, и иному нужда прежде умрети. а другому после. и отец бы ныне умирал, а сын еще здрав, и како то объятие будет, и сын оставшийся по отце смерти достигша, кая ему нужда мертвое тело отца умирая объимати. не вем. а наипаче глаголют, не по естественному времени в глад приходящая смерть, злейше естественнаго нахождения. к сим же и сие, яко на мале то, кому бывает, еже бы и при разлучении души своих сожалети, и тако обымати. но паче в той час смертный свойственнейше есть, всякия жалости от своих отпадати. тем и обымати вещь зело несвойственная в смерти, и так умирати, яко и самое естество то смертное содеяти оставит егда все силы оскудеют.
Но оставим сия вся суесловия: токмо едино се разумеваем, яко се объятие знаменует любве связание и сожаление детей и сродник, и тех ради отступление веры изволити, неже с ними разлучитися. еже многажды и во многих се видимо есть. и от такого глада и видимыя смерти.
Повергнуто будет злато и сребро на местех. и никтоже возмет ни соберет.

Но кое есть сие злато или сребро; сие: словеса Господня словеса чиста, сребро разженно и искушено земли, очищено седмерицею.

И паки: рабе лукавый подобает ти сребро мое отдати торжником, и еще: Вотще сребро бияй, сиречь словеса Божия глаголяй. И о сем довлеет виною краткости.

И сицевое сребро Господне в жизни сей вознебрежено будет, и суетно возмнится собирати е: а не гроши. их же ради мнози готовы души предати, нежели тех отщетитися.
Воньми же: во дни антихристовы сластем и пиянству умножатися и браков бесчинное пожелание, и домов здание, и купечество до дне суднаго непременно сказа быти. и како бы хотяше злато и сребро валятися на путех, и никто бы не взял е. не имать быти сие: аще Христу верити; кто сласти имети может, аще грошей не востребует. кто к браку приступит без злата. кто купечествовати может без злата, кто храмы созидати без сребра может; никто. и аще оная до дне суднаго будет, убо и злато и сребро неотменно будет.

Тем вероятнейше се, яко злато и сребро слово Божие в народе вознебрежено будет, и тое никто соберет ни возмет. того ради и вси мнятся во еже бежати от сопротивнаго, но нигде возмогут с пути сопротивнаго убежать, яко дела его с собою имать, тем и удобь ведоми ему явятся. и о сем довлеет.
Требуяй.

Благодарствую твою ко мне любовь, яко толик труд мене ради возимел, в нем же толикое время делания вознебрегл еси, во еже требование мое удовлити, и в недоуменных писанием разум подати.

Извещаяй.

Да не будет сие на мое невежество возносити, аки бы я то решение тебе подал есть. ни убо ни, ибо я человек суете раб и пленник всяких страстей, и невежества полн есть. выну ум в земная пригвожден имам, и сие ли мне приписати свойственно. но Бог хотяй обще всех спасения, непрестанно желает нам всем в разум истинный приити, и познати что есть богатство благости; тем и всякаго приходящаго к нему в простоте сердца, и требующа о чем разума, чрез посредство некое подает наставление. и тако взаимно глаголяй и слышай полезная и желаемая взыскуют. несть же дивно всемогущему и всепремудрому Богу нашему, и ослом словесно человеки научати. и мною невеждою к славе что ти вещати. Тем же благодарим исполняющаго во благих желание наше, и прославляем Его всегда милосердие, аминь.

Глава 12.

О антихристе

великаго ритора и философа, и изящнаго проповедника слова Божия,

блаженныя памяти Андрея Дионисьевича:

в подтверждение и заключение преждереченных словес.

Помните дни вечныя, разумейте лета рода родов. вопроси отцы твоя и возвестят тебе, и старцы твоя и рекут тебе: пророческая уста научают нас.

Тем же и мы послушавше богопроповедника не дерзаем сами собою от дней вечных прореченная от тайнозрителей познавати: но наученное от древних боголюбивейших отец, старец потщаемся со усердием дерзати, ведяще сие яко они непомущенными века страстей прахом очима взираху: но во очищении плоти и духа облистоваеми Параклитовым просвещением вся разсматряху. их же благовернейшему сказанию внимающе потщимся усмотрено о четвертой римской монархии.

Познати же и мудролюбца Стефана митрополита, каково о сей монархии мудрование: яже он во своей книжице сице на листе четыредесятом предлагает:
В книгах Даниила пророка, Дух Святый усты пророческими изъявляет. четыре начальнейшая монаршества пребывающая даже до скончания мира последующе. изъявляет же сие образом идола:
Его же глава злата, первое монаршество ассирийское.
Перси сребрене, второе монаршество перьское.
Чрево медяно, третие монаршество греческое.

Голения железныя, четвертое монаршество римское. яко же голени две суть, тако и царство римское двоечастно бысть. на востоце от Константина великаго начало имуще в новом Риме, си есть в Константинополе. И на западе в ветхом Риме.

И сокрушенней убо сущей единой голени: си есть монаршеству римскому на востоце чрез турков: пребывает еще другая голень на западе, и пребывати будет даже до прешествия антихристова.

Тако глаголет Даниил пророк во главе 2: Ты царю видел еси сон и се тело едино велие стоя пред лицем твоим: тело его же глава от злата жива, руце перси и мышце его сребреннии. чрево и стегне медяне. голени железне, и часть некая скуделна. видел еси дондеже отторжеся камень от горы не руками и удари тело в нозе железне и скуделне, и истни е до конца, тогда истреся зело скудель, железо, медь, сребро и злато, и бысть яко прах от гумна летня. и взят и премногий ветр, и место не обретеся им. камень же иже разрази образа бысть гора велика, и наполни вси землю.

Сон сей или видение толкует сам Даниил пророк тамо же во главе 2 глаголя, Навуходоносору царю ассирийску. Ты еси глава злата о царю, ему же Бог даде крепость и державу, и поставити властелина всем. и проч. И вслед тебе востанет царство другое мнее тебе: еже есть сребро, царство же третие еже есть медь еже соодолеет всей земли. и царьство четвертое: тое будет крепле аки железо. и прочая.

Внемлем толкованию Метафрастову в житии святаго Даниила пророка.

Глава злата ты еси о царю Навуходоносоре. и прежде тебе бывшии царие Вавилонстии. востанет же по тебе царство другое мнее тебе еже есть сребро две руце и мышце знаменует два народа перский и мидский имущая прийти царство вавилонское.
По сих будет царство третие его же есть медь. востанет бо некто облачен в медь, и будет же то Александр Македонский, и разрушит онех царствование.

Четвертое же царство крепле аки железо. яко же железо скончавает и умягчает все медь, сребро и злато: сице царство оно утончит и умягчит все, царство же то будет римское.
Две голене знаменают, две части того царства: восток и запад, еллинов и римлян. персты отчасти железны, отчасти же глиняны знаменают, яко послежде разделитися то царство на многия части и ослабеет яко скудель, и само о себе будет сокрушено.

И сия убо в книжице оной и прочая тамо утвержено мнение оно еже римская область стоит единою голению предложено сице.

Чюждуся же: како глаголяй повыше. внемлет толкованию Метафрастову а сам невнятелно изследова сказание его, тамо бо того разума в пророчестве и толковании еже последи на единой голени стояти оной четвертой монархии не обретается. тем же и мудрствуяй сия Стефан от себе глаголет: и на своем мнении а не на пророчестем и Метафрастовом, ниже на ином коем от богословец глаголанном утверждается. и всуе и туне, и пророка и Метафраста к своему мнению привлекати покусися. понеже егову разуму нимало обретается у их помогающее. сопротивно же паче назнаменовавше, яко послежде разделится то царьство на многия части, и ослабеет яко скудель, и само о себе будет сокрушено. яково же уже и познавается збываемое. о чем в последуемых не от себе, но от божественных писаний показати потщимся.

Ныне же совокупльше к вышереченному Даниилову видению другое его во главе 20-й видению от Ипполита и прочих святых сказанное. еже мы вкратце изречем, убегающе многословия, попечение имуще точию опасно изследовати о четвертой монархии.
Видех рече Даниил 4 звери от моря восходящыя, се есть четыре монархии вселенную обладающии друг по друзе.

Зверь первый яко лвица, се есть царство вавилонское.

Зверь вторый подобен медведице, се есть царство перское.

Зверь третий подобен пардосу, се есть царство еллинское.

Таже по сих зверь четвертый стращен презлиха: се есть царство римское от Августа кесаря на запад единоначальствовавшее вселенною, потом от великаго Константина на востоце в Царе граде пренесенное.

В сем четвертом звери виде Даниил десять рог, и потом единонадесятаго.

Посем убо что остает [глаголет священномученик Ипполит] сказати нам разве следовы ног образа десять царств яже от него востающих якоже сказа Даниил.

Смотрях бо зверя сиречь 4-го и десять рог по нему, в них же изыде ин рог якоже отрасль, и три яже прежде его искорени. его же являет рога отрасль самого антихриста быти. Дозде Ипполит.
И се убо богозрительный тайнозрителя пророка обоих видений изследователь, не рече когда римской монархии на единой голени стояти. но протолкуя следовы ног, и яже в звери виденныя роги: десять царств востающих, и потом единонадесятаго показует, от них же бывает настояние римской монархии. но доводствуется от писания, уже конечная пострадати.

Видех бо рече Даниил от гласа словес великих яже рог он глаголаше, дондеже убися зверь и погибе тело его, и дастся возжение огненно, и по прочих зверей преставися власть. Услышим что о сем 4-м звери изследствует сказанием Ияков иже от жидовскаго мрака к свету евангельския истинны пришедый. во дни Ираклия царя греческаго беседуя от еврей приведох в благоразумие. Тако протолкует в его книги написано.

Аще 4-му царству: еже есть греческия земли осквернятися и сокрушатися, яко же рече Даниил, поистинне ничтоже будет ино но токмо десять перст десять рог четвертаго зверя, и прочее. малый рог пременяя в себе видение, и абие скончание мира.

И паки ко Иякову мудрый от учителей еврейских Иуст рече: господи Иякове сокрушаеме гречестей земли и разделяемей от язык. и в десять местных князь бывающей подобает лестьцу диаволу приити. И глагола Ияков: ей поистинне Ермолай льстец хощет приити. разделяемей гречестей земли. и горе есть приимающему его. И паки ниже.
Яко смятение язык и еже смиритися царству римлян, ничтоже иного знаменует десять рог хощется явить малый рог Иермолае се же есть диявол и скончание мира.

Внимай и зде читателю, не глаголет и сей изследователь пророческих словес когда римскому царству на единой голени стояти. но поведает ему в разделении сокрушение, и десяти перст, или рог, и малаго рога диавола востание.

И сия убо предповествованная от издревле бывшими о бытии хотящим напоследок.
Внемлем отсюду что писание повествует уже збывшаяся, еже мы вкратце речем, в самех книгах пространству о сем лежащу.

И смиренне убо греческой области наченшеся повествуют учители, еще от лет Ираклия царя греческаго расхищением от язык.

Разделение же тоя 4-я монархии еже есть греческаго царства еще тогда сотворшееся, егда в Риме отступльше от греческаго царства в лета от рожества Христова.

Книга О вере глава 21. От Барония в лето: 799. и от прочих историков, повествует.
По сих от папы Фармоса на западе возмущену различными раздоры и ереси. Таже потом тысящи лет дошедши от воплощения Божия Слова, по объявлению Богословску во Апокалипсии глава 20: от развязаннаго диавола поветрием тяжким поражен бысть запад. Чти о сем в книге О правое вере. глава, 30. на листе 271. и в главе 28. на листу 244.

Но убо яко же изследовати начахом четвертаго зверя четвертыя римския и греческия монархии, видим ныне доконца разделением на многия владычества царственная тая единственная держава от давних лет уже сокрушена. свидетель сему неложный блаженный и премудрый Максим грек святогорец, в слове еже на Моамефа сице глаголя: Что ино ждем, а не точию будущую кончину всяческих по божественным писанием. а наипаче агарянскому мучительству от лет Ираклия царя наченшу, и множайшия и лучшия страны вселенныя под собою покоршия, и покорити всегда попущаему судьбами Божиими непостижными. и православных царей царьствию, на многоначальства раздельшуся. и довольна уже лета от агарян разорену бывшу, и исправление ниоткуду же получающу. сопротивно же паче останном западныя римския области державы на многа королевства и государьства разделенном: и безпрестани межи себя враждебне живущим, и друг на друга вопиющим. Дозде Максимова.

Что объявленнейше сих свидетельств во пророчестве Даниилове и у толковников сказано, яко тому четвертому царьству разделением на различная владычества не стояти на коей голени но сокрушитися.
Таже по збытии уже поведают учители, яко попущением Божиим, и разделившуся и от агарян разорену бывшу. А и о остатном западныя римския области на многи государьства разделенном. како государей ис того четвертаго зверя. сиречь из тоя всея области римския изникших тайнозрители Даниил и Иоанн рогами разумеша: и снести плоти ея и дати в сожжение им прорекоша. якови видится коемуждо из тех самодержец тое великое тело четвертаго зверя область пререзавшим и разделившим по державным своим частем. и внутрь того прежде бывшаго единаго тела друг на друга безпрестани воюющим и разоряющим. и како не безместно сие мнение, еже рещи Рим монархиею четвертою на единой голени стоит познавается: уже сокрушившимся голенем и перстом воставшим не в единой голени: но коемуждо своею державою крепящимся, и друг на друга ратующим.

Нарещи ли нынешняя римская столица областию; но не четвертою великою монархиею, и мнети на единой голени стоящею. но уже разве отделенным перстом к другим перстом или рогом исчисляющимся, сиречь, тоя великия монархии частным уделом меж другими самодержцы: Аще и не своею областию: да и то не царскою но папежскою еже пребывает, по описанию учителей. восхитив на ся Божию и человеческую власть (по проречению Павла апостола, и толковника его Златоустаго). Аще и  Стефан митрополит мудрствуяй, стоит Рим четвертою монархиею на единой голени. он же глаголет в вышеупомянутой его книжице, и Павлово и Златоустого проречение о римской власти не збылося. Обаче первии церковнии учители яве повествуют уже збывшееся. И Павел убо к селуняном пиша во главе 2, сице глаголет: И ныне одержащее весте, во еже явитися ему во свое время его: тайна уже деется беззакония точию содержай ныне дондеже от среды будет, и тогда явится беззаконный.
Златоуст же на сия словеса в беседе 4-й пишет: власть римская егда возмется от среды, тогда он приидет. и в лепоту, донележе бо сея власти будет страх, и никтоже покорится. егда же тая разорится, нападет на безначальство, и человеческую и Божию поищет похитити власть. Сия Павлова и Златоустова словеса в книзе О правой вере во главе 30-й, засвидетельствует уже збывшееся. И не точию, но в книзе Кирила Иеросалимскаго в толковании на знамение 2-е напечатано.

Папа же Римский отринувся от греческия области и от царства, и взяв на ся не токмо престол и власть царскую и святительскую, но и Божию и прочая тамо же о нем.

Вопросит некто.
Что есть у папы Римскаго похищение человеческия и Божия власти.

Отвещаем.

Похищение человеческия власти яве на нем показуется от вышереченных, еже от царства греческаго отринувшеся на ся папежеве мирскую власть восприяша: и оттоле и доныне в Риме начальствуют. аще и не имеют начальства над всею четвертою бывшею монархиею понеже пали в разделение тоя монархии на безначальство единовластительством над вселенною царьственное: но частию тоя монархии обладают, яко же и выше показахом.
О Божией же власти похищении: обличают папежа православнии учители. Мелетий патриарх Александрийский в посланиии 4-м: Препояса бо себе рече Римский архиерей начало или власть некую мучительскую, и имя мучительства поддаде, еже бо всем блаженнейшим архиереом и учителем вселенским посполито сиречь обще есть Римский же все единому себе привлачити насилует. папою хотяй назватися един, и един быти церкви началом и главою зане велия некая глаголет о себе, и самому себе достоинство и власть утворяет. ими же Сына Божия начало и господьство низлагает но сие велеречие зверю некоему свойственно быти проувиде Даниил муж желаний, некоторому зверю уста бяху велия глаголющая. Ниже: Еже бо себе вместо Христа соборною главою нарицати яве есть. яко чюждим Христа творит, восхищая себе начало и власть Христову. И паки далее о папеже: или зане же уста велика глаголющая, иже провиде пророк, яко и времена и закон пременити размысли.

И сия убо вкратце от послания Мелетиева вписах. хотяй же пространне уведати, да чтет все оное послание 4-е, таже и 5-е на конце Кириловы книги положенныя. и в книзе О правой вере главу 20, о римской власти. От сих убо вкратце реченных яве доводствовася церковных учителей, яко царская римская единоначальствовавшая власть давно от Рима взяся, и та великая монархия пала на безначальство разделена на различныя владычества, их же Даниил роги и персты провиде. и папежеве уже восприяша на ся издавна человеческую и Божию власть. и всуе и туне потятся мудролюбцы века сего краснословием своим скрывати бывающим уже толь превеликим вещем разделением четвертыя монархии и в разделении тоя развязанием диаволим страждущей вселенней по попущению праведных судеб Божиих.
Тем же и мы при конце возответствуем готовыми словесы.

В книзе о вере в главе 30-й. идеже приводит святаго Ефрема от слова 50 лист 272. сице ему глаголющу:

Убоимся и мы любимицы мои да не и мы в сия впадем, писанная бо вся совершишася, и несть ино ничто же прочее токмо соперника нашего, еже есть, антихристова слава. на конец бо римскаго царства подобает сему совершится.

Сия же святаго словеса и збытием доводствует сице глаголя: что же несть ли убо совершишася о римских царех яко престати сим царствовати, но ниже убо слышим римских царей за многая лета в последнее ныне время, яко бы рещи от великаго Карла. всю же власть от тех времен царьскую и святительскую папа на себе привлече. Ниже: Тем же несть нам что к пользе еже прекословити с церковию и со святыми, и время отлагати. но всегда ожидати я писанная святыми, и готовыми быти ко ответу.
аминь.
Глава 13.

Окончеваю же моя сия труды о антихристе сицевыми извещении потребнейшими.
Коликая убо в том потребнейшая нужда ведати антихристова настатия. ея же не вем что бы было болше яко же святый Кирил придает услышим явственно: коегождо воспоминает православного христианина. даже сими знаменьми выше писанными о антихристе, укрепившеся и сам уже болше то уразумеешь укрепился бы и всякому исповедал, дабы никто не принимал лживаго, аки праведнаго. и аще укрепися сам человече имаши бо знамения, и не токмо един памятуй сие, но и всем без зависти поведай. аще дети имаши родныя, то паки научи их. и аще коего учити начнеши, то первее в том укрепи его дабы лживаго не принимал, аки праведнаго, тайна бо уже деется беззакония.
О сем буди слава честь и благодарение в Троице поемому Богу нашему, во веки аминь.

Молитва.

Не нам Господи не нам, но имени Твоему даждь славу в сочинении наших убогих трудах книжицы сея: юже аз грешный приношу тебе десною моею рукою. Ты же Владыко не презревый оныя вдовы две худыя медницы. благоволи сия прияти, и милосердием своим недостаточное зде исполнить. известив и воздохнув сердце некоего гордейшаго ти лучшее мой убогий труд [по мне] произвести в пользу прочитающих и слышащих в великолепныя ради славы и милости Твоея к человеком: яко Твое есть единаго миловати и спасати нас, ныне и в будущий век,

аминь.

Вы же, о христоподражательная и богомудренная братия: прочитающе сию книжицу аще что недоуменно изречено обрящете нами, молю вы с покорностию аще от Бога просвещеннии есте в разуме, ради любве Божия и братския в лучшее исправите. ибо аще и подвиже ны некая мысль на сие, но в великом зело неупражнении быв коснухся сих трудов. зря некия о сем малоумных суете меж собою прящихся, и решащих то, ему же и вконец не подобает. при сем же и тех молю во обычаех иных урастивших себе, не чюжде вменяти словеса книги сея, но вняти, яко ничто по себе в ней умствовати, но вся последством святых отец разуме, и церковных авторов.
Писана и в должная приведена не к любопрению суетну, но к самой душеспасительной пользе, аминь.

Конец повествования о антихристе.
Написано сие сочинение, по-видимому,  около 1752 года.

